
Энеме арнаймын
«Эгерде ток болгуң келсе, колуңду булгагандан коркпо»

(кыргыз макалы)

Бул, очойгон, кызгылт-күрөң заңги таш, тоонун бурчугун тепчий  айланып өткөн чыйыр жолдогу, атчан-жөө кишилердин таманы алдынан жаралган сүйрү, алакандын отундай аянтчанын так үстүндө асылып турчу. Атсыз адам киши ордуна саналбай, жарты жан катары карала турган бул тарапта жөө жолоочулар өтө сейрек боло турган. Аянтча көлөкөлүү, кургак келип, күн анын жарга такалган учун гана куйкалап турчу. Капчыгайды тынымсыз үйлөп турган учкаяк шамал таштын түбүнө жете берип жоошуп, аянтчада дем жыйганы токтой калган жолоочунун жанын жыргатат. Камкор бирөө жерге кагып койгон казыкка аттарын байлап коюп, таштын түбүндөгү көлөкөгө олтуруп алышкан кишилер жыттуу пияз кошулган тандыр нандан жеп, чаначтагы балкыта баш айлантып, денеге дем-кубат берүүчү кымыздан кере-кере жутушмайы адат. Таш болсо аларды үстүндө, үйүндөй калкалап турчу, анын капыстан үстүнө күп эте кулап түшөрүн ойлобогон энөө, же жеткен сабырдуу киши гана коога тартпай нанын жей турган. Кыязы, аны эч ким деле ойлобойт көрүнөт. Эс алып алган кишилер Кызыл-Суудан бу, Алтын-Кийикти жандай кеткен жалгыз аяк жол менен сапарын улап кете беришет. Бул тарапка мындан башка жол келбейт, андыктан ушуну менен келип, көлөкөлөп алып, сапарын улашат.   
Бу ташты кандай күч буерге алып келгенин да, анын төмөн, капчыгайдын таманы жакка жылмышып, аңкилдек атып кулап кетпей тоонун чөптүү жонунда кандай күч кармап турарын да эч ким билбейт. Капчыгайды түндүктөн түштүктү көздөй өрдөп кеткен тоо кыркасы кесип өтүп, жогорку, батыш учу Улуу мөңгүнүн тили учуна илинген өзөндүү өрөөнгө жайылып кетчү. Мөңгү, Памирдин тереңине жүз чакырымдай батып барып, анын муз талаалары алыстан агарып, жети миңдик бийик чокулар жапжакын – кол сунса жете тургандай көрүнчү. Ал талаалар менен чокулардын артында Кытай же Афганистанбы, же башка мамлекетиби, баштала турган.   
Улуу мөңгүгө эң жакын, кишилер байырлаган акыркы жер Алтын-Кийик айылы болот. Таң эрте Кызыл-Суудан чыккан атчан Чоң ташта саал эс алып алган соң кеч бешимде Алтын-Кийиктин тамдарына жетип барат. Жол – атка да, атчанга да оор, тажатма: капчыгайдын капталы менен чубалган жалгыз аттык жол эзели бүтпөчүдөй сезилип, ээрден төмөндү карагың келбейт – жарым чакырымдай ылдыйда таштан ташка урунуп, чабыла тийип, гүрүлдөп аккан суунун доошу кулактын кужурун алат. Ат улам төмөнгө чочуркай көз кыйыгын буруп, кулагын жапырган сайын, үстүндөгү кишини ар кандай ой-санаа басат. Анткен менен ат да, киши да төтө жолдон төмөндөгү тик туңгуюкту карабай коюуга эрксиз, жалтактап, ичиркенип, жүзүн бурганы менен кайра эле чочулап, улам көз кыйыгын сала берет. Чоң таштын алдындагы аянтчада гана аттан түшүп, жыгачтай ката түшкөн бутту жазып алууга мүмкүн болот.   
Ошентип, чоң таш болсо жолдун үстүндө асылып турат, кыргызбы, өзбекпи ар кими өз түйшүгү менен сапарын улап, аны жандай келип-кете беришет. Кызыл-Суудан Алтын-Кийиккеби же тетирисинчеби, кишилер көп деле катташпайт, ошондон улам карышкырлар, кийиктер гана болбосо жолдо адамдын караандары сейрек. Кыргыз, өзбектер көбүнчө ойлуу, мурдунан кыңылдай ырдап коюп жол арбытканды жакшы көрүшөт. Орустар болсо Кызыл-Суудагы чек ара тосотунда. 

Кызыл-Суу тосотун Иуда Губельман башкарат.

Губельмандын кол алдында пулемёту менен отуз беш кылычтан турган өзгөчө маанидеги атчандар отряды бар. Ал, Сөөк ашуусуна чейинки бүтүндөй Алай өрөөнүн көзөмөлдөйт. Туурасы жыйырма чакырымдык тоолуу өрөөндү жердегендер аз: үч айыл, анан жайыттан жайытка мал айдаган малчылар. Жыйырмадай китебин көр оокатына кошуп, өзү менен калтырбай алып жүрүүчү Иуда Губельман Алай өрөөнүнүн элинин баары басмачылар же аларга жан тарткандар, ошондуктан өз жетекчилерим берген жобого ылайык менин башкы милдетим аларды жок кылуу деген бүтүмгө келгенине көп болду. Анан, ал басмачылыкты Москвадан башталган социализмге каршы жергиликтүү азиялыктардын согушу гана деп түшүнөт. Мындай ачылыш Иуда Губельмандын өзүнө да жакчы эмес, ал, өзү окуган китептердеги карапайым кишилердин интернационалдык биримдигине эч кандай дал келбей да турган. Өзү да кедей болчу: китептери, курал-жарактары менен минип жүргөн атынан башка эчтемеси жок. Ондон ашуун оштук басмачыларды губельманчы кишилердин огу менен кылычынан өзү билип куткарып, өрөөндөн качырып чыгаргандыгы үчүн тосоттун дубалына такалып атылган чабан Керим да ошондой эле кедей болчу. Дал ошол кедейлер Иуда менен Керимди дүйнөлүк социализм менен бактылуу жашоо үчүн биргелешкен күрөшкө да эч бириктире алган эмес. Адамдардын түбөлүк бакытка жетүүсүнө Керим жолтоо болгон, дал ошонусу үчүн аны атып салышкан. Социализмдин бактысы жакыр кепелердин босогосуна чейин жеткичекти керимдейлердин дагы далайы атыла бермекчи.

Каскак болуп, Иуданын өзү да дал ушул Памирде, бардык адамдарды бактылуу турмушка жеткирүүгө болот деген ишениминен тайып жатпайбы. Иуда Губельман көк киши болчу, бирок, өзүнүн  жаңылганын моюндады. Алты жыл мурда, ак поляктар менен айыгышкан согуштарда, андан кийин бит баскан согуш госпиталында кара тумоодон өлүп каларында, Харьковдогу Өзгөчө комиссияда жан дилинен берилип кызмат өтөөсүндө ал ишенимин ыйык тутуп, эч кимге шек кетиртпей бекем  турбады беле. Ал эми бул жерде, Памирде, анысынан тайыды: өзүндөй кедей малчылар менен мергенчилер губельмандын жалпы бактылуулук үчүн күрөшүн каалашпады. Алар ээн-эркин көчмөн турмушту ыйык тутуп, аны башка жашоого алмаштыргылары келбеди. Орус, немис бир туугандарынын тарткан азаптарын уккулары да жок. Ошону үчүн Губельман аларды ачык согушта да, тосоттун дубалына да такап атышы керек. Алардын эч майнапсыз өжөрлүгүнөн улам дүйнөлүк революциянын чабуулу такалып жатканын Губельман түшүнөт, бирок ошол эле учурда аларды тукум курут кыла кырып салууну кечеңдетип да жатты. Эгерде  воронеждик атаманчылар же тулалык кулактар болгондо эч качан кылчактамак эмес; тигилер өз болчу да. Ал эми бул, жыртык чапанчан жүлжүк көздөр – бөтөнчө, кечеңдеткени ошондон улам. 

  Албетте, мылтык асынып, башчысынын башкаруусу менен калың катарга биригип алышкан атчандар башка – ал, андайларды артынан сая түшүп, куба жетип, аёосуз кырып келет, андайда өз кишилеринен да айрылбай койбойт дечи. Бирок, Керим!.. 
Керим негедир атчандардын катарына да, басмачылардын бандасына да кошулбай калган. 
Иуда Губельманды өзү келип колго түшкөн, куралсыз Керимдин жазаланып, өлтүрүлүшү кооптондурган жок. Өзүнүн толук чын экендигине күмөнсүүсү кутулгус санаага салды. Ал, алыскы келечекте айылдык топураган балдарды бактылуу кылуу үчүн эң алгач ал балдарды жетим кылып, аталарын өлтүрүп, ажайып тоолуу өрөөндү көрүстөнгө айландыруусу керек. Ал, мындай ойлорго жоокерлери менен кыштактарды кыдырып жүргөнүндө, бул, келечекте бактылуу болчу балдардын орустарды көрөр замат таан тийген жөжөлөрдөй туш-тушка чачырай качканында тушуккан болчу. Ал ойлорду өздөрүнүн кызыкчылыгы үчүн жок кылынуучу эркектерди көргөнүндө да ойлогон.  

 Ал, сактап жүргөн китептерин карабай, аларды барактабай калганына да көп болду. Россияда бардыгы башкача, жөнөкөй болчу. Кээде ал өзүн карып калгандай, бардыгы ошого байланыштуудай сезилчи. Ал, жакында эле жыйырма жетиге чыкты, анысын капысынан эле туулган күнүнөн бир жума өтүп эстей койгон. Граждандык согушта, мындан беш жыл илгери бардыгы башкача элестелчи. Кандай гана жол болбосун жеңүү, жеңиш керек – ошол кездеги башкы жана жалгыз максат болчу, ал эми жеңиштен кийин бардыгы жакшы жана керемет болмок... Жеңишти. Эми бул жерде буктурмага олтуруп алып керексиздерин кылычтап, атышы керек, анткени, Москвада Кытай менен Афганистанга түз чаап баруучу маанилүү жолду түптөө керек деп чечишкен. Революция – жалпы бакытты кылычтын мизинде алып барат. Жол болсо өрөөндү кесип өтүүсү зарыл, орустарга кас жергиликтүү эл болсо маанилүү жолду салууга жолтоо болушууда. Ошондуктан бул жердин элин жок кылуу керек. Бардыгы ачык, айкын. Революциялык ой жүгүртүүдөн караганда бардык Керимдер менен Кудайназарлар интернационалдык боордоштук дегенди түшүнүшпөйт, ага булардын акыл-дарамети жетпейт.

Арийне, Кудайназар тууралуу... 

Ал – Алтын-Кийиктик Кудайназар тосотто капысынан эле кечке жакын пайда болду. Жүнү жылтылдаган карагер айгырды минип алыптыр, алдына беш жаштардагы тоголок баш баланы өңөрүп алган. Ээринен түшпөй туруп ал өтүгү менен дарбазаны түртүп көрдү, анын бек экенине көзү жеткен соң жыгачты камчысынын арты менен бир нече ирет катуу каккылап жиберди.

Анын ар бир кыймылын өөдөдөгү күзөтчүлөрдүн бийик мунарасынан жоокер Бабенко Николай, Ивандын бир тууганы, кечки күндөн уялган көздөрүн жүлжүйтүп карап турган болчу.

– Сага эмне керек?– деп кыйкырды Николай Бабенко мунаранын тосмосунан саал артыла калып,– Эмнеге келдиң?
– Эмне кыйкырасың?– айгыры менен күзөтчүгө бурула берип Кудайназар зоңкулдады,–  Келгенден кийин керек да.
– Келгениңди көрүп турам,– Николай ага одураңдады. Анын үнүн  жоонойтконунан өңү чыңала кызарып, самандай сары, ийрийген каштары суюк, сары кирпиктүү көк көздөрүнүн үстүндө жыйрыла түшүп, чекесинде бириге кетти,– Сокур эмесмин!.. Сен кимсиң деп сурап жатамын?
– Кудайназармын,– атчан келгин чылбырын катуу тартып, дарбаза тарапка кайрылды.
– Ачкын, буга!– эми тосоттун ичине эңкейген Бабенко бирөөгө өктөмдөндү.
Анын буйругун күтпөй эле жүгүрүп келген нөөмөтчү туурасынан тосулган темир артылманы калдырата ачып, дарбазанын тешигинен шыкаалап калган болчу.
– Мен начальникке,– Кудайназар нөөмөтчүгө сөз кайрып, короого кирди да аткананын жанынан атынан түштү. Ал, айгырын мамыга байлаганча бала ээрден түшпөй, серейип жалгыз олтура берди. Ага ат үстүндө олтуруу аябай кызык көрүнүп жаткан, какая, жайланып олтуруп, көкүрөгүн керип, кудум кол жеткис аттын кожоюнундай жан жагына үстүртөн, компоё  карап жатты. Мамынын  артында жемишке чагып олтурушкан аскерлер болсо бирде күрсүйгөн, күчтүү атка, бирде ал атты минип, тосотко келген олбурлуу, балбан мүчө кыргызга кызыга карап олтурушту. Айгыр чынында эле керемет болчу.
– Жүрү, Кадам,– деп, Кудайназар баласын ээрден түшүрдү. 
Жемишкенин кабыгын түкүрүнүп, гимнастёркасынын бооруна түшүп калган кабыктарын күбүп, мамыга Бабенко Иван, күзөтчү Николайдын эгизи чайпала басып келди. Ал, Кудайназардын кулагынын тушунан  келип, далылуу, чымыр болчу.

– Жоргобу?– деди Иван Бабенко сыр билгилигин көрсөтө, анан айгырды эркелете бийик жонунан сылап койду,– Жакшы мал экен... Алмашпайлыкпы?

– Жорго,– деп ырастады Кудайназар шашпай.– Сен бул өрөөнгө келгениңе көп болдубу, орус? Бизде ат менен камчыны алмашпайт. Белекке берет,– деди да чапчаң бурулуп, короонун төр жагындагы үй тарапка басып жөнөдү.
Кадам атасынын артынан ээрчий басты.

– Андай болсо мага белек кылгын, мен аламын!– алыстап бараткан Кудайназардын артынан Иван тамаша-чыны белгисиз кыйкырып калды. Эгиздер катуу сүйлөгөндү жактырышчы. Кудайназар токтой калып, Бабенкону суз карап, ага накыл айткандай:

– Чыныгы доско гана белек жасалат. Сен мага жатсың,– деди да кете берди.

Мамынын артында олтурушкан аскерлер жапырт күлүшүп, өздөрүнчө дуулдай кетишти:

– И, оозуң жап болдубу!

– Жиндини тапкан экен, “белекке бер деп” тимеле!
– Анын атын алгычакты, катынын алган жеңил!
Кудайназар артына карабай, эчтемени түшүндүрүп олтурбастан жапыз далистен өтүп, бул убакта күңүрт тартып калган бөлмөгө кирип барды. Үстөлдүн наркы жагында жапыз, кичинекей терезеге далысын салып Иуда Губельман менен командир олтуруптур. Иуда борпоң, салаалаган манжаларына ээгин таяп, үстөлгө чыканактап алыптыр. Анын чыканагынын тушунда атчан аскерлердин шапкеси, чай куюлган, чети кетик чыны, кир канттын сыныгы менен жаңы тандыр нан көмкөрөсүнөн жатыптыр.
– Олтур, – деди Губельман кайчылаштырган манжаларынан ээгин албастан үстөлдүн маңдайындагы олтургучка башын жаңсап.

Кудайназар үндөбөстөн олтургучка көчүк басты, анын капталына ыктай Кадам жайгашты. Анын башы үстөл менен тең келип, үстөлдүн  үстүндөгүлөрдү кыдырата карап, нанды жактыра бербей тиктеп калды.

Губельман жылмайып, акыры колдорун ажыратып, нанды оңдоп, оодарып койду. 

– Эми туурабы?– деди ал Кадамга карап, бала уяла түшүп, ордунда күйшөлүп койду.

– Биздин салт ошондой,– деди Кудайназар баласын ийининен тарта өзүнө кысып,– Ким нанды көмкөрөсүнөн койсо, курсагы тойбойт, андай үй нанга жарыбайт.
– Билем,– деди Губельман кайрадан ээгин колдоруна такап,– Байкабай калыптырмын.

Алар – Кудайназар менен Иуда Губельман саамга үндөбөй олтурушту. Кыргыздар жөндөн жөн эле Кызыл-Суу тосотуна өздөрү келе беришчи эмес.

Кудайназар коңкогой мурун, тегерек бет, тоонун карандай ысык күнү менен муздак шамалынан эриндери жарылып, калбайган, сөөктүү, томпок кабагынын алдындагы чоюн түстүү тостойгон көздүү командирге ачык эле кызыга карап жатты. 

Губельмандын төрт чарчы маңдайын кыйгачтай кеткен кызгылт тырыгы кайраттуу, кара чачын аралай кесип кеткен. 
– Силердин өзбек ашпозчуңар жыгылып кетти деп уктум,– деди Кудайназар тосоттун командиринен көзүн албай,– Буту сынды дешет.
– Туура,– деди Губельман, аны ырастай башын ийкеп,– Буту да, колу да сынды... Сен эмне, жалданайын дедиңби? Мен сени ишке алат элем, убактылуу, калганын көрө жатарбыз.

Азырынча убактылуу, деп ойлоду Иуда Губельман, калганын көрө жатарбыз. Качан өзбек бутуна турганда муну мүмкүн атчы, же жол көрсөткүч, же дагы бир жерге жайгаштырып коюуга болот. Балким тилмеч болор. Бул кыргыздын бир билгени бар. Ал эмне болду экен, кеп ошондо.

Кудайназар бел боосунун бүктөмүн жазып, андан таза, чүпүрөк баштыкча алып чыкты да аны үстөлдүн үстүнө, нандын жанына коюп койду. 

– Мен мергенчимин,– деди Кудайназар,– өзүмө өзүм кожоюнмун. Өзбек айыкканда сага палоо бышырып берет... Бул – мумиё.– Кудайназар баштыкчасынан бир нече кара-күрөң, майланышкан кесектерди күбүп түшүрдү.– Муну өзбекке берсең ал он күндө бутуна туруп кетет.

– Эмне, ал сенин тууганыңбы?– деди Иуда үстөлдөгү кара-күрөң кесектердин бирин  манжасы менен томолото карап көрүп, күмөнсүду. Ал, Памир тоолорундагы мумиё тууралуу көп эле уккан, бирок аны алгач ирет көрүп жаткан болчу. 
– Кайдагы тууган!– жини келбесе да, Иуданын божомолун Кудайназар чечкиндүү какты.– Ал өзбек, мен кыргыз. Өзбектер соодагер, же ушундай ашпозчу болушат. Биз, кыргыздар болсок мергенчи, же малчыбыз... Адам баласы – дарыланышы керек!

– Анан сен ошону үчүн атайын келдиңби?– Иуда Кудайназарга учкай, тирмие тиктеди.– Сен өзүң кайдан болосуң?

– Алтын-Кийиктен,– деди Кудайназар,– Өзбектин бул жерде эч тиешеси жок, ал өзү башын да сындырып алмак...

– Анда эмне демексиң?– Губельман сурактагыдай такып кирди.

Кудайназар капысынан баё жылмайды.
– Эмнеге минтесиң, начальник...– деди Кудайназар,– Сени көрүп, сүйлөшүүгө кызыктым да келдим. Сен – өрөөндө кожоюнсуң, мен өзүмдө, Алтын-Кийикте. Биз коңшу эмеспизби.
Иуданын көздөрү тегерек тартып, оор, темир дөңгөлөкчөлөргө окшой түштү.
Ал, тамагына такала калган күлкүсүн жашырып, калп эле жөтөлүмүш этти.

– Бул жерде Совет өкмөтү кожоюн,– деди Губельман мейманга жылуу көз сала,– Өрөөндө да, сенин кыштагыңда да. Түшүндүңбү мергенчи?
– Жок,– Кудайназар чечкиндүү айтты,– Мурда бул, Кызыл-Сууда Узбой олтурчу. Сен аны өлтүрүп, ордуна олтуруп алдың. Демек, совет бийлиги деген сенсиң... Биздин Алтын-Кийикте болсо чоочундар жок.– Анан ал. сыймыктана кошумчалап койду,– Менин мекеним ушул жер!

– Сен жакшы жигитсиң,– деди оор дем алып Губельман,– Канча жаштасың?

– Жыйырма алтыдамын,– деди Кудайназар.

– Деги сен билесиңби, мен бул жакка эмнеге келдим, киммин?– Губельман кебин улантты.
– Сен оруссуң,– Кудайназар буйдала түштү. Анткени, ал өзүн жаман, ыплас сөз айтып жаткансып кетти. 

Иуда тартайган колун шилтеп:

– Мен орус деле эмесмин, билсең еврей болом! Сен билесиңби ал деген эмне экенин? Бир кезде уктуң беле?
Кудайназар ийинин сыпаа күйшөп койду.
– Бизге баары бир, начальник...

Иуда кайрадан көздөрүн чекирейтип, башын чайкап алды.
– Маселен, сенин атаң ким эле?

– Аны үч жыл мурда көчкү басып калган,– деди Кудайназар.– Табылбай калды.

– Мен ал жөнүндө эмес,– колун жай шилтеп койду Губельман,– Сенин атаң сендей жашап, сендей ойлонгон... Меники болсо...

Губельман оозун жыйып үстөлдөгү атчандардын шапкесине тигилип калды. Алтын-Кийиктик мергенчи Кудайназарга Гусятич жергесиндеги челекчи маркум Лейб-Аврум Губельман жөнүндө эмнени айтмак? Анын жакырлыгынбы? Же, арткы короодогу чатырчанын алдында челектерди каңдабастан, чекесине чокунуучу кутуну илип алып синагогага барбай, дүйнөдөгү көз көрүнөө теңсиздикти жоюп, келечектеги жалпы бакыт үчүн согушка гоялар менен кетип калганы үчүн өзүн, Иуданы каргаганын айтмакбы?.. Кызык, куралдуу атчандар менен түбөлүктүү бакыттын жандырмагын таап алган Кудайназар Гусятичке ат коюп кирсе маркум Лейб-Аврум кантмек эле? Кыязы,  эчтеме деле кылбаса керек: үйүндө олтура бермек, же коңшу бир жерге көчүп кетмек. Иуданын өзү кантээр эле? Өзүнүн мекени Гусятичини коргоп, согушат беле? Ай, ким билет.
– Эгерде мен Алтын-Кийикке аскерлеримди жиберип, совет бийлигин жарыяласам сен мага каршы согушат белең?– деп сурады Иуда.

– Ооба,– деди Кудайназар,– Согушамын, начальник.
– Бирок, аныңдан майнап чыкпайт да!– Губельмандын жаны кашайып,– Сен эмнени коргойт элең? Эчтемең жок да, менде да эчтеме жок! Биз эмне үчүн согушмакпыз?

– Кантип, эмне үчүн!– Кудайназар кабарып, үстөлдөн оолактай берди,– Алтын-Кийик үчүн. Бизге Кызыл-Суунун кереги жок, кааласаң бул жерде жашай бергин.

– Сен өлүп каласың да,– деди Губельман,– Сен өлүп калаарыңды билесиңби?

– Аскерлериңди жибербегин,– деди Кудайназар чечкиндүү,– Бизде ала турган эчтеме жок. Карачы, өрөөндө канча жер бар, бул жерде эле тура бергин, начальник! 

– Жейсиңби?– деди Иуда бир саамдан кийин нандан сындырып, жарымын Кудайназарга сунуп.

Тиги нанды алып, четинен кетип, шашпай чайнап кирди.

– Ме, канттан алгын!– Иуда үстөлдүн артынан көзү гана жылтырап көрүнгөн Кадамдын алдына алаканынын кыры менен канттын бир сыныгын жылдырып койду.– Алгын, коркпогун... Мына, сен,– ал кайрадан Кудайназарга бурулуп, үстөлдүн четине төшүн такай эңкейди,– балаңдын мектепке баруусун, окуганды үйрөнүүсүн каалайсыңбы?
– Бул башка кеп,– Кудайназар нандан жанагысынан кичирээк үзүп алды,– Мен – каалабайм. Азырынча каалабайм. Эгерде кааласам аны окутканы шаарга жиберем, ал жакта мектептер бар. 

– Мына, көрдүңбү!– Губельман кубанып кетти,– Аны каяккадыр жиберип кереги эмне, Алтын-Кийиктин өзүндө эле мектепти ачып, бардык балдарды окутсак болот. 

– Балдардын баарын окутуп кереги жок,– деди Кудайназар акырын,– Ким кааласа окусун. Бардыгы окумуштуу болуп кетсе кими-кимисине ишенет? Кишилер алардын кимисин сыйлайт? Баары иттей тытышып калышпайбы: ар бир акмак башкасынан акылдуумун деп чыгат... Анан чоң чатак чыгат, начальник. 

– Сен эмне,– Губельман орундугунда чарчаңкы чалкалады,– караңгылык – бакытка алып барчы жол дейсиңби?
– Бул тарапта бир гана жол бар,– Кудайназар жүлжүйө түштү,– Алтын-Кийиктен Кызыл-Сууга чейин, анан кайра... Мына сен окумуштуусуң, мен жок. Анда сен менден бактылуусуңбу?

– Сен экөөбүз тең түккө арзыбайбыз,– Губельман күңкүлдөдү,– Сен Алтын-Кийик менен Кызыл-Суудан бөлөк дүйнөдө эчтеме жок деп ойлойсуң. Дүйнөдө болсо кишилердин көзүнөн жаш ордуна кан агып жатат, анткени аларга оор, аябай оор!

– Анан кандай болмок эле!– Кудайназар жандана түштү,– Биз – адамбыз да, дайыма бири ыйлайт, бирөө күлөт. Кимге жаман болсо анын жаны ачышат, жаны оорулууга эч кандай окуу менен жардам бере албайсың: антсең ал колуна бычак алат, кишилерди союп кирет... Биз үчүн Алтын-Кийикте эле жакшы, сен болсо аскер жиберем дейсиң, тоонун артындагы кишилер ыйлап жатышат деп, мени өлтүрөм дейсиң. Андан эмне, башкаларга жакшы болуп кетеби? Жок, жакшы да, жаман да болуп кетпейт. Мен эмнеге жер жазданып жатып калышым керек, айтчы, начальник? 
– Эх, сен китеп окуганды билсең кана,– деди Губельман, бет алдына китептей кылып, алакандарын жайып,– анда мындай тантык суроолорду бербейт элең.

– Биздин Алтын-Кийикте,– деди Кудайназар, ага келишпей,– бир абышка бар, Абдылда деген, ал куран окуйт, тамга тааныйт – бирок, ал мендей, биздей эле ойлонот. 
– Демек, ал башка китептерди окуп жатат,– деди Губельман,– Куран!..
– Андай болсо,– Кудайназар шыр кетти,– бактылуу болуш үчүн башка китептерди эмес, ага керектүү китептерди эле окуу керекпи, башкалары жарабайбы? Бирок, адамдар жансыз таш эмес да: эгерде кишилердин жарымы ошондой китептерди окуп, калганы башкаларын окушса, анда кимиси туура? Биринчилериби, же экинчилериби? Ар бир киши өзүн туура санайт, башкаларды келесоо, акмак деп ойлойт. Анда эмне, акылдуу болуш  үчүн согушуп, кыштактарды өрттөө керекпи? Мен эмнени билбей жатканымды мага түшүндүрчү, начальник!
Иуда лимондун кычкыл кесимин оозуна салгандай бырыша түштү – ал капысынан качандыр бир кездеги унутулуп бараткан жыттуу, тилди таңдайга тарткан кычкыл даамды даана эстеп кетти. Ал, акыркы жолу лимонду качан жеди эле? Кыязы, үйүндө, бала кезинде болсо керек эле: жапыз бөлмө, дубалдан дубалга жеткен узун, оор үстөл, стакандагы кызгылт чай, анан ошол кычкыл, айнек идиштеги кичинекей күн сымал...  Кызык, баарын эстей койду. Эмнеге? Бул мерген эмне деди: “кыштактарды өрттөйлүбү”?
– Кайдагы кыштактар...– Иуда терең улутунду,– Сен мага айтчы: сен лимонду ооз тийип  көрдүң беле? Сапсары...

– Лимон?– Кудайназар кайра сурады,– Ал, эмне, таттуубу?

– Таттуу,– деди Иуда,– Мейли, таттуу болсун.

– Жок,– деди Кудайназар,– Эч жеген эмесмин.

– Болуптур, жакшы, жакшы,– деди Иуда,– Эгерде мен аскерлерим жок,  жалгыз барсамчы? Мейманга?
– Келе бер,– деди Кудайназар ойлонуп туруп,– Кой союп беремин.

– Хоп,– деп жыйынтыктады кепти Иуда, алакандары менен үстөлдү акырын чаап.– Эмне, сенде бирөө элеби,– деди, жанатан бери үнсүз, атасын күтүп олтурган Кадамга көзүн жаңдай,– Же дагы барбы?

– Азырынча бирөө эле,– деди Кудайназар баласынын башынан сылап,– Сен мумиёну өзбекке берип кой, таң эрте ичсин... Алтын-Кийикке келесиңби?

– Барамын,– деп, Иуда ордунан турду,– сенин үйүңө кономун,– Ал, бир моюн, тарамыштуу билеги ичке, манжалары назик дегидей шадылуу, узун кол неме болчу. 
Жоокерлер дагы эле ат мамынын артында жемишкелерин чагып, үч катар топчулуу аспабын кыңылдата ырдап жаткан Бабенко Иванды ойлуу угуп олтурушкан:
– Россия ардагым!

Үйүмдүн кечки түтүнү

Көрүнбөйт алыскы дөбө артынан... -жоокер өзү үчүн ырахаттана, жан дилинен берилип ырдап жаткан. Кудайназарды көрө салган Бабенко гармонун четке коё сала анын жолун торой басты.   
– Токто, эй, жорго!– деп кыйкырды Иван шашыла баскан Кудайназарды кудум кучагына алчудай кулачын жайып,– Атыңды белек кылбасаң да кел, экөөбүз бычак алмашалык, эстелик болсун. Сенин бычагың хандыкы окшойт: сабы оймолуу. Кел, сараңданба!
– Бычакты белекке берүү жамандыктын жышааны,– деп, Кудайназар токтой калды,– Бири-бирибизге душман болуп калабыз.

– Анда эле сага жаман, тууган!– деди Бабенко жайгара,– Кааласаң мен өзүмдүкүн берейин, Бережныйдын алдында актан тартып алгамын. Ме, алгын, ичим ачышпайт!

Кудайназар канжарды алып, нары-бери оодара кунт коё карап чыкты: эки миздүү, курч, таза темирден жасалган, сабы алаканда сыйгаланып кетпегидей быдырлуу. Кадимки ажалдын куралы. 

– Болуптур, суранып калдың,– деди Кудайназар кайдыгер, белиндеги курунан өз бычагын чечип жатып.
– Досчулукка болсун!– Бабенко Кудайназардын адеми бычагын оодара карап алып, кубана кетти,– Сага немистики, мага чучметский. Карасаң, сабы күмүш экен! 

Кубанып жаткан Бабенкону Кудайназар айланып өтүп, ат мамыга келди да, айгырынан көз албай карап жатышкан аскерлерге карап койбостон атын чечип, ээрге Кадамды көтөрүп миңгизип, анан өзү ыргып минди да тосоттун короосунан чыга жөнөдү.

Базар аянтындагы күркөдөн эмнени алууга болот? Кересин алуу керек, жарым мүшөк ун. Оттук таш ишенимдүү болсо да ширеңке алыш керек, Кемингүл кубанып алсын. Дагы эмне?

Бүттү го. А, самын! Эми бүттү... Алтын-Кийиктен Кызыл-Сууга ат чарчатып, алыскы эле туугандарга күн түшө конуп, керели кечке эт менен жүндүн баасы сыяктуу жел сөздөрдү бекер угуптурбу. Эми:
– Эй, сатарман! Мага кересин, ун, ширеңке, самын бер.

Алтын-Кийикте күркөнүн болбогону жакшы болгон экен. Арийне, бир чымчым туз үчүн да шылтоолоп Кызыл-Сууга келе аласың. Андан да он кадам жерден мылтык менен кийикке тийгизе албаган сатарманды күнүгө тиктеп, көзүңдү жоорутпайсың. Адам баласы өз жанын өзү багышы керек, сатарман болсо бөлөк бирөөнүн күмүшүн четинен чычкандай кемирип жеп, башкаларды багат. Аттын башындай алтындан күмүштүн сыныгын жогору койгон гөрпенде! Өз чөнтөгүндөгү өзгөнүн акчасын эсептеген көркоо.

– Эсепте, сатарман!

Абдылда абышка да тыйындарды биринин үстүнө бирин тизип эсептегенди жакшы көрөт, анын бул адаты Кытайга кетчи кербен жолдогу каракчылыгын калтыргандан кийин пайда болгон. Эми болсо ал Алтын-Кийиктеги суу тегирменининдеги тыйындарынын үстүнө жайма жай олтуруп алып сөзүн уккусу келгендерге каракчылыкка караганда жай жашоонун артыкчылыгын саймедиреп айтып олтурат: санааң тынч, эчтемеден коркпойсуң дагы, анан өз тандырыңдын наны өзгөнүкүнө караганда таттуу эмеспи деп коёт дагы. Мадыра баш балдар болсо аны укканды жакшы көрүшөт... Керек болсо Абдылданын азыр да адамды бир шилтем менен ээрине чейин бөлө чабарлык алы бар: эси да, күчү да жетиштүү. Сатарман эмне? Чаначтан айырмасы жок!
– Бол, тездегин, сатарман!

Абдылданын ачкөздүгү гана жаман. Алтын-Кийик боюнча жалгыз ошонун сүт тарткычы бар, анысын эч кимге бербейт. Аял байкуштар сааттап чаначтагы сүттү бышып жатып май алышат, Абдылда болсо колун тегеретип коёт да, бүттү. Ошол сүт тарткычын жарым саатка сурап көрчү, угуп да койбойт. Акчага да бербейт. Ал ушундай, сүт тарткычка кароо киши! Мээси болсо аябай иштейт. Кызыл-Суудагы орус начальникке барарды угар замат тегирменинен дароо чуркап келе калды, айланайын Кудайназар, ал жакта эмнеси бар, кандай экен, алардын келбеши үчүн пара  берсекпи, жакшылап байкагын... Бул, коңкогой мурунга кантип акча бересиң! Антсең балким атып да салат, ал эми сөзү менен болсо сени баары бир көргө кулатат. Өзүнүн Орусиясына кетип, ошол жакта айтчы сөзүн айта бербейби! Алтын-Кийикке мектеп курамын дейт. Алгач мектепти, анан күркөсүн курат да. Кишилер битиреп, акча санаганды үйрөнүп, анан жаны азапка батса. Бардык эле окумуштуулар чоң үстөлдө олтурсам дешет, баарын окутуп койсо үстөл жетишпей калбайбы, анан ал үстөл үчүн бири-биринин кекиртегин жула башташат. Маселен, кишилердин баарын сатармандыкка окутуп койсо, дүйнө эмине болмок? Анда ким тоодогу кийиктерди атып, илбирстерди кармап, түнкү жайга от жагат? Кудай анын бетин нары кылсын, эркин кишилер сатармандыкка окуй көрбөсүн.

– Сатарман, бол, тездебейсиңби?

Бул, коңкогой мурун сатарманга окшобойт. Анын эмнени окуганын ит билеби. Аты да орустардыкынан башкача. Орустарыңды ким билсин... Убада кылганындай ал Алтын-Кийикке келсин, ошондо анын чын каалаганы эмне экени түшүнүктүү болор. Аны го паралай албайсың, келгенинде мектебинин да, бакытынын да бизге кереги жок экенин өз көзү менен көрөт да келген жолуна түшөт. Ал, көпчүлүк айткандай зулум деле эмес көрүнөт. 

– Бүттүңбү сатарман? Анда куржунга салгын. Жүрү, Кадам, кеттик.

Тээтигине таш, чоң муштумдай болуп кырда салаңдап турбайбы –  бүтүндөй бейгам, сезгич дүйнөгө коога салып, жакынкы асмандагы күндүн алтын нурлары менен түбүндө жашыл суусу бар көгүш жардагы сейрек адамдар менен карышкырлардан куралып. Ал, ошончолук эле коркунучтуубу? Балким жолоочу же карышкыр, асман менен суунун күрүлдөгү сымал бу дүйнөнүн ажырагыс бир бөлүгүдүр? Анын көлөкөсү да сергек, салкын, кырлары да салмактуу жана сулуу. Качан аянтчадан төмөн, туңгуюкка караганыңда денеңди коога басып, туңгуюктун сайгылаган суугу жаныңа сойлоп кирет, сен ошондо артыңдагы ташты  кубаттуу колдоочуңдай көрүп, асканын капталында бекем асылып турганына кубанып да кетесиң. 
Чылбырды тартып, Кудайназар аянтчанын жогору жагындагы казыкка атын байлап, өзү түштү да Кадамды ээрден алып жерге койду.

– Дем алып алалык,– деди Кудайназар,– Ме, карма!– Кадам үндөбөй, сунулган нан менен кийиктин кара кабыргасын алып, шашпай жеп кирди.

– Ал оруспу?– деп сурады Кадам эттин биринчи үзүмүн жутуп жиберип, пиязга колун сунуп жатып,– Жанагыл начальник?

– Орус,– деди, Кадам ойлуу,– Орус да. Бирок, оруска окшобойт.

– Ал, ошол жактан келди да,– деди Кадам тоонун артындагы тээ, жердин түбүндөгү  Россия тарапка колун жаңсап.  

– Ошол жактан,– деди Кудайназар өкүттүү,– Ал жакта пилимот жасашат.

– Орусия деген эмне?– деп сурады Кадам,– Өрөөнбү?

– Аябай чоң өрөөн,– деп бышыктады Кудайназар,– Чеги жок. Ал жакта алардын падышасы бар, аны азыр Ленин дешет.
– Падыша Иленин бизге орус начальнигин эмнеге жиберди?– деп кызыкты Кадам,– Эмнеге?

– Бизге эмес,– деп тактады Кудайназар,– Ал, аны Кызыл-Сууга жиберди, бизге, Алтын-Кийикке эмес.

– Эмнеге,– деп, Кадам кызыкканын койбоду,– Узбой хан Иленинге кол салды беле? 

– Андай болгон эмес,– аянтчанын четинен эңкейе берип, Кудайназар негедир жиндене туңгуюкка түкүрдү,– Узбой эч кимге кол салган жок. Ал жөн гана өрөөндүн моюнуна кароолчуларын койгон болчу, ошону үчүн начальник Иуда аны өлтүрүп салды.
– Сени да өлтүрөбү, ата?– Кадам атасынын жеңинен тартты,– Мени, апамды да өлтүрөбү?

– Аны билбеймин,– Кудайназар уулуна эңкейип, түшүндүрүп кирди,– Эгерде падыша Ленин ага Алтын-Кийикке бар деп буюрса, мен апаң экөөңдү Мөңгүгө жөнөтөмүн да орустар менен согушамын.
– Сенин билимотуң барбы?– деди уулу атасына шектүү шыбырап.

– Жок,– деди ага атасы,– Билимот жок... Бирок менин беш атарым менен кара мылтыгым бар. Абдылданын да кара мылтыгы бар.
– Анда жакшы,– деди уулу, атасын туурап, туңгуюкка чыйт түкүрүп.

Ал, таштар менен жалгыз аяк жолдон төмөндөгү туңгуюкта, эркек-ургаачы эки куш жолоочулар менен атчандарга билине бербеген шамалдын агымында бир орундан жылбай, артка кайрылган ничке, узун канаттарын билинер-билинбес шилтеп коюп, каалгып турушкан. Алар канчалык алга учкансыганы менен ордунан эч жылбай, капчыгайдын моюнунан башына чейин өрдөгөн таза шамал аларды кыйгап өтүп жаткан. Таман жол менен капчыгайдын көгүш таманынын ортосундагы алар, баш айланткан туңгуюк менен көгүлтүр ажайыптыкка кулап өлүүнүн өктөм коркунучун сездирүү үчүн күбөгө калтырылган сымал.  

– Кеттик,– деди Кудайназар,– Кеч жакындап калды...

Ал, айгырына барып ээрин оңдоп, аттын бийик капталына тизесин такай коюп басмайылын жулка тартып койду. Анан айгырын жолго чыгарып, туңгуюкка дагы бир ирет көз кырын салды – куштар ал жакта жок болучу, эч ким деле байкабас жылаңач, коогалуу мейкиндик капчыгайдын таманы менен дайранын таштарына барып такалып жатты. 

– Кеттик...– деп, күңкүлдөдү Кудайназар, ээрге олтуруп жатып. Ал, өзүнө эмне керектигин деле билген жок, таманы алдындагы туңгуюктагы эки кушка жете албай калбадыбы. Аянтчадан чыга берип, айгырын жорго салыш кыла коё бергенде, куштар эсинен чыгып кетти.

Терсагар ашуусунда капчыгайдын эки капталы кошулуп, анын таманы, асмандагы булуттар: дүйнөнүн төрт тарабы биригет. Терсагардын күнөстүү шамал менен кардуу бороону жылмалаган жонунда турсаң дүйнөгө эң бийик төбөсүнөн карап тургандай, сенден өөдө эч ким, эч нерсе жоктой сыймыктуу сезимге тушугасың.   
Мындай ашуулар Памир тоолорунда көп.
Терсагардан ылдам өтүп кетүү керек; көпкө кызыгып, кылчактоо жарабайт; кеч жакын, Алтын-Кийикке түшүү узак жана тик, сегиз жүз кулачтай болот. Албетте, оор, төмөн түшүүнүн алдында, ашуунун кыл чокусунда көз ирмемге чылбырды тартып, токтой калууга болот. Бет алдыңда, Мук-Суу капчыгайынын арткы бетинде алты миңдиктердин мөңгүлүү жана аска таштуу үч чокусу сени калдая тиктеп турушат, аларды башыңды өөдө көтөрүп, же башыңдагы калпагыңды баспай туруп эле кароого мүмкүн. Алардын, кечки күндүн таза нурлары дааналаган ортоңку чокусу мүйүздөрүн жонуна кайырган алтын кийикке окшоп кетет... Ал эми төмөндө, ат туягынын алдындагы тереңдикте жашыл жана кызгылт турак, адамдар, мал менен жайыттар – Алтын-Кийик кыштагы, Кудайназардын үйү. 
Ат ашыгып, чылбырды сурайт, төмөнгө: кызгылт, жашыл, жайлуу туракка көз чаргытат, кыктын жагымдуу жытын сезип жатат.
– Ийе, жаныбарым!

Сегиз жүз кадам калды.

Серүүн, жыттуу караңгылыкка чулганган кыштакка ата-бала жете келишти: кечки гүлдөрдүн, тезектин түтүнү, эттин сорпосу жыттанып жатты. Жолдун сол тарабындагы арча түбүндөгү Абдылданын сак ити үн салган болду. Жалгыз бой жашаган, суур менен коёндордун аңчысы Кулмаматтын жолго жакынкы такырдагы кепесинин бүтүйгөн көзүнүнүн жарыгы үлпүлдөдү. Кыштактагы кыргыздар али жаш Кулмаматтын кылыгын жактырышчы эмес: коён оюнчук сыңары, болбогон жандык, суур болсо арам, сасык болуп эчтемеге: казанга да, баш кийимге да арзыбаган макулук. Өзбектер менен орустар гана суурдун этин чечекке каршы дары болгон улардын этинен айрый албай жей беришет. Бирок, Кулмамат тажик болуп төрөлсө да жүзүмдүү Гармдан Алтын-Кийикке чыгып келген, ошону үчүн ал, тоонун чөбү жыттанган жапайы эчкилерге аңчылык кылса жарашмак. Тажик Кулмаматка карышкырлар менен илбирстерди аткын деп да эч ким кеңеш берген эмес. Ойлоруна да келбеген. Кулмамат жоош, жүзүмдүн кишиси.
Жоон-жолпу Төлөгөн тескерисинче каны кызуу, тартайган, карылуу неме. Аны арык, жаш кезинде, он жыл мурда үч жашар кунан арткы буту менен как чекеге тээп, тырыгы менен кызуу кандуулугу ошондон калган. 

Каны козголгон кезде Төлөгөн чулу таштарды аскадан сууга безилдей ташып, ыргытып, өзүнчө жинин басат... Төлөгөндүн кепеси караңгы, морунан түтүн  көрүнбөйт: ал, күнү бою машакат тартып, чарчаганынан кушубак уктап жатса керек. 

Кемингүл уктай элек, Кудайназарды күтүп жатат; топурактан ийленип салынган кепенин жапыз терезесинен жүрөккө жагымдуу оттун жарыгы бүлбүлдөйт. Аял, адатынча күйөөсүн таң эртенин алгачкы, же кечки ымырттын соңку нурларына чейин күтө берет. Ал, дайыма, өмүр бою аны күтүүгө тийиш, анткени аны күйөөсү калың берип, ата-энесинин үйүнөн алып кеткен, ошону үчүн мейли, алыс-жакынга мергенчиликке кетеби, же Кызыл-Сууга өз иши менен барабы, эч качан максатын ачык айтпаса да баары бир, күтө берет. 

Бул ирет күйөөсү Кызыл-Сууга, тосоттогу орустарга барарын айткан болучу. Бүгүн болсо, ачык айтканына ыраазычылыгы катары Кудайназардын ишин бүтүрүп, өзү зарыл санаган кезде келерин чыдамсыз күтүп олтурду. Күйөөсүнүн орустар менен жолугушуусу аны коогага салып жатты. Палоого сабиз туурап жатып аял Кудайназардын орус начальникке барганын жактырбай, анын ордуна таш ташыгыч, жээликме Төлөгөн, же бойдок Кулмамат барса болмок деп ойлоду. Жылма тактайга сабиз туурап жатып, ошентип санаа тартты.

Кудайназар Кадамдын артынан, ага удаа кирип келди, үрүл-бүрүл бөлмөдөн катынын көрүп, палоонун жытын канагаттана искеп, базардан  сатып алган оокаттары салынган куржунду бурчка таштап, үнсүз жылмайып койду. Тоолордогу узак сапардан кийин үйүнө, Алтын-Кийикке келүү кандай жагымдуу. Очокко жакын, кийиздин четине олтуруп Кудайназар бутун суна кетти, Кемингүл ага келе калып өтүгүн тартып алды. Кадам болсо чаначтын оозу байланган кайыш боону чечип, кымыздан ачкөздөнө жутуп кирди. 
– Жакшы...– деди Кудайназар, чаначтан аптыга кымыз шимирип жаткан уулуна карап. Анын “жакшы” деген сөзүн кимге айтып жатканы:  куркулдата кымыз жутуп жаткан Кадамгабы же акыры үзөңгүдөн бошогон буттарынабы, белгисиз болгону менен, Кемингүл өзүнө карата айтылганын жазбай түшүндү. Ал, назик алакандары менен күйөөсүнүн буттарын сылай берип, Кудайназарга ылдыйдан өйдө көзүнө карап, жылмайды. Ал ажарлуу  болчу, жыйырма экидеги Кемингүл акжуумал, алкымы апакай, бөрсөйгөн эриндери кызгылт келген жулдыздуу келин эле. Денеси али сынынан да, кунарынан да кете элек, жаңы кыйылган чыбыктай солкулдап, кербезденип турчу. Шамдагай бирок каадалуу кыймылдап, көйнөгүнүн алдындагы төрсөйгөн көкүрөгү баёо күчүктөрдөй былкылдап турар эле.

– Сен орусту көрдүңбү?– деп сурады Кемингүл, койдун жүнү шыкалган жаздыкты күйөөсүнүн чыканагына коюп жатып,– Ал коркунучтуу бекен?

– Көрдүм,– Кудайназар башын ийкеди,– Ал, кызык орус экен.

– Төлөгөндөйбү,– деп сурады Кемингүл санаалуу.

– Жок,– Кудайназар ойлуу, толуктап койду,– Андан башкараак. Төлөгөн – чалагайым, тигил баарын ичине катып турат экен.

– Чалагайым кишиге жеңил да!– Кемингүл чынында эле орус начальниги Иуда Губельманды аяп койду.

– Ал, келемин деп сөз берди,– деди Кудайназар түшүнүксүз башын чайкап. Бул, Алтын-Кайыктагы кепенин очок кашына орус начальнигинин жакында келүүсү, чынында эле ойго келгис окуя сезилди,– Жалгыз, аскерлери жок келемин дейт.

Каалга акырын ачылды. Босогодон жеңил, тоос куштар менен жалгыз мүйүздүү аттар саймаланган жашыл-көгүш бейкасам хорезм чепкенинин үстүнөн илбирс тонду желбегей жамынган Абдылда чал көрүндү. Мындай адеми чепкендерди үч жүз жыл илгери тигише турган, эми алкымы бузук кишилер эски кабырларды кайрадан казып, ээсинин куураган сөөктөрүн күбүп салып чепкендерди сыйрып алышчы. Хиванын кара жыгачтар  баскан көрүстөндөрүнүн топурактары абдан кургак келет, көмүлгөн сый чепкендер мурдагысындай эле жаңы бойдон, али сыйлуу. 

– Салам алейкум!– деди Абдылда босогодон ичкери аттай берип,– Алла сенин ийги сапарыңды узарта берсин, Кудайназар...– Абышка Кудайназардын кулагына буудай жүздүү, күмүш баскан сакалдуу жүзүн такай берип сырттан кулагы чалган сөздү шыбырады:– Жалгыз, аскерлери жок келет бекен?

– Ал, ошентип айтты,– деп, башын ийкеди Кудайназар,– Кел, олтур, Кудайназар. Кемингүл, палооңду алып кел!  

Абдылда тонун чечпестен от кашындагы кийизге олтура кетти. Ак илбирстин ала темгил терисинин алдында байыркы хивалыктардын чепкени көгүш жалын чачып, жалтылдап жатты. 

– Аллах улук, белегинин да куну жок,– деди Абдылда кыска манжалуу, чымыр алаканын шуудурата сыйпалап,– Ал бизге орус начальнигин аскерлери жок, жалгыз жиберип жатат... Мен сага кара мылтыгымды беремин, Кудайназар, ал дайыма таамай атат.

– Жок, Абдылда,– Кудайназар мыскылдуу, бирок өктөм сүйлөдү,– Палоодон ал.

– Ал, каапыр эмеспи!– Абдылда ачык эле таң кала кетти,– Биздин меймандостук салтыбыз ага жарашпайт. Анан, аны сөзсүз эле сенин кепеңде союш керек эмес.

– Туз берчи, Кемингүл!– Кудайназар дасторкондон четте олтурган аялына кайрылды. Кадам бурчтагы кийиктин мамык терисинде уктап жаткан.– Аксакал, мен сага айттым го: жок!

– Ал ишти Төлөгөнгө тапшырсак да болот,– деди Абдылда ойлуу, отко тиктеп,– Анын каны кызуу. 

– Жок,– деди саал ойлонуп, Кудайназар,– Эгерде ал аскерлери менен келе турган болсо биз баарын кырып салабыз.
– Сен, өзүң айтып жатпайсыңбы, аны аскерлери жок келет деп!– Сакалын сылай берип, Абдылда аны жайгара сүйлөдү,– Андай болгондо тынч да, оңой дагы. Айла кетсе Төлөгөн аны балталап да салат. Андан ким жооп сурап олтурмак эле! Аллах аны бекеринен акылдан айнытып, күч, денесин ашыкча жаратып койгон жок да.  
– Төлөгөн өз ташын ташый берсин,– деди Кудайназар, палоосун шашпай чайнап. Ал, майлуу тамакты үч манжасы менен алып, күрүчтү ыкшап, үч бурчтук кылып оозуна алып барып, бир да данды түшүрбөстөн жеп жатты.– Аксакал, канчага келдиң? Жетимишпи? Сексенби?
– Жетимиш, сексен...– деди Абдылда так жооп бербеди,– Аллах менин күндөрүмдүн эсебин санап жатса, мен эмнеге пайдасыз сандар менен башымды оорутушум керек? Мен эсепти жакшы билемин, аны өзүң деле билесиң Кудайназар, бирок мен Аллахтын ишине кийлигишким келбейт.
– Болуптур,– деди Кудайназар,– Сен жашооңдо көптү көрүптүрсүң. Эмне, Төлөгөн орус начальнигин союп салса сенин чепкениңди сырып албайт дейсиңби? Биздин бардыгыбызды бир бакка асып салышпайбы!

– Мен Ооганстанга кире качам,– деди Абдылда кербезденип.

– Ал жакка жолду унуткан жоксуңбу?– Кудайназар мыскылдуу сурады.
– Жок,– деди Абдылда койдун сөөгүн али бекем тиштери менен мүлжүп жатып,– Демек, сен коркот экенсиң да.

– Мен коркпоймун, аксакал,– Кудайназар кебин таптай, токтоо айтты. Ал, көздөрүн жүлжүйтүп, абышкага ачуулуу тигилди.– Мен, жөн гана Алтын-Кийиктен Ооганстанга кетким келбейт. Бул жерде жашап, бул жерде кала беремин.

– Сеники туура, Кудайназар, туура!– Абдылда шашыла макул болду, анын же тайсалдаганы, не ийинин куушурганы белгисиз күйшөлүп койду. Илбирс ичиги  ийнинен жумшак жылмышып кийизге түшүп кетти, ал, эми жибек чепкенчен калса да чымыр, алыбеттүү көрүнүп турду.– Алар баарыбызды кырып, бардыгын тартып алышат.
– Кеп анда эмес!– Кудайназар тиш арасынан кыжынды,– Мен ал орусту өлтүргүм келбейт!

– Ооба,– Абдылда дагы макул болду,– Сен чыныгы эркектей, акылгөй ойлоп жатасың. Начальниктин эмнесин алмак элек? Өтүк менен чапанынан башка. Ал, Узбойдон тартып алган алтындарын бул жакка көтөрө келмек беле. Тигинин алтындан башкалары да бар болучу, мен жакшы билем. Күмүш, акак таштары, кымбат чепкендери...– Абдылда палоодон майланышкан манжаларын бирден шашпай жумуп эсептеп кирди. Ал, санаганды жакшы билчи.
Кудайназар күлүп жиберди. Ал, үн чыгарбай күлө турган, башын чалкалатып, колжойгон кокосу гана өйдө-ылдый жылып, сууну куркулдата жутуп жаткансып, кызыл тамагы чыңалып чыкчу.

Абдылда эсептеп, жумган манжаларын алдыга сунган бойдон үй ээсине таң кала карап калды.

– Кеп, аларда эмес,– деди Кудайназар күлкүсүн басып,– Мен ага кол көтөрбөйм, эмнеге дегенде ал... сага кантип айтсам... ал мага жагып калды!

– Жагып калды...– Абдылда таң кала оозун ачты,– Кандайча?
– Ал, кызык киши экен,– Кудайназар түшүнүксүз сүйлөдү.

– Ии, де...– Абдылда акыл токтото, башын ийинине ойлуу кыйшайтты. Ал, түшүнө албай жаткан, Кудайназардын өзү да кызык неме: аялы беш жылда араң бир бала төрөп берди, башка катын алгысы келбейт. Анан бу күлкүсү...

Сырттан бирөөнүн алдын ала шек бере жөтөлүп, басып келе жатканы угулду.

– Бул, Кулмамат,– деди Абдылда,– Мен ага жолдо келатып кирген болчумун. Ал дагы орус начальниги жөнүндө уксам дейт.– Жоош Кулмаматтын артынан Төлөгөн кирди. Төлөгөн сергек, кыймылдары тың экен. Орус начальнигине ал көп деле кызыкпайт. Бурчтагы кымыз куюлган чаначты көрө коюп аны ичкенге Кемингүлдөн кесе сурап алып, чулкулдата куйду да кылкылдата жутуп кирди. Ал, өзүнүн кечки сапарынын башкы маанисин унутуп калган сымал. Анын чалагайым мээсинде таштарды ташуу, же кымыз ичүү гана туруучу. Бир эле кезекте кымыз ичип, анан орус начальниги жөнүндө ойлоо ага оор, кереги да жок. Кымыз аябагандай ширин, майлуу да болчу.

Кулмамат болсо жооштугунан жакын келип кийизге да олтурган жок, босогодо эле керегеге далысы менен жөлөнө көчүк баса кетти. Палоодон да баш тартып койду.   
– Бир чыны чай ичпейсиңби, азиз Кулмамат,– Абдылда жан тарта сүйлөдү,– Чай ичти жылытып, башты бузук кандардан тазалайт... Биздин Алтын-Кийикке жакын арада орус начальниги мейманга келет экен. Аны Кудайназар чакырыптыр. 
Бул сөздөрдү угуп, палоо жеп жаткан Кудайназардын бети тишине сөөк тыгылгандай  бырыша түштү. 

– Кудайназар орус менен маанилүү сөздөрдү кеңешет экен,– Абдылда Кудайназардын унчукпаганынан улам сөзүн улай берди,– Маркум Узбой Кызыл-Суудан бизге бир да жолу келген эмес эле.

Кымыздан кана ичкен Төлөгөн палоого жакындай келип олтурду.   

– Ооба, ие,– деди Төлөгөн, жез табактан койдун карчыгасын алып жатып,– Мен да ошондой ойлойм... Орустун жаңы ханына илбирс ичик жабуу керек. Сенде үчөө бар эмеспи Абдылда, өткөн жумада аларды күнгө жайып, кургатып жатканыңды өзүм көргөм. Орус ыраазы болуп, бизге кайталап келбей калат.

– Белек тартуу кылганга эч шашпоо керек,– тамагын жеп жаткан Кудайназарга сактана карады Абдылда,– Оруска илбирс ичиктин эмне кереги бар? Бир белекти алган соң, ал кийин баарын күч менен тартып алгысы келип калат. Бизде болсо ала турган эчтеме жок.
– Болду.– алаканынын сырты менен оозун аарчып, Кудайназар сөзгө аралашты,– Эгерде орус келсе кой соёбуз, ага илбирс ичик жагып калса – туртуу кылабыз. Ал мага да, сага да Абдылда бир тууган болуп бербейт, эмнеге дегенде ал башкача киши, өзүңөр көрөсүңөр, биз аны менен бир бешбармактан ашык олтурганга чыдабайбыз. Бирок, ал өзүнүн орустары менен Кызыл-Сууда турганында биз аны менен согушпайбыз жана ага жамандык жасабайбыз.  
– Алтын сөздөр, алтындай сөздөр!– деди Абдылда чынысындагы чайдын чамасын бурчка төгө берип,– Бирок, ал орус өрөөндөгү биздин бир туугандарыбызды союп жатат, ал үчүн Аллах баарыбызды жазалайт.
– Мен – хан эмесин, мергенчимин,– деди саамдан кийин Кудайназар,– Алтын-Кийик менин ата журтум, менин эч кандай бир туугандарым жок. Өз жайларынан өрөөнгө качып барып, каңгып жүрүшкөн бекерпоздор менен коркоктор мага тууган эмес. Мен аларды да Алтын-Кийикке киргизбеймин, бул жерде эч акылары жок. Эгерде алар үйлөрү үчүн жакшылап урушканда орустар Кызыл-Сууга чейин келе алышмак эмес... Ал эми сага, Абдылда, Ооганстандан Аллахтын да колу жетпейт.
– Эгерде Аллах кааласа сени мухиттин түбүнөн да таап алат,– Абдылда билимдүүлүгүн көрсөтө тил кайырды,– Андай үңкүр жок...

– Сен аны кайдан билесиң, абышка,– Кудайназар тигинин сөзүн бөлө кыйкырып жиберди,– Аллахтын эмнени каалап, эмнени каалабасын? Сен эмне, Аллахтын тилмечисиңби? Өзүң айтып жатпайсыңбы, жашымды эсептебейм, ал Кудайдын иши деп. Анда сен Аны менен күнүгө бир аяктан бөлүшө кымыз ичип жаткансып ишине эмнеге кийлигишип жатасың?!
– Мен окуганды билемин,– Абдылда коргонууга аракет жасады,– Ыйык Куранда...

– Окуганды билем!– Кудайназар мыскылдай сөз бөлдү,– Сен кудум эле Орустун тиги, Иудасы окшойсуң! Ал дагы оку, оку... эле дейт. Сага ким айтты: сен окуганың менен Кулмаматтан акылдуусуң деп?

– Койсоңчу, Кудайназар!– Кулмамат аста унчукту,– Абдылда көптү билет...

– Көрдүңбү...– Абдылда Кулмаматты жактыра карады.
– Эгерде Кулмаматка сенин жибек чепкениңди кийгизсе,– Кудайназар ызырына мыскылдады,– ал башкача сүйлөй баштайт. Кызыл-Суулук сатармандай батыраак эсептегенди үйрөнсүн десең алтын тыйындарыңды да кошуп бергин.

– Ар ким өз ишин жасайт,– Абдылданын жеңилгиси келбеди,– Мен эсептегенди билем, Кулмамат суур кармаганды жакшы билет. Ошондой жаралганбыз, ошондой болушу керек.
– Кандай болуш керек экенин сен кайдан билесиң, абышка?– Кудайназар үнүн көтөрбөстөн Абдылдага тирмие тигилди, көздөрүндө айнектин сыныгы бардай тигини канга жошолото тилгилеп жибергенсиди – тим эле чепкендин жеңи менен кан аарчысаң болчудай. 

– Жакшы палоо болуптур,– деди Төлөгөн, курсант боло манжаларын өтүгүнүн кончуна аарчый берип.

Иуда Губельман Кудайназар ойлогондой өзүнүн тууралыгына ошончолук эле ишене берчи эмес. Качандыр бир кездеги бактылуу да, кандуу да, дүйнөнү кызыл менен карага гана бөлгөн кезең небак өтүп кеткен. Кызыл эместер албетте, ак көрүнүп, кызылдардын салтанаты үчүн алар тез арада жок кылынып, тамырынан жулунуп салууга тийиш болучу. Ал экөөнөн башка ортодо көк да, кызгылт да, алтургай кара да болбоого тийиш эле. Актар – сөзсүз кара болчу, бардыгы жөнөкөй, жеңил. 

Ал кездер өтүп кетти, ал кезеңдеги адамдар да эми жок. Басмачылар менен согушуу үчүн Памирге бекитилгенинде Иуда Губельман ал жактан кечээгидей ачык-кызыл күндү табамын деп үмүттөнгөн. Бирок, эски атчандардын шапкеси өткөнгө жол ачып бере алган жок. Кызыл-Суу тосотундагы өзүнүн командирлик столуна олтурганында Иуда өткөндөгү ачкачылык менен азаптарды, уйкусуз, көп күндүк куугундарды, согуштук шыпааканалардын бүргөлөрүн эстеп, куса болчу. Жалпы бакыттын артынан түшүүнү эми карабайсыңбы: жаңы дүйнөнү куруу эмей эле, жашоодо жаңы, жылуу орун табууга айланып калды. Терезеден өрөөн менен учтуу тоо чокуларына көз багып, командир,  өзүнүн жаш аскерлери бул жерде жергиликтүү элдин бактысы үчүн эмес эле, түштүккө кетчи маанилүү жол үчүн согушуп калганын ойлоп, бул согуш Иуданыкына – тазалагыч, өзүнүкү болбой калганын туюп турган. Жан дүйнөлөрү ууздай таза аскерлери өздөрүнүн орус кыштактарына же украин айылдарына кайтып барышканында азаптуу бул тоолуу өрөөндү, өздөрү жек көргөн жүлжүк көз малчылар менен мергенчилерди эстеп да коюшпас. Иуданын болсо барар жери жок: эки түстүү Харьков менен Воронежде эмне калды? Курулай, жат элестер...           

Кудайназарга Иуда эки күн өтүп, Оштогу жетекчиликтен мөңгүнүн чет жакаларын чалгындоого: басмачылар мөңгүдө барбы, Каракөл чек ара тосотунун аскерлерин мууздап салган хан Усулбектин көмүскө муз жол менен Ооганстанга өтүп кеткен-кетпегенин аныктоого буйрук алганынан кийин аттанды. Командир коштоочуларсыз, жалгыз, таң атары менен жолго чыкты. Алдында жергиликтүү, чайпала баскан, тоолордо жүрүүгө чыдамкай, кыска буттуу бир асый айгыр. Атчандардын ээринен салаңдаган асынма баштыгында үч тандыр нан, чүпүрөккө оролгон койдун майлуу эти, бир бөтөлкө спирт жана Кудайназардын баласына деген бир уучтай кант. Беш атарын Иуда колго жакын болсун деп ээринин астына кундагын чыгара сойлотуп койгон. 

Жол аны чайпалтып, эргитет. Иуда чоң ташка түштөн өтө жете келди; күн төбөдөн ооп, таштын кыска көлөкөсү кырдын капталына кыйгачтай тийип калган. Иуда көлөкөнүн багытына көз кырын салды, анан ал кырдын бетинен төмөн сыдыра карап, капчыгайдын тереңиндеги таманында бууракандап агып жаткан көк-жашыл дайрага бурулуп, чыйрыга түштү. Ал, айгырына сылай камчы салып, таштын алдына токтобостон түз өтүп кетти. Дайыма зуулап турган желаргы тазалап койчу аянтча аны азгыра алган жок: сапарда өтө эле зарыл учурда болбосо, жөндөн жөн эле дем алууга токтогонду ал жактырчы эмес.    
Терсагар ашуусунда Иуда шайдоот бараткан атынын оозун тартты. Бул бийиктикте дем алуу оорлоп, ызгыган шамал туу чокулардан суук кардын муздуу бүртүктөрүн ала келчү. Бул, оор жана жарык өтө алгыс, кудум мокок сүргү менен жылмалагандай асманды тоңголок таштуу ашууга такап койгонсуп, төмөндөгү жашыл-кызгылтым бакчалар, күмүш балыктуу жылуу дайралар менен анын жээгиндеги айылдардагы кишилер – бүтүндөй дүйнө дал ушул ашуудан башталгандай сезилет. Кишенден бошонгондой азоо, гүүлдөгөн муздак шамалда Алтын-Кийиктеги тар болсо да жылуу кыргыз кепелерин элестөө таттуу кыялдай көрүнөт. Мына, жапжакын, бир сааттык жүрүштөн кийин эле төмөндөгү тар жана жылуу кепелер күтүп турат, али жаш, жаңы эле бир асый болгон айгырдын оозун коё бергенде ал жумшак жолдо эргий басып, ылдыйдагы дүйнөгө алып жөнөдү. Чылбырды коё берсең эле жетиштүү – ылдыйдагы дайранын жээгиндеги кепенин жапыз каалгасын түртүп кирип барасың. Чынында эле ал мүмкүнбү – чылбырды тартпай бош коюп, тик жолдон аты менен тирүү, аман-эсен түшүп барып, жылуу жана тар жашоого аралашуу!     
Зуулдаган шамалы басылбаган Терсагар ашуусунда туруп, үй  тууралуу ойлоо таттуу жана коогалуу болчу.
Иуда ашуунун таштак жолуна айгырынын башын буруп, чылбырын бош таштап койду.

Бир чакырымдай тик, салаңдаган аскаларды этектей аккан жайык дайралуу өрөөн, же күрөң кочкул таштагы жашыл так – Алтын-Кийик дал ушундай көрүнөт экен... Тыбыттуу, жашыл үзүк – чөптүү талаа, арчалар, топтоло өскөн кара жыгачтар. Алардан нары кара-көк суу, мөңгүдөн ойноп келип тизилген өткөөлдүн таштарын кемирип, ылдый, тажик аймактарына өтүп кетет. Суу – кир, азоо: кудум эле боз тери капталган булчуңдай, буркулдайт.
Суу көптөн бери кирбей жоошуп калган, тартылып кеткен дайра тарамдалып, таңкысын көпүрөгө ташталган бактын ничке бутактарындай көрүнөт. Кечке жуук болсо күндүзгү күндүн талыбас ишинен кийин эриген сууларды мөңгү өрөөнгө жай бүркүп, дайра күчүнө кире күргүштөп, көбүрүп-жабырып, койдой, атургай аттын жарымындай таштарды калдырата агызып жөнөйт.   
Бул, жер алдынан чыгып жаткандай күрүлдөккө Алтын-Кийикке улам жакындап келаткан Иуда Губельман сонуркай кулак төшөп келет. Арчалардын арасындагы жайыктарда төрт-беш кепе көрүнүп, айгыр өзү эле жакынкы кепелердин бирине шайдоот бет ала жөнөдү. 
Килейген, сары ит жер алдынан чыга калгансып кайдан-жайдандыр арсылдай жете келди да, жоон мойнундагы чоң башын жиндене созуп, атчанды шыйрагынан тиштеп түшүрчүдөй улам секирип, атты жандай чуркады.  Кооптонгон Иуда наганын кабынан алып чыгып, ыңгайын таба ээрден эңкейе калып итти наганынын түбү менен дал чекеге керилип туруп уруп калды. Ит аянычтуу “каңк” эте жаагын дароо басып, терең ойго баткансып башын жерге сала теңселип барып арчанын түбүнө жетип,  жатып калды. Иуда атынан түшүп, уюп калган буттарын жай шилтеп, иттин үргөнүнө чыга келген Абдылданы утурлай жөнөдү.

– Салам алейкум, аксакал,– деди Иуда Абдылданын кызыл жүздүү бетине тигилип,– Мен мергенчи Кудайназарды издеп келдим эле. Ал кайда жашайт?

– Өкүмдар Аллах эч качан жаңылбайт!– көргөн көзүнө ишенбей, таң калган Абдылда өзүнчө сүйлөндү,– Ал, орус начальнигин менин кепеме алып келиптир... Ырахмат сага Аллахтын элчиси, бул, макулуктун күнүн кыскартканыңа.– Абдылда кандуу башын калчылдатып, буту алдына жете келген итке түкүрдү. 
– Бул сенин итиң беле?– деп сурады Губельман,– Ал мени каап ала жаздады.

– Мунун тиштерин да күбүп салсаң болмок,– деди Абдылда итине ичи ачыша карап,– Тиштегенди мен да билемин, үргөндө Алтын-Кийикти жаңыртып деле катуу үрчү эле. Эми манасчыдай созолонуп калар, таңга чейин өлбөй калса.
– Мейли, созолоно берсин,– деп, макул болду Губельман,– Кудайназар кайда жашайт?

– Азыр мен ага алып барамын,– деди Абдылда,– Ага чейин менин үйүмдөн чай иче кет. Бул, биздин, кыргыздардын салты...

– Макул,– деди Иуда,– Өзүң айткандай Аллах мени үйүңө алып келген соң...

Кепенин кенен бөлмөсүндөгү очоктун жанында эки аял олтуруптур – бири кемпир, экинчиси жоолугун кымтый салынган жалпак бет, чекир жүздүү, кырктардагы жашыраак аял. Кийизде койдун талпагын жамынып, суусар тебетейчен эркек жатыптыр. Очоктогу от тамга такай коюлган сандыктын үстүндөгү сүт тарткыч менен бурчтагы тегирмендин кичирээк жаргылчагын жарык кылып турду. Жаргылчактан нары, суу жагымдуу шылдыраган караңгы тешикке ар кандай жыгач, кайыштар чубалып кетет экен.  
Өкүм кол шилтөөсү менен Абдылда үйдөгүлөрдү бөлмөдөн чыгарып жиберди. Биринчи болуп талпак жамынып жаткан суусар тебетейчен эркек кожоюндун ушул кол жаңсоосун эле күтүп жаткансып сыртка чыга жөнөдү. 

– Уулуң го сыягы?– деп сурады Иуда, олтурганга орун издеп жатып.

– Э!– Абдылда ийинин түшүнүксүз күйшөп койду,– Ар кандай кишилер келет, чай ичишет, укташат... Үстөл бар, азыр сарайдан алып келе салайын.

– Кереги жок,– деди Иуда, кийизге олтуруп, буттарын ырахаттана сунуп жатып,– Кишилер ушул жердикпи?

– Ушул жердик эле,– деп, ырастады Абдылда,– Бул бала Тажикстандан картөшкө алганы келиптир. Биздин картөшкөлөр аябай жакшы. Келгенине бир жума болду, меникине түнөп жүрөт,– Абдылда тизелей олтуруп, жарылган капталы темир менен ашталган тоголок, кызыл чайнекке чай демдеп жатып сүйлөндү.

– Чоң сөз бар, начальник,– Абдылда Иудага чыны сунуп жатып шыбырады,– Мага билимот сатчы!

– Эмне кыласың?– Иуда анын суроосуна таң калбай сурады.

– Кантип, эмне!– Абдылда жагалдана таңданып койду,– Сен – чоң начальниксиң, мен Алтын-Кийиктеги сенин катчың болоюн. Катчы!– Абдылда жат сөздү атайын чоюп кайталады.– Чоң начальниктин катчысына билимотсуз эч болбойт.

Иуда чайдан жай ууртап, Абдылданы караманча унутуп калгансып ойго тунуп, үндөбөй калды. 

– Мен билимот үчүн сага үч жибек чепкен менен илбирстин терисин беремин,– деп, сунуштады Абдылда кылтыйып.

Иуда унчуккан жок.
– Илбирстин эки териси болсун,– Абдылда дагы кошумчалады,– Дагы, тишинде кызыл ташы бар кытайдын алтын ажыдаар шакегин берейин. Ыя?

– Пулемётту эмне кыласың?– деп сурады акыры Иуда.
– Кытайдын эски жолуна барам,– деди Абдылда,– Нары-бери өткөндөрдөн жол акысын алып турамын. Алтын-Кийикте болсо азырынча өзүмдүн катчым Төлөгөндү калтыра турамын.
– Болду го,– Иуда Абдылдага кызыга дагы бир жылмая карады,– Чай ичип бүттүк... Сен эмне абышка, эски кытай жолун сенден башкалар кайтара албайт дейсиңби?– Ал өөдө турду,– Чайыңа рахмат. Кеттик.

– Анда башкалар кайтарып калышкан го...– Абдылданын ындыны өчө түштү,– Билесиңби, начальник, Кудайназарга билимот жөнүндө эчтеме айтпа. Кытай шакегин да айтпай эле кой. Ыя, начальник?

– Эмнеге?– Иуда босогого жете берип сурады.
– Ал, билимотту мен аламын деп ойлоп жүрөт,– деди сакалдарын сербеңдетип Абдылда.– Билимот кимде болсо ажыдаар шакек да ошондо болушу керек. Дайыма ошондой.
– Ал эмне, сенин байлыгыңды тартып алабы?– Иуда токтой калды.

– Кайдан тартып алсын!– Абдылда аптыга түштү,– Анын бетин нары кылсын, өзүм эле алып жүрөмүн. 

Кеп, эт тартылганда уланды.
– Эт – курсакты чыңдап, жүрөктү жумшартат,– деди Төлөгөн сөөктү тиши менен мүлжүп жатып,– Семиз киши – жакшы киши. Арык киши – жакшы эмес киши.

Додолонгон койдун эти көк чарада булоолонуп жатты. Ал, дасторкондун ортосуна коюлуп, эркектер аны тегеректей олтурушту. Дасторкондо сындырылган тандыр нандар, майда пияздар менен үч чыны бар болчу: спиртти Иуда, жөн билги Абдылда менен жүзүмдүн кишиси – Кулмамат ичип жатышты. 

Абдылда пиязды кытырата тиштеп, өкүттүү бырышты: арык Иуда Төлөгөндү туура түшүнбөй калышы мүмкүн.

– Сен, аябагандай баатыр киши экенсиң, начальник,– деди Абдылда, абалды жөндөп кеткенге аракеттенип,– Орус начальниги тоодогу кыштакка сакчылары жок эч качан келген эмес. 
– Мен, согушканы келген жокмун да,– деди Иуда ооз учунан, анан Кудайназарга кайрыла кетти,– Хан Усулбек Алтын-Кийик аркылуу өткөн жокпу?

– Кийинки жылда бир дагы чоочун жан өткөн жок,– деди Кудайназар, анан саал ойлоно калып,– Мен Алтын-Кийикке эч кандай аскерди киргизбеймин. Бул биздин жер, биз бул жакка чакыргын адамдарыбызды гана кийиребиз.
– Алтындай сөздөр,– Абдылда коштой кетти,– Акак сөздөр!

– Усулбек сурап олтурмак эмес,– Иуда тиштене кетти,– Анын элүү атчаны бар. Ал эмне, сенин чакырыгыңды күтүп олтура берет дейсиңби?
– Аны билбейм,– деди Кудайназар супсак,– Келе турган болсо же ал олтурат бул жерге, же мен.

– Эмнеге ал бу жерде олтурмак эле!– чыныдагы спиртти чайкап жатып Иуда сүйлөндү,– Ал мөңгүгө кетет, андан нары Афганистанга өттү да кетти.

– Билбейм,– деп кайталады Кудайназар,– Мөңгүдөн ат менен эч ким өтө албайт, топоздор керек. Топоз бизде жок. Анда ага Алтын-Кийиктин эмне кереги бар?
Абдылда оор дем алып алды, анын көөдөнү менен ийини көтөрүлүп, кайрадан басылды. Алтын-Кийикте чынында эле топоздор жок, бирок байкаганга топоздордон кымбат нерселер: тегирмендин жаргылчактарынын бирине катылган сары, салмактуу тегеректер бар. Эгерде байкагыч киши Абдылданын үйүнөн жакшылап издесе аларды сөзсүз табат. Хан Усулбек байкабай коёт дейсиңби?

– Келгиле, түз сүйлөшөлүк,– деди Иуда, алаканын бети алдында өйдө-төмөн шилтегилеп. Чарчап калган ал кызый түшкөн болучу, аны кеч түшүнүп, ичкенине өкүнө түштү.– Басмачылар силердин кыштакты өтмөк катары пайдалана электе – мындайча айтканда Алтын-Кийик аркылуу алар өтө элегинде, силерге кеңеш бийлигинин эч кандай доосу жок, мен кишилеримди бул жакка жибербеймин. Басмачылыр келишсе, мен дагы келемин. Бөлөк жол жок.

– Кеңеш бийлиги деген эмне?– деп сурады акырын Кулмамат,– Орустардын жаңы падышасыбы? Биз, бул жакта уктук, бирок так билбейбиз...

– Падыша деген жми жок. Еңеш бийлиги – элдин бийлиги. Силер, мен – бийлик деген ошол.– Иуда айласы куруп, мукактана түштү, анан колун кайдыгер, чарчаңкы шилтеп, чыныдагы спирттин калганын оозуна куюп жиберип, чарадагы этке колун созду.

Эркектер эт жеп жаткан мейманды күтө унчукпай калышты. Иуда да үндөбөдү.

– Анда, биз – бийлик болсок,– Иуда этин жутуп жибергичекти күтүп туруп Абдылда аяр сүйлөдү,– Кызык экен...

– Бизге кереги жок,– деди капысынан Төлөгөн түнөрүп, түксүйө түшүп.

– Эмнеге?– деп сураган Иуда тактап койду,– Эмнеге кереги жок?
– Ар ким өз ишин аткарат,– Төлөгөн жактырбай түшүндүрө кетти,– эмнени жактырса.

– Төлөгөн таш ташыйт,– деди мыскылдуу жылмая Абдылда Иудага жүз буруп.
– Ошондой,– Төлөгөн аны ырастады,– Ооба, ошондой. Эгерде мен бийлик, Абдылда да бийлик, Кудайназар менен Кулмамат да бийлик болсо, анда сен эмнеге начальниксиң?

– Ай, Төлөгөн!– Кудайназар башын чалкалата күлдү,– Азаматсың, Төлөгөн!
– Болуптур,– деп, Иуда да күлдү,– Мунун баары оңой нерсе эмес, баарын эки сөз менен түшүндүрө албайсың... Акыры, кайсыл бийлик болсун кишилердин кандай жашоосу  маанилүү.

– Ал, туура,– Абдылданын көңүлү көтөрүлө макул боло калды,– Сен муну так айттың. Ал эми падышабы, падыша эмеспи – бизге баары бир.

Иуда Абдылдага салкын, тигиле карап, башын чайкап койду, бирок аны менен талашкан жок.
– Мен, башкача айтайын,– деди Иуда,– түшүнүктүү болсун үчүн... Мына, Кудайназар, сенин канча балаң бар?

– Аныкы бирөө эле,– бала жандуу Төлөгөн көңүлсүз сүйлөндү.

– Кел бери, Кадам!– Кудайназар уулун чакырды. Жанатан дубалдын жанында олтурган бала атасынын жанына келип, саал арткараак олтура кетти.
– Мына,– Иуда сөзун улантты,– Бирөө гана. Кеңеш өкмөтү болсо бала бакча курат, балдарды дарылоого догдурларды жиберет. Мага демектен сенде он бала болсун, баарын багат.

– Эмне, кеңеш бийлиги ага бала төрөп береби?– Төлөгөн бырс күлдү. 
– Бул, абдан туура!– Абдылда колдой кетти,– Чунугу бийлик деген ушул. Он бала! Экинчи аялды болсо Гармдан жыйырмадай койго сатып алса болот, ал жакта кыздар көп.
– Токто, токто!– деп, токтотту аны Кудайназар,– Адам деген кой эмес да. Койлор да...

– Адам – Аллахтын кою,– Абдылда насааттай оңдоду,– Аллах бизди Жердин жайытында кайтарат. Койлор Аллахтын эркинен сырткары боло албайт. 

– Эмне, орустардын начальниги да кой болуп калабы?– Төлөгөн жаман ойсуз тамашалады.

– Ал, сенин ишиң эмес!– Төлөгөн Абдылданы кесе токтотту,– Аллах бардык эле адамдарды койдой жаратпайт. Сен, маселен эшекке окшошсуң.

– Ие,– Төлөгөн кубана макул болду,– Ооба... Мына, менин канча балам бар.

– Балдарды жаратуу ар бир макоонун да колунан келет,– Кудайназар өкүттүү бетин бырыштырды,– Биз балдардан сурап коюптурбузбу, жарык дүйнөгө келесиңби, же келбейсиңби деп. Балдар менен бизге жакшы, күчүктөй ойноп, анан мактанып калабыз: менде ону, а менде он беши бар деп! Эмнеге жараттык?
– Кантип эмнеге?– момун Кулмамат чыдабай кетти,– Эмнеге дегениң эмне, айланайын Кудайназар? Тукум улантышат да!

– Балдарың – сенин өзүң, майдалана кесилген. Кудай аялды бизге бала төрөгөнгө жараткан. Ансыз аялдар аял эмес, ысык эттин бир гана кесими.

– Алгач алар ысык кесим эт, анда алар жакшы да жагымдуу,– Төлөгөн чечмелеп кирди,– Анын курсагы чандайганда алар аялга айланышат. Ал да жакшы.

– Тукум уланткыч!– Кудайназар мыскылдай сүйлөдү,– Кандай тукумду? Эмне, менин же сенин урууң барбы, Кулмамат? Сен – өзүң менен өзүңсүң, бөлөк киши сенин балаң болсо да – өзү менен өзү болот. Неберелериң менен алардын неберелери балким сен жөнүндө эчтемени угуп-билбей калышат. Тукум, уруу!.. тиги Абдылданын балким жыйырмадайдыр – алар кайда, каякка кетишти? Атасы болуп өзү билбейт.
– Бирөө Гүлчөдө жашайт,– Абдылда жумшак оңдоп койду,– Аны өзбек катын алды дешет.

– Эгерде эртең мени Иуда Керимдей кылып атып салса Кадам менен Кеминкүлдүн күнү бүтөт,– Кудайназар күйүнүп кетти,– андан дүйнөнүн эмнеси өзгөрүп кетмек эле? Чөп чыкпай калабы? Мөңгү эрип кетеби?

– Эгерде балдарың көп болсо кегиңди кууп алышат,– деди Абдылда сөздү кунт коё тыңшап олтурган Иудага сактана карап.

– Андан нары эмне болот?– деди Кудайназар,– Мени койдой мууздап салса да башкалардын кегимди кууганынын кереги жок. Мен өзүмдү өзүм коргосом дейм, өлүмдү да өзүм тандап алам... А сенин кунуңду Гүлчөдөгү балаң келип кууп алабы, Абдылда? 

– Келбейт ал,– деди Төлөгөн,– Ал жактан төрт күндүк жол.

– Сенин канча балаң бар, начальник?– деп, кызыга кетти жоош Кулмамат,– Бирөөбү, экөөбү? Же көппү?
– Менин балдарым жок,– деди Иуда,– Үлгүргөн жокмун, азырынча. Катыным да жок.

– Орустар бирден ашык катын сатып алышпайт,– деди билермандана Абдылда,– Орустар шаарда жашашат, алардын койлору аз, картөшкөлөрү көп. Экинчи катынды багуу кыйын. Туура айтып жатамынбы, начальник?

– Мен орус эмесмин, евреймин,– деди Иуда, эмнеге антип айтып жибергенин өзү да билбей, өкүнүп калды.

– А,– бул жаңылыкка сыйда үн катты Абдылда.

Ал, еврейлер жөнүндө кулагы чалган болчу, бирок эмнени экенин так эстей алган жок. 

Иуданын бөлөк сөздөрү алардын кулагына кирген жок, майлуу тамакты сиңирип, жай олтурушту. 

Иуда маңдайындагы кишилердин ар бирине кызыга карап, сөздөрүнүн таасир этпей жатканына таңданып, арасында еврей олтурса да көңүл кош болгонуна келише албай жатты. Кай бирлер мындайда – “Эмне дейсиң? Мунуң укмуш го!” деп, еврей киши айдан түшө калгансып, ал жакта таш жеп, өзүнөн өзү эле көбөйүп жаткансып, айран таң  таң калмак.  Кээлери болсо эчтеме болбогондой: еврей болсо эмне экен, андайлар боло берет, андан да жаман нерселер көп эмеспи дегендей түр көрсөтүшөт. Үчүнчүлөрү да болот: балдарынын жаман чыкканына, аялдарынын ала жипти аттап кеткенине, же  жашоодон жолу болбой жатканына сен күнөөлүдөн бетер жек көрө карап, кудум карышкыр көрүшкөнсүйт. Анан төртүнчүлөрү, алтынчылары... да бар. Бирок, бул, Алтын-Кийиктин кепесиндеги кишилер орус начальниги Иуда Губельмандын еврейлиги эч кызыктырбагандай, бейкапар гана тамактарын сиңирип олтурушту. 
– Мен – евреймин!– Иуда сөзүн көгөрө улантты,– Атын дагы орусча эмес. Деги силер Иуданын ким болгондугун билесиңерби?
Тигилер билишчи эмес. Алтургай, көптү көргөн Абдылда да эчтемени эстей албай жатты.

– Болуптур, мейли,– деди Иуда кыжылыттана кабагын чытып,– мен алда качан эле Иван, же Пётр болуп алмакмын, ал оңой эле колумдан келмек. Антип алсам мени эч ким сөөмөйү менен чукуй көрсөтмөк эмес. А мен болсом атымды алмаштыргым келбейт, себеби мага еврейиби, орусубу же кыргызбы – баары бир. Еврейлер өзүн башкалардан артык сезишет, орустар да ошондой. Эч ким өзгөлөрдөн артык эмес. Дал ошол “артыкчылыктан” бүтүндөй элдер бири-биринин башын кыйып жатышат. 

– Оруска караганда еврейлер жакшы,– Абдылда абалды кең пейилдене баалай койду.– Орустардын жини чукул, биз менен сүйлөшкүсү келбейт.

– Ал орустугунан сүйлөшпөй жаткан жок,– Иуда каршы болду,– акылсыздыгынан, караңгылыгынан улам ошентет. Еврейлердин макоолору да орустардыкынан аз эмес. 

– Ие, ким жинди болсо, албетте...– Абдылда каршы болгон жок.

– Мына, сен он бала деп жатасың,– Кудайназар сөздү башкага бурду. Бул кеп ага көбүрөөк кызыктуу болчу, меймандарга да. Үргүлөп бараткан Төлөгөн селт эте, көздөрүн ача калды.– Эмнеге ону бирөөнөн артык болот – ушуну түшүнгүм келет! Төлөгөндүн, кадырлуу Абдылданын да топ баланы жаратып койсо эле – адамдардын баарына милдет болуп калабы.

– Тоок да – жумуртка тууйт,– Төлөгөн нускалуу боло түштү,– Адам болсо ырахат алат... Көп жумуртка тууган тоок жакшы делет. Кой да, катындар да ошондой, аны баары билет.

– Козуларды биз союп, жейбиз,– Кудайназар олуттуу унчукту,– Биздин балдар чоңоюп, бири-бирин казан үчүн союп жатканы жок да. Аны да баары билишет. Анан эмне, ал да туурабы?
– Ошондой болуп жатпайбы,– момун Кулмамат өкүнө сүйлөдү,– Мында эч ким күнөөлүү эмес.

– Мына, мына-а,– Иуда сөзгө өктөм аралашты,– Бул жөнүндө баары эле ойлонот, ар бир киши... Сен эч ким күнөөлүү эмес дейсиң. Жок, күнөөлүү! Бүткүл дүйнөдө жалпы теңчилик болгондо – бири-бирин эч ким соймок эмес, кайсыл бир жинди же оорулуу эле болбосо. Биз Россияда ошону үчүн, теңчиликти орнотуу үчүн согушканбыз. 

– Орноттуңарбы анан?– Абдылда шектене сурады.

– Азырынча жок,– деп, чынын айтты Иуда,– Балким, ал үчүн дагы он жылдай керектир. Кишилер туура эмес жашаганга көнүп алышкан, андан баш тартуу оор.

– Ооба, ал чын,– деди Төлөгөн,– Эгерде бирөө бир нерсеге же жегенге көнүп алса, андан бар тартуусу кыйын... Менин коркконум, начальник: биз бул жакта, тоодо туура жашайбыз, анда сен эмнени алмаштырганы келдиң?

– Эң башкысы, баарында баары тең болушу керек,– Иуда ишенимдүү айтты,– Бирөө бай болуп, анын үч жылга жетерлик наны болсо, кедейдин азыр жегенге наны жок болбошу керек. 
– Мал менен кийимдеричи?– Абдылда кызыга кетти.

– Алар да тең болушу керек,– Иуда түшүндүрө кетти,– Силердин эчтемеңер жок, бөлүшүү да оңой.

– Тиги Абдылданын сүт тарткычы бар,– деди Төлөгөн,– Ал, бирөө болсо аны кантип бөлөбүз.

– Аны эмнеге бөлүү керек,– деди Иуда,– Кимге керек болсо келсин да, пайдалана берсин, бүттү.

– Антсек кана,– деп улутунду Кайназар,– Андан эчтеме чыкпайт, начальник. Адамдар жаман жагынан гана окшош. Жакшы жагынан – ар кимиси өз жолун издейт, ал жолу үчүн коңшусун да аяп койбой, кекиртегин жулуп алат.

– Эчтеме чыкпайт,– деп кайталады эртең менен да Иуданы узатып жатып Кудайназар,– Чынында эле өкүнүчтүү.

Айылга келчи жол менен чоочун кишилер келип калбасын деп, ашууга Алтын-Кийиктин кишилеринен коюп, саксактап турууга экөө макулдашты. Иуда басмачылардын келүүсү мүмкүн деген оюна көндүрүүгө аракеттенди эле, Кудайназар аны жуутпады. 
Ошентип кыргызыбы, өзбегиби же орусубу, “чоочун кишилер” дегенге көз салмак болушту.

Кулмаматка күзөт иши жагып калды, ал ашуунун алдына кылтак салып, суурларды кармоого өттү. Андан сырткары Кулмамат кыялкеч келип, жалгыздыкты ыната турган. Чатырда койдун терисинен жасалган тонуна оронуп алып ашуу, суур, өзү, асман, күн деген оюна келе калган сөздөрдөн жамакташтырып алган ырларынан кыңылдап коюп, олтура берчү. Кээде үнүнүн бардыгынча зоңкулдап ырдап да жиберчи, үнү бирде муңдуу чыкса, кээде аргасыздыктын арманы угулат. Кулмамат Алтын-Кийиктеги кепесинде, адамдардын арасында минтип кенен-чонон ырдай алма эмес, ошондон улам  ашуудагы жалгыздыгы ага жагып, таланты ойгонуп келаткандай сезип, өзүнчө жеңилденип, эргип да кетүүчү. 
Кулмаматтын жыртык чатыры андан чыкпай туруп, Кызыл-Сууга чейинки капчыгайдын капталы Чоң таштын нары жагындагы бурулушка чейин көрүнүп тургудай болуп тигилген болучу. Таш болсо бул жактан саргыч-жашыл кырга  капталынан кынаптап чапталган кара-күрөң төрт бурчуктай калдаят. Жалгыз аяк жолдун үзүгү даана көрүнбөгөнү менен сезилип турат, Кудайназардан алган турнабайы менен караганда гана Кулмаматка чыйыр жолдун бурулуштарына жээктей тизилген таштар байкалып, жарга жеткирбей жолду түзөйт.

Турнабай менен айланага көз салуу Кулмаматка кызык болчу, ал кээде ырын да токтотпостон шыкаалап олтура берчи. Жолдо болсо адатынча эч караан жок, жайдак. Ага Кулмамат кейибейт деле, ошентсе да кайсыл бир атчандын карааны бурулуштан чыга калса деп эңсечи. Андай болоруна ишенбегени менен көзү талыганча турнабайга жабышып, аз да болсо ичи ачышып, өкүнүп алчу. 

Качан атчандар пайда болгондо алгач ал коркуп кетти: алар бешөө болчу, жалгыз аяк жолдо биринин артынан бири чубашып, аркасында кара казыктай соройгон  мылтыктарынын учтары чыгып турган. Кулмамат чатырынан шашыла чыкты да, бээсине ыргып минип, арчанын майлуу бутактары чогултуп коюлган ашуунун кырын  көздөй чаап жөнөдү. Мелжеген жерине жете берип, кересинден чачып, беш жерге от жагып жиберди, кызгылт жалын соймоңдоп, кара-кочкул түтүн бурала көтөрүлдү. Оттун жанында саамга турду да, Кулмамат кайрадан чатырына келди. Атчандар жай келатышат, жакындаганы да билинбейт. Турнабайдын шыкаалагычын бурап, Кулмамат тигилерди кайрадан санап чыкты: ооба, бешөө.

Эми аларды да, Кудайназарды да күтүү калды. 

Кудайназар Абдылда менен Төлөгөндү ээрчите чаап келди. Атынан секирип түшө калып, Кулмаматтын колунан турнабайды жулуп алды: тигил бешөө капчыгайдын бурулушунан Чоң ташка чейинки жолдун жарымына келип калышкан. Бул, ашуудан, ничке жол чөптүү өрөөнгө түшөт – аны менен аттарды текирең таскак коё берүүгө да болот, андан Чоң ташка үч чакырымдай жете бербей, жол асканын кыры менен өрдөп, алакандай ичкерип кетет. Тигил бешөө текирең таскак эмес, аттарын желдире да алышпайт: алардын бийик аттары кулактарын корко жапырышып, аска жакка улам көз кырын салышып, буттарын араң шилтешет. 

– Кел, мындай кылалы,– деди Кудайназар үзөңгүгө бутун сала берип,– Сен, Кулмамат, ылдыйга түшүп, катын-балдарды Кайыңдынын үңкүрүнө алып баргын. Эртеңкиге чейин ал жакта болгун. Эгерде биз түнү менен сага барбасак – Тажикстанга кеткиле, Бол, тез!

Ээрине плтура берген Кудайназар “чү!” деди эле, жоргосу турган жеринен эле атырылып жөнөдү. Анын артынан узун куйрук, боз айгырын миңген Абдылда чаап жөнөдү, анын куржундары салпылдап, атынын капталын чапкылап баратты. Төлөгөн акыркы болчу. Анын кыска буттуу, чапчаң бээси көздөрүн алаңдатып, ооздугун кемирип, Кудайназардын жоргосунун оордугу эсине келип жаткандай. 

Чоң ташка жай, кандары кызып калган аттарын жоошута сылай, бастырып келишти. Көлөкөлүү аянтча кенен, салкын эле. Тосоттон үйүнө кайтып бара жатышкан Кудайназар менен Кадам ушул жерде эс алышкан болучу. Андан кийин капчыгайда бир жакшылык болгон көрүнөт: же кийиктер келишкенби, же уларлар учуп өтүшкөнбү... Эми ал маанилүү эмес.

– Байлап жиберчи!– Кудайназар чылбырды Төлөгөнгө ыргытып, чуркаган бойдон Чоң ташты айланып өтүп, таманы дээрлик түз, жол тарабы таш менен корголгон асканын жараңкасына көтөрүлүп барды. Абдылда онтолоп, Кудайназардын артынан булгаары гөлөчтөрүн сүйрөп, зорго жетишип жатты. 
Эми турнабайдын да кереги жок болучу: тигил бешөө беш жүз кадамдай жерге келип калышкан. 

– Эңкей!– Кудайназар жекире шыбырады эле, Абдылда жерге эңкейе калды. 

Анын Кулмаматтын ордунда, Кайыңдыдагы үңкүрдө олтурганы жакшы эмес беле! Айтты-айтпады, Кулмамат канчалык жоош болсо да Аллах аны катын кылып жараткан жок да. Ал – али жаш, башкалар сыңары эле мууздап, мылтык атууну үйрөнүп алмак. Абдылда болсо атышып бүттү, эми илбирс окшоп аскаларды кезип, карыган башын окко тосуп жүрмөк беле. 

Кудайназар тизелеп, беш атарын алдына тосулган таштарга ыңгайлап коюп жатты.

– Кара мылтыгыңды алгын да, бул жерге келгин!– деди ал бурулуп койбостон.

– Мен сенин катчыңмын айланайын Кудайназар, Төлөгөн болсо менин катчым,– деди Абдылда жерде жаткан боюнча чыйпылыктап,– Төлөгөндү чакырганга макул бол, ал, аттардын жанында эмне кылып жүрөт! Төлөгөн – үңкүрдө, Кулмамат да үңкүрдө, мен алардын ордуна кара мылтык менен атышым керек. Мен сөзсүз кыйшык атамын, айланайын Кудайназар, баарын бузуп алам...

– Кара мылтыгыңды алгын,– деди Кудайназар жиндене жерге түкүрүп,– Аттарга бар, эски чанач!

– Алтын сөздөр!– деп, кубана шыбырады Абдылда,– Асыл сөздөр!

– Мени уккун!– деди Кудайназар Төлөгөндүн кулагына ийиле берип,– Качан мен айтканда алдыңкысын аткын, жүз кадамдай келгенде. Мен акыркысын атасын. Түшүндүңбү? Азырынча мээлебе, көзүң талып кетет.

Бешөө сүйлөшпөй, үнсүз келе жатышты. Эегерде колдорунан келсе аттары окшоп кулактарын жапырып алышмак. Алдыңкы, кызыл аскердин шинелин кийген атчан  куйрук улаш келаткан жанындагылардан жыйырма кадамдай алдыга чыкты.
Качан алар Чоң ташка элүү кадамдай калганда Кудайназар башын көтөрбөстөн кыйкырды:

– Эй! Артка кайткыла!

Алдыңкысы жооп бербестен токтой калып, артындагы төртөөнүн келишин күтүп калды.

– Сен кимсиң?– деди башкысы жоон үнү менен, жооп болбогон соң дагы кошумчалады,– Биз мергенчиликке баратабыз.

– Кайткыла!– деп, кайталады Кудайназар.

– Калп айтканды койгула!– алдыңкы неме башын тегеретип, үн чыгып жаткан Чоң таштан өөдө карады,– Карасаң басмачыны...– деген менен ал өзү да, жанындагылары да ордунан жылган жок.  

Алар тез, кыска сүйлөшө кетишти.
– Эй, угуп жатасыңбы?– асканын жылчыгын көрө коюп, алдыңкы кыйкырды,– Кана, бери чыккын деп жатамын! Сыйың менен чыккын!

Кудайназар үндөбөдү.
Аңгыча алдыңкы неме атын теминип жиберди, ага удаа анын артынан мылтык атылды, ал, мылтыгын ийнинен ала коюп атып жиберген экинчиси болучу.

Ок, алдыдагы тосулган ташка тийип, зуулдап кайып кетти. 
Башын ийнине каткан Төлөгөн тиштенип, энтиге дем алып жаткан. Көздөрүн жүлжүйтө мээлеп калган Кудайназар көзүнүн кыйыгын ага бурду, Төлөгөндүн жини кармаарда ошентип оор дем алып калчы.
– Башта!– деди Кудайназар алгачкы атчандын аты кош аяктап тура калып, алдыңкы буттары жерге кайра тие бергенде. Тиги да мылтыгын ала коюп, ийинине такап калыптыр.
Кара мылтык Кудайназардын беш атарынын кургак үнүн баса тарс этти. Алдыңкы атчан колунан мылтыгын түшүрүп, колдорун жая берди да атынын жалына бети менен кулап, өбөктөп калды.  Анын коркуп кеткен аты бир нече секирик менен Чоң ташка жете барып, аянтчанын оозуна жетип, жардын жылчыгынан көрүнбөй калды. 

Арткы атчан ээринен мүшөктөй шыпырылып түшүп, буттарын аскадан салаңдата жолдо жатты. Аты аны жыттап, ордунан тургузгусу келгендей кежигесинен тумшугу менен улам түрткүлөп коёт. 

Чоң таш менен жолду тороп жаткан арткы атчандын ортосунда камалып калышкан үч атчан тар жолдо аттарын артка буруп кете алышпай, ордунда топурап калышты.   

Төлөгөндүн кара мылтыгы дагы тарс атылды эле жакынкы ат тик секирип алып, ээси менен кошо аскадан туңгуюкка кулап кетти. Аман калышкандардын экөөнүн бири атынан жылмышып түшүп, ээсине тумшугун такап турган арткы атка жетип барып, аны жулкулдата жолго бурду да жонуна ыргып минип, келген жагына чаап жөнөдү. 
Экинчинин бээси жинденип, ооздугун чайнап, Кудайназардын айгырынын бышкырыгына жээлигип жатты. Анын пайдасыздыгын билип, жүгөнүн коё берген ээси  мышыктай жөрмөлөп барып, качып кеткен шеригинин атына ыргып минди. Ат кош аягына тура  атырылып кетти. Жаңы ээси үстөккө босток чокусуна камчы уруп жатып жолдо өлүп жаткан шеригинин үстүнөн атты секиртип өттү да далбалактап качып берди.  
Жээликкен бээ моюнун созуп, Чоң таш тарапка, Кудайназардын айгыры жакка желип жөнөдү. 
– Бүттү,– деди Кудайназар, өөдө болуп,– Ылдый түшөлүк. Эй, Төлөгөн!
Төлөгөн, жаткан жеринде чекесин ташка такап, тиштерин кычырата кырылдап жатыптыр.

Өз аты аянтчага алып келген башкы атчандын шинели менен өтүгүн чечип алып, Абдылда эми анын кызгылт кыймалуу шымын чече баштады. Алыбеттүү кызыл аскердин денеси нымдуу кум толтурулган куурчактай оор, шалактап эби жок болгондуктан Абдылда шымын чечип ала албай кыйла машакат тартты. 

Оор дем алган Абдылда жеңил болсун деп денени чалкасынан оодарды эле саргыч беттүү неме алсыз кыңылдагандай болду. Эңкейип, Абдылда анын жүзүнө кулагын тосту: ал билинер-билинбес дем алып жатыптыр. 
Абдылда денени айланып өтүп, баш жагына тизелей олтурду да дармансыз денени  ийининен көтөрүп, анын тер баскан саман чачтуу башын жыгачка жаткыргансып моюнунан тизесине жаткырды. Баш Абдылданын эки тизесинен ылдый салаңдап, моюну ачыла түштү. 
Белин байлаган жоолугунан Абдылда оймолуу, чоң, болот бычагын алып чыгып, бышылдап, күч менен кызыл аскердин кекиртегине сайды да, бышыктап мууздап жиберди. Ал, күрөө тамырга тийбеген соң, кан чачырабай, булганган жок.

Абдылда тура берип, жанына дабышсыз келген Кудайназарды байкай койду. Ал, чачтары чекесине жабышып, чалкасынан жаткан Николайдын эгизи, Иван Бабенконун жансыз жүзүнө тигиле карап туруптур.

Саамдан кийин Кудайназар абышкага кайрылды.
– Мунун куру кана? Сен алдыңбы?

Абдылда лам дебей жанында жаткан куржунуна колун сойлотуп, ага салынган Ивандын шинели менен өтүгүнүн алдындагы сабы асемделе кооздолгон кыргыз бычагы тагылган аскердик курду алып чыкты. Кудайназар бычакты алып, мизинин курчтугун сынап көрүп, шымына шашпай аарчыды да бир кезде Бабенко Ивандан алган немис канжарын белиндеги курунан кесип алып, жерге таштады. 
– Кийимдерди алсам болобу?– деди анын жанына келген Абдылда,– Тигинже дагы бирөө жатат, аты да. Мен сенин катчыңмын, Кудайназар...

– Жыйнагын,– деди Кудайназар жылмайып,– Мен кийин бөлүштүрүп беремин. Баарына тең болсун.

Кудайназардын кепесинин жанындагы аянтчада бөлүштүрүштү. Төлөгөн мылтык менен атты алды, Кулмамат да. Абдылдага өлгөн аскерлердин кийимдерин беришти.

– Сен – хансың, Кудайназар, Алтын-Кийиктин ханысың,– деди Абдылда, кийимдерди куржунуна салып жатып,-Сен эмне десең, биз аны аткарабыз.
– Сүт тарткычты алып келгин,– деди ошондо Кудайназар. Абдылданын өңү сакалындай кубара түштү,– Төлөгөн, сен Абдылда менен барып, алып келгенге жардам бергин,– деп буюрду Кудайназар.

– Мен өзүм,– деди Абдылда өчүңкү үн менен,– Өзүм алып келемин...

Сүт тарткыч оор эмес, алып келүү оор болчу. Өзүм! Дал эле орус Иудага айткандай  болду. Кеп, сүт тарткычты куру жатын Кеминкүлдүн тартканында эмес, аны небак эле айдап салыш керек болчу, Абдылданын небереси, же небереси эмеспи, майды сүттөн таяк менен сайгылап жатып алганында болуп жатпайбы. Ал неберени да, же ал башкабы, шайтан алып кетсин дечи! Аны Алтын-Кийикке шайтан алып келген, кайра да алып кетет... Кеп, эми сүт тарткычтын тегирменде эмес, Кудайназардын кепесинде турганында болуп жатпайбы. Эми ал сасыган сандыкта туруп калат. Жалтыраган сүт тарткыч Абдылданын байлыгынын, анын бийлигинин белгиси эле да. Сүт тарткыч менен бирге Абдылданын бийлиги, балким байлыгынын баары Кудайназарга өтүп кетпегей эле. Эми ар бир акмак да сүт тарткычтын алдындагы сасыган сандыкта тегирмендин барасына катылган алтын тыйындар сакталып жатат деп ишенип алышат эмеспи. Ошентсе да Абдылда сүт тарткычты алып келе жатып, ахыбалдын анчейин деле жаман эместигин ойлоду. Кишилер мейли, кандай ойлошсо ошондой ойлошсун, азырынча бара өз ордунда жатат, акылгөй киши катчы катары али башы жаш Кудайназардын амалын таап, көп пайдасын көрбөй койбойт. Кожоюн башкарат, кеңешчи аны багыттайт. Катчы дегениң кеңешчи да. Кеңеш – шыбырап айтылып, буйрук – кыйкырып берилет. Кудай алгыр Кудайназар кыйкыра берсин. Ошенткен менен азыр заман оомалуу: эртең сүт тарткычтын кайда турарын бир Аллах билет, билким биле да албастыр.

– Кайда алып барайын?– деди Абдылда аянтчанын дал ортосуна барктана токтоп. Ал, сүт тарткычты колунда баладай аяр көтөрүп турган болчу. 
– Сандыктын үстүнө койгун,– деди Кудайназар,– Кимге керек болсо каалаган киши сүтүн тартып алсын.

Абдылда, аркасынан кимдир бирөө такымга чапкан сымал шалак олтура кетти.  

– Мен сенин катчыңмын, Кудайназар,– деп күбүрөдү Абдылда,– Мен сага бир сыр айтуум керек. 

Бир саамга ойлоно калып:

– Болуптур,– деген Кудайназар, Абдылданы ээрчип кепени көздөй жөнөдү. 

Сүт тарткычты сандыктын үстүнө оор коюп, Абдылда артына кылчайды. Кемингүл шамдагай кыймылдап, буюмду таза чүпүрөк менен жаба салды.

– Катының сыртка чыга турсунчу,– деди Абдылда.

Келин күйөөсүнүн айтканын күтпөй эле сыртка чыгып бараткан болучу. Байкуш Абдылда Кудайназар менен көзмө-көз неге сүйлөшүп албасын.
– Кудайназар, сен антпегин,– деди Абдылда бурч тарапка чимкиринип, башын чайкай,– Сүт тарткычты аларга тарттырбагын.

Кудайназар кашын ачуулана серпип, Абдылдага карап калды.

– Согушту сен баштадың,– Абдылда Кудайназарга көзүн көтөрбөстөн сөзүн уланта берди,– Калгандар сени угуп, коркуп турушу керек... Сенде аларда жок бир нерсе болушу лаазым. Бул жерде майдын эч кандай тиешеси жок, сен аларга каалаганын жасата берсең, алар сага тең ата болуп алышат да, сага баш ийишпей калышат, башчы болбой каласың. Сага кереги жок болсо да колго түшкөн олжонун жарымын алып турушуң керек. 

– Сенин айтканыңа караганда,– деди Кудайназар, анын үнүндө кекчилдик эмес, кызыгуусу байкалып турду,– сүт тарткычты бербей койсом, биздикилер жакшы согушабы? Эмнеге?

– Бир кезде мен да башчы болгомун, Кудайназар,– деген Абдылда сандыктын четине олтура кетти,– Мен кытайга кетчи жолду кокосунан кармап тургамын, себеби менин кишилерим мени беш манжамдай угуп турушчу. Эмнеге дейсиңби? Алгач мен аларды тыйчымын да анан гана уруксат берчимин. 

Экөө эки жакты карап, унчукпай калышты.

– Сулуу кызбы, кооз сүт тарткычпы – баары бир,– Абдылда ишенимдүү айтты,– Сага эмне керек, аларга эмне болбойт, ошол маанилүү. Ансыз баары бузулат.
– Сенин айткандарыңда жүйөө бардай,– деди Кудайназар Абдылданы ийинге акырын түртүп,– Албетте, антүү жаман, бирок туура.

– Аллах бизди башчы кылып жазалайт,– деген Абдылда сандыктан бүжүрөй тура калды,– Ошонусу үчүн биз Аллахка ырахматыбызды айтабыз.

Чоң таштагы окуянын эртеси эле Кызыл-Суу тосотуна  кабар жеткичекти өрөөндүн эли бир топ койлорду союп, бозолорду ичип жиберишти. Бешбармак менен жыты буркураган ысык сорпого удаа Кудайназардын ысымы да кепеден кепеге учкан куштай таркады. Семиз эттен жеп, алдыдагы кармаштарды кызуу сөз кылышкан элдин көңүлү көтөрүңкү. Качан кечке чейин эт желип бүтүп, сорпосу да калбай калган кезде  дуулдаган көпчүлүктүн айтуусунда Кудайназар баатыр мурдатан даярдалган замбиректи кайра-кайра аткылап, бүткүл орус аскерлерин, аларга жардамга келгендерин кошо  талкалап, Иуда Губельман болсо жарадар болуп тосотто жатты, жаңы келген орус падышасына каршы Бухарада көтөрүлүш чыгып, аларга кошулууга колун баштап барган Кудайназарды эртең менен Кызыл-Сууда тосуп ала турган болуп калды. 
Кенен тамак баштагы канды ашказанга тартып кетет эмеспи, ошондо көңүлдөгү аялуу тилектер чындыктай көрүнүп калары турган иш. Эс алып алган кан качан кайрадан башка кайрылып келгенде кечээ желген чүйгүн тамак чөп менен арпаларды семирткенге гана жарап калат. 
Таң эрте Иуда Губельман аскерлеринин башында Кызыл-Суунун кепелерин аралай чаап, өрөөндү тегеренип чыгып, кайрадан тосотуна келди.
Иуда Алтын-Кийикке чабуул коюуну ойлогон да жок. Чоң таштагы үчөө өлгөн жерде элүү кишиси да жер жазданып каларын ал жакшы билет. Колунан келсе ал, жагымсыз окуяны унутуп деле салмак: Бабенко Иуданын макулдугу менен эмес, ага баш ийбей  Алтын-Кийикке мергенчиликке кетип калган болучу. 

Буктурма коюп, Кудайназар өз сөзүн бузган жок, чоочун кишилерди өткөрбөдү. Бирок аны дивизиянын штабындагылар эске алышмак беле! Алар үчүн Кудайназар – куралдуу кылмышкер, аны жок кылуу тууралуу буйрук штабдагы жазма машинкада небак эле беш нускада жазылбай койду дейсиңби. Алардын биринчи нускасы Москвага жиберилип, бешинчиси бул жакка, Кызыл-Сууга келери бышык. Ошону менен Кудайназардын күнү бүтөт. Ага кошулуп көптөгөн кызыл-суулук өзгөчө маанидеги атчан аскерлер тобунун жоокерлери да ажалын табышат. 

Өзү деле атын минип алып Алтын-Кийикке барса болот дечи. Бирок, ал жакта эмнени сүйлөшмөк? Кудайназарды Афганистанга өтүп кеткин да, жалпы теңчиликтин орнотулушун күткүн демекпи? Анын өз кыштагынан бир да кадам чыкпасы бештен белгилүү. Губельманга болсо душман менен тымызын сүйлөшүү жүргүзгөндүгү үчүн трибунал даяр. Анда эмне, Иуда Кудайназардын ордуна Афганстанга качмак беле?!   
Анда эле укмуш болбодубу: пулемётту сатып алгысы келген куу абышка менен Иуда Губельмандын өзү Афганистанда ээрчишип жүрсө... Алар кербендерге кол салып, тонолгон оокаттарды кайра тоношот да, аларды пулемёту да, революциялык түшүнүктөрү да жок кедейлерге теңдеп, бөлүштүрүп беришет. Эми штабдын буйругунун бешинчи нускасы келгичекти Кудайназар да сөзсүз ошентет болушу керек. Теңчилдик үчүн сөзсүз эле Афганистанга өтүү керек эмес, өрөөндө да кармашууга болот. Кудайназар дал ошентип, согушат. Иуда да Кудайназар менен дал теңчилдик үчүн согушат... Токто, Иуда! Бул жактан кайрадан Россияга которууну өтүнүү керек. Которбой коюлары да ыктымал, чынында эле которушпайт: Россияда өздөрүнүн Иуда Губельмандары жетиштүү, аны бул, жердин түбүнө жөндөн жөн эле жөнөтүшкөн жок да. Дагы жакшы, эски досторуна рахмат, түндүк аралдарындагы түрмөлөрдүн бирине  түшкөн жок: алдын ала эскертишип, жолдомо алып бере алышты. Интернационалдык теңчилдик дегендин эмне экендигин Москвада жакшы билишет, Москвада азыр кеңешке кулак кагышпайт. Иуда ошентип БКга, “дал өзүнө” кат жазып көрдү эле, минтип, Памирге түшүп калды. Эми кайда баруунун бир айласын таап көр: кербендерди тоноп Афганистанга кетүү керекпи, же Россиянын түрмөсүндө олтуруугабы, же болбосо Алтын-Кийикти чоочун кишилерден коргогону Кудайназаргабы. 
Иуданын аскерлери чечкиндүүлүк кылышты. Алар Алтын-Кийикке өтүп барып, кыштактын таш талканын чыгаруу үчүн Оштон кошумча күч суроону талап кылышты. Аман калышкан экөөнүн алдамчы жол менен Чоң таш тууралуу айткандары отко май чачкандай эле болуп жатты: каргыш тийген жапайылар шайтан алгыр өз уяларына жашырынып алышыптыр, эми биз капчыгайдын таманы менен көрүнбөй барып, же коңшу өрөөн аркылуу айланып өтүп, артынан түшөбүз. Маркум Ивандын эгизи – Николай Бабенко тосотко жакын жерден көчмөн койчуну кармап алып, кашарына камап, кылычын башынын үстүндө ызгытып, эгерде Кудайназардын кыштагына башка жол менен алып барбасаң бөлө чаап саламын деп коркуткан экен. Иуданын буйругу менен Николай Бабенкону эптеп кармап, байлагычакты ал койчунун кулагын жаак эти менен кошо шылый кесип алыптыр.

Бул окуядан кийин Кудайназардын жеңишин катуу майрамдашкан кызыл-суулуктар кепелеринен алыс чыгышпай, кийинки окуялардын кандай болоруна чочуркай кулак түрүп калышты.
Арийне, эч кандай окуя болгон жок.

Кеч менен бирге кийиздей тыкыс туман ашууну чулгап, төмөн жылмышып келип, Алтын-Кийиктин төбөсүнө уюлгуй токтоп калды. Дем алуу оорлоду. Таңга жуук тумандын бозоргон үзүктөрү жерден көтөрүлө берип, калыңдап барып нөшөр төгүп жиберди. Дайра күчөп, мөңгүлөрдүн үстүндө узун, көк чагылгандар жаркылдап, түпсүз, бозоргон таңкы нурдун майрамын бузуп салды. Жаныбарлар адамдарга ыктап, кишилер болсо иштерин токтотуп, колун түшүрүп, асмандан кудайлап алда нени күтүп калышты. 

Асман кургап, көгөрө баштаган маалда, түштөн кийин Абдылда мөңгү тараптан кайтып келди. Ал, мындын үч күн илгери тээ, качаңкы, унутулуп калган төтө жолду чалгындап келүүгө кеткен болучу. Ал жол – ак карлуу Төө-Ашуудан тартып тажиктердин Гүл өрөөнүнө чейинки аралыкты туташтырат. Абдылда менен бирге орустардын алдыңкы аскерлеринен качып келип, өткөн жумада Кудайназарга кошулган гармдык үч тажик да кетишкен эле. Алар тоолорду жөө басып, көзү көргөн алыскы жакты беттей жүрө беришкен, анын арты коркунучтуу экени анык: булар келдиби, артынан башкалары, кимден качса алары да жете келип калуулары ыктымал. Ошондуктан Кудайназар Төө-Ашуу тарапты чалгындап келүүгө, кимдир бирөөлөрдүн келип калууларын күтүүгө болобу, жокпу деп Абдылданы жиберген. Атаганат, Алтын-Кийиктен нары дүйнө бүтүп калганда не, эч ким, ажалдуу да, сактоочу да Чоң ташты айланып өтө албай, бир да жандык мылтык асынып келе албаса. Ошондо бейгам, өзүнчө жашай беришпейт беле. 

– Аллах мени тегирменимде жай жаткырып, өлтүрбөйт көрүнөт,– деди Абдылда жайдары, илбирс ичиги менен Кудайназардын тар эшигинен кыпчыла кирип келе жатып.

– Суу болдуңбу?– Кудайназар кыска сурап койду,– Эй, Кадам, кургак чырпыктан алып келчи.

Кепенин жер таманын жылаңайлак тамандары менен ичиркене басып, бала коңшу бөлмөдөгү сарайга желе басып кетти. Ал жакта ун, арпа, сүрсүгөн эттер, азыноолак отун сактала турган.

– Тери сууну өткөрбөйт эмеспи,– деди Абдылда колдорун отко жылыта ушалап,– Олжолуу болдук, Кудайназар, жакшы олжо. Аларды азыр бөлөсүңбү, же качан?

– Эмне болгон олжо?– Кудайназар көздөрүн жүлжүйттү,– Сен мөңгүдөн келдиңби?

– Ашуудан,– деп бышыктады Абдылда,– Каякка карабагын, кишилер жүргөн заман келбедиби. Жаман кезең!.. Бул – сага.– Абдылда чепкенинин этегин ачып мулуйган маузерди сууруп чыгып, Кудайназарга сунду.

Кудайназар куралды чапчаң ала койду. Тапанчаны кызыга карап, алакнында аласалдырып, манжалары менен сылап – Абдылда ага эмне деп жатканын уккан жок:

– Биз Төө-Ашуудан чыгарыбыз менен карасак – экөө келе жатат, таңгактар артылган төрт аттары бар. Ал эмне таңгактар, кишилер эмнени ташышат – аны сен сөзсүз билишиң керек! Биз аны текшерелик десек эле, тигилер качып жөнөштү. Араң кууп жеттик... Аттарын кийин кармап алдык.

– Аларчы, эмне болушту?– деп сурады Кудайназар кошкөңүл.

– Качып кетишти...– Абдылда көздөрүн ала качты,– Тажикстанга кайра кетип калышты.

– Алар кайда баратышкан экен?– деп сурады Кудайназар, маузерди катып жатып.

– Ким билсин...– Абдылда айласы кете ийинин куушурду,– Кытайга баратышса керек. Контрабандисттер. Сен өзүң айтпадың беле: чоочун эч кимди жолотпогула деп.

– Куралчан аскерлерди жолотпогула дегем,– Кудайназар катаал айтты.

– Биз алардын куралдарын чечип алдык!– Абдылда жандана түштү,– Анан эмне! Эки мылтык менен бул тапанча. Октору бир жашик.

– Каякта?– Кудайназар жумшара түштү,– Көрсөтчү.

– Эй, силер кайдасыңар!– Абдылда каалганын артындагыларга кыйкырды,– Алып келгиле!– Тажиктер бөлмөгө ачылып, аркан менен жаңы эле байланган таңгактарды  көтөрүп киришти.  

– Не бар, не жок деп текшерип көрдүм,– Абдылда актанып койду,– Курулай ташыганда эмне.

Ал таңгактарга барып, жиптерин тез эле чечип жиберди. Ачылган таңгактардан килемдер, жезден чегилген идиштер, өзбектердин көк, түркмөндөрдүн кызыл түстүү чепкендери, саймаланган бухаралык топулар чачыла түштү. Кыпкызыл тукабанын катуу оролгон таңгагы көз жоосун алат. Марылык зергерлердин колунан чыккан аялдардын шылдырактарындагы акак таштар менен “жолборстун көздөрү” оттой жанат. Алардын арасында жалтылдаган кыны алтын, сабы кара сөөктөн жасалып, кызыл таштар менен кооздолгон балдардын канжары өзгөчө эле.

– Кичинекей ханга!– Абдылда шаттуу айтып, жайнаган буюмдардан канжарды алып чыкты,– Атаңда бол!– Дал атасындай өктөм кыймылдап Кадам Абдылданын колунан канжарды тартып алды. Кудайназар аны жактыра карап турду.

– Мына мындай кылып сыноо керек, карагын!– Кудайназар баласынан канжарды күчкө сала араң алды,– Эгерде курч болсо тырмакты оңой эле кесет. Көзүңдү кара, бир жериңди кесип алып жүрбөгүн: өз бычагына кесинип алуу ө уят!

– Жакшы бала, күчтүү бала,– Абдылданын чечекейи чеч болуп жатты.

Үч тажик үндөбөй, капшыт жакта турушту. Суу болгон кийимдеринен буу чыгат.

– Ар кимиңер бирден чепкен алгыла,– деди Кудайназар,– Аттан да бирден алгыла. 

Кооз чепкенди кол учуна алышкан тажиктер арты менен жылып, кулдук ура сыртка  чыгып кетишти.   

– Сен өзүңдүкүн небак эле алып алсаң керек?– Кудайназар Абдылдага кекээрдүү карады.

– Мага чоң арабадан жолго түшүп калган чаңдары эле жетет,– деди Абдылда колун бооруна алып,– Мен эңкейип, сенден калган калдыктарды алганыма тобо кылдым.

– Алтын чаңдарыбы?– деп тактады Кудайназар,– Болуптур, мейли... Тапанчага ырахмат. Аны сенден ошол чаңдарга сатып алды деп койгун.

Абдылда ыраазы боло башын ийди.

– Мен, сен буюргандай Төө-Ашууга чыкканымда,– Абдылда башын көтөрбөстөн сөзүн улантты,– сага тапанчаны чын ниетинен бергилери келбеген чоочун кишилерди кубалап жөнөгөнүмдө: эгерде Аллах мени Алтын-Кийикке аман-эсен жеткирсе сага бир кеңеш айтайын дедим эле...

– Айта бергин,– Кудайназар өтүгүнүн тумшугу менен марылардын жалтырактарын акырын аңтарып жатып уруксат кылды.

– Кайыңдыдагы үңкүрдүн үстүнө сага боз үй тигелик, бизге уруксатыңды бер!

– Эмнеге? Кудайназар таң кала түштү,– Менин кепем сенин тегирмениңден жаман эмес.

– Ооба, жакшы!– Абдылда нааразылана колдорун серпип алып, кайрадан илбирс ичигинин жеңине катты,– Мыкты! Кенен! Жайлуу! Бирок, сенин кишилериң сенин кайдагы бир мергенчидей эмес, хандай жашаарыңды көрүшү керек... Биздин алтын-кийиктиктерге баары бир, бирок сенин эми үч тажигиң бар, дагы да башкалар келет, көрөсүң. Алар сенден өз колуңа кошуп алууну саман кепеден эмес, хандын боз үйүндө сурануулары керек, мейли кепең менин тегирменимден мыкты болсун!– Кудайназар үндөбөстөн очоктогу чокту чырпык менен чукулай берди.

– Билесиңби, урматтуу Кудайназар,– Абдылда кыйды унчукту,– кел, мындай кылалык: биз боз үйдү тигелип, сен өзүң карап көргүн. Жашагың келбесе салтанаттуу кез үчүн тура берсин.

– Мейли,– Кудайназар макул болду,– тиге бер. Көрөрбүз... Мынабул көр-жерлерди да,– ал, килем, чепкендер менен тукабаларды аста тээп койду,– ошол жакка алып бар.

Абдылда жеңилдене улутунуп алып, ордунан туруп, сыртка чыгып кетти.

Лейла Абдылдага небере болобу, же кимиси болот – Алтын-Кийиктегилердин эч кимисинин иши жок болчу. Абдылданын өзү да ал тууралуу ойлончу эмес: баш оорутуп эмне кереги бар. Он жаштардагы кызды төрт жыл илгери алыскы туугандары тегирменге алып келишкен. Ал, капыстан келишкен туугандар түркмөндөрдүн чөлүндө кызыл жүгүрүктөн каза тапкан сенин үчүнчү балаң Абдылданын кызы болот дешкен.
 Эгерде бир жагдай болбогондо баары эле жакшы болмок: кыз өзүнүн маркум атасын Курд дей турган, ал эми Абдылда болсо үчүнчү уулу төрөлгөндө ага Мурат деген ысым ыйгарган болучу. Андан сырткары, небересин алып келишкендерден деле жакын эмес туугандарынан Абдылда Мураттын кабак-кашым дебей эле Самаркандда чайхана кармап, түркмөндөрдүн кумуна барайын деген ою жок эле жыргап жашап жатканын уккан. Бул, теңирден тескери имиштерди, дагы башка чаташтуу кептерди талдап чыгып ал, кызды алып келишкендер эч кандай тууган эмей эле, кайсыл бир туугандарынын тааныштыры деген бүтүм чыгарган. Анын бул иликтөөлөрү дагы бир ойго түрттү: Самаркандда чай сунуп жүрөт деген үчүнчү уулу Муратты көрүшкөн туугандары да эч кандай тууган эмес, ушакчылар. Ошондой, жүйөөлүү эки бүтүмгө  келген соң Абдылданын санаасы тынып, Лейланы жүрө берсин деп, үйүндө калтырып койгон.  

Лейла жоош, элпек кыз болуп өстү: мейли кир жууйбу, тамак жасайбы же койдун көңүн чабабы – бардык ишти кың дебей аткарат. Кыз, он бешке келгени Абдылда чоң атасынан бир да жылуу сөз укпады, анын эмне экенин да билбейт. Мурдагы, бала чагындагы жашоосунан деле мээрим көргөнү түк эсинде жок, көрбөгөн деле чыгар, түркмөндөрдүн кумунда калган маркум Курд деле аталык мээрден куру болсо керек. Жайында жылаңайлак безилдеп, кышкысын Абдылданын эски кепичи менен денесин араң жапкан кимдир бирөөнүн көйнөгүн сүйрөгөн Лейла аны жарык дүйнөгө неге жаратканын, Алтын-Кийикке эмнеге алып келишкендерин, келечеги кандай болоруна түк акылы жетпейт.  
Абдылда аны дал ошол, жыртык кийими, гөлөчү менен жаңы боз үйгө алып келди. Кыз, адатынча өзүн каякка алып бара жатканын сураган да жок, алып баратабы, демек, Абдылдага ошондой керек. Чоң, ак кийизден жасалган боз үй ага абдан жакты. Көз жоосун алган ички жасалгалары тим эле укмуш. Мени бул байгер боз үйдүн ичин жыйноого же кайсыл бир ишти жасоого алып келсе керек деп ойлоого да батынбайт, түйшүгү күч болуп кеткен Абдылдадан бул, мамык килемдердин үстүндө менин ордум кайсыл болот деп сурап, мазесин албады. Ал, сабыр тутуп, күтүүнү чечти, андан башкага аргасы жок эле. 

Күтүү көпкө созулуп кетти: Абдылда, боз үйдү тигишкен үч тажик менен кыштакка кайтып кетишти. Жападан жалгыз калганына көзү жеткенден кийин Лейла өзүн эркин сезе түштү. Ал, манжалары менен текиндик кызыл жана перстердин көгүш килемдеринин боёкторун кызыга чукулап көрүп, төрдөгү кабаттай жыйылып, көгүлтүр жибек менен жабылган төшөктөрдү сылап, кармалап чыкты. Саамга олку-солку болуп туруп, акыры оймолуу, ак калай гүлдөр менен кооздолгон сандыктын капкагын ачты да таң калгандан не кыларын билбей, көздөрү тумандай түштү. Тим эле жомоктордогу казына: кытайдын көз жоосун алган жибектери менен чымкый кызыл тукабада шакектер, шурулар, чач кыпчуурлары, чач учтуктар, көптөгөн зер буюмдар көз жайната жайнап жатты. Эс учун жоготкон кыз ачкөздөнө сандыктан баарын алып чыга баштады, сандыктын түбүндөгү кооз кездеменин алдынан оймолуу, жез алкактуу, жалтылдата жылмаланган күмүш күзгүнү таап алды. Анын тегерек бетине карай берип коркуп кетти, андан таноолору сүйкүм кырдач мурундуу, жарык маңдайга куп жарашкан кочкул-күрөң көздүү, чымыр эриндери жука ээгине кынапталган кыз карап турган экен. Күзгү кармаган колун алыстата берип ал, көйнөктүн терлүү жакасына жашырынган койкойгон моюнду кунт коё карап алды. Ага бир нерсе жакпай калгансыды; манжалары менен жакасын ачып көрүп, көздөрүн күзгүдөн албастан башын нары-бери бурады да бош колу менен килемде жакын жаткан тыйындар аралаш тагылган шуруну алып, көкүрөгүнө коюп көрдү. Жарашыксыз, кир кийимге өмүрүндө биринчи жолу жини келип, өкүнүп кетти. Күзгүнү таштай коюп, оролгон тукабадан бир кыйла жандырып алды да, колдорун гана калтырып, кездеме менен моюнуна чейин шашыла оронуп алды. Анан, калың кездемени моюн тушунан акак таштуу кыпчуур менен бекитти да солкулдаган, чымыр денесин созо керилип, уйкусураган кишидей бактылуу жылмайып койду. Ал, кызыл килемге сыңар тизелей олтуруп алып шурулар менен шакектердин улам бирин шашыла тагынып, кыпчуурлар менен чач мончокторду туш келди иле берди. Качан гана килемде эч нерсе калбай калган кезде колдорун бооруна катуу бириктирип, өзүн-өзү кучактап, коё бербей жаткансып үнсүз, акырын олтура берди.          
Куржунун көтөрүп кирген Абдылдага кыз алыскы, эч ким жете албаган чоочун дүйнөдө жүргөнсүп, кошкөңүл карап койду. Ал ушул, тукаба менен күмүштөргө тунган бойдон өлүп калууга да даярдай болчу. 
Кызга учкай карап койгон Абдылда бычагын ала чуркаган жок, тескерисинче, жактыргандай жылмайып койду. Ал, куржунун килемге таштап, андан аялдардын көйнөгүн, шалбарын, кызыл чепкен менен булгаары өтүгүн алып чыгып:
– Кийгин,– деп, кыска гана буюрду.

Үстүндөгү шыңгыраган чүпүрөгүнөн арыла салып, кийимдерди ийкем алды да Лейла жабуунун артына кирип кетти. Бир аздан соң дароо бойго жеткен, эч кимге тиешесиз бийкеч болуп чыга келди. 
– Бери кел,– деди Абдылда, кыз жакындаганы менен окчундай токтоду.

Куржунуна эңкейген Абдылда колун сала аңтарып, келиндердин башкы зер белгиси болгон “алтын кашты” – алтын жебеси маңдайга салаңдаган кептакыяны алып чыкты.

– Ме!

Абышкага сактана караган Лейла такыяны башына кийди.

– Сулуу кыз,– небересине сынай тигилген Абдылда өзүнчө сүйлөндү,– Арыктыгы болбосо...

– Мунун баары магабы?– деп сурады Лейла, жоопту укпай калбайын дегенсип моюнун созо.
– Бул кутуда осмо бар,– Абдылда ага жооп берген жок,– кашыңды боё... Буларды жыйнап кой, жакында күйөө бала келет.

Боз үйдөн чыккан ал төмөндөгү кыштакка көпкө чейин карап турду. Анан атына келди да күшүлдөп, аттын жонундагы али кызгылт, жылуу койдун этин чече баштады.

Сүт тарткычтын туткасын тегеретип жатып, Кемингүл өзгөчө ырахатка батуучу. Мына, азыр да тегереткенин бүтүп, сүттүн көбүгүнө кошула тегеренип, чайынып алгансып, өзү да майдуу, жылмакай болуп калгандай магдырап, жеңилденип, майрамдагыдай эс-мас тартып турду.

– Айтчы, Кудайназар,– деп кайрылды ал күйөөсүнө,– Абдылда Кайыңдыга эмнеге боз үй тигип жатат?
Кудайназар кийиктин чийки терисинен ичке кесип алып, тогуз жондуу камчы өрүп олтурган. Теринин бир учун тиштеп алып катуу тартып, манжалары менен камчынын жумуру жонун тегиздеп жаткан. Тогуз жон камчыны оор, машакаттуу.
– Абдылда акылынан айныды,– деди Кудайназар,– Ал мени хан деп ойлоп алыптыр. Болбосо Кайыңдыда мага боз үйдүн кереги эмне?

– Биз боз үйгө көчөбүзбү?– деп сурады Кемингүл,– Бул жерде баары кол алдыбызда, кошуналар да...

– Жок, эмнеге көчмөк элек,– Кудайназар камчыны суу толтурулган чарага сала коюп, шашып кетти,– Ага бүгүн барып көрүп келем, Абдылда таарынып калбасын, анан бүттү.  
– Тажиктер ал жакты аябай кооз экен дешти,– Кемингүл күйөөсүнө жакындай олтурду,– Боз үй да аппак...
– Ак,– деп ырастады Кудайназар,– Мен али жакындан көрө элекмин. Ал, Абдылданын боз үйү, кампасында жатканына канча жыл болду, желдетип алсын.
– Абдылда аябай куу,– деди Кемингүл,– Өмүр бою байлыгын басып жатып, эми жайып жатат.– Ал, башын бачым буруп сандыктын үстүндө, чыт чүпүрөк менен жабылып турган сүт тарткычты карап койду.

– Ал, өзүнөн ашып кете албайт,– деди Кудайназар камчыны сууга жумшартып жатып,– сен коркпо... Карыса да башы жакшы иштейт.

– Тиги орус, бизге кант алып келгенчи,– Кемингүл капыс суроо салды,– ал Чоң таштын жанында өлдү беле?

– Аны эмнеге эстеп кеттиң?– деди Кудайназар камчыны чарадан алып жатып жактырбай.

– Ал, куу эмес болчу,– деди Кемингүл.

– Ал, куу эмес,– Кудайназар катынына тигиле карады,– Ал, коркунучтуу.

Кемингүл унчукпай калды, анын үндөбөгөнүн макул эместей түшүнгөн Кудайназар туталанып, кыжына кетти.

– Коркунучтуу!– ал, күтпөгөн жерден кыйкырып, камчыны ыргытып жиберди. Камчы учуп барып дубалга тийгенде анын боз ылай шыбалган бетинде жыландын суулуу изи карая түштү,– Ал, биздин кандай адамдар экенибизди түшүнө албайт, ошону үчүн байкуш көрөт! Ал, бул жердин баарын өз билгениндей жасагысы келет, бизге анын кереги жок!

– Ал жаман, Кудайназар, ал жаман,– деди Кемингүл жинденип кеткен күйөөсүнө жалтак  карап,– Сеники туура...
– Мен аны жаман деп жаткан жокмун,– Кудайназар үңкүйүп, катаал айтты,– Мен аны коркунучтуу деп жатамын... Өтүгүмдү алып берчи, барайын.

Жогору көтөрүлүп келе жаткан Кудайназарды көрө сала Абдылда аны утурулай ат койду. Боз үйдө Кулмамат менен Төлөгөн, анан как палоону катыра басчы тажиктердин бири бар болчу. Казанды тегерене күйпүлүктөгөн тажик капкактын ачыгынан буркураган жагымдуу жытты маашырлана жыттап, эт бышырып жатты. Ал, даяр болуп калган.

Лейла көшөгөнүн артында олтурган. Бир сааттай болду: Абдылда аны биринчи конок боз үйгө жакындаганда эле олтургузуп салган. Ага кайда олтуруп, канча күтөт – баары бир болучу. Качан убактысы келгенде өзүн чакырарын билет.

Абдылда мени кимге катындыкка берет – деген суроо Лейланын бүйүрүн козгоп, бирок анчейин деле бушайманга салган жок. Эркектердин баары бир эмеспи: катындарына бирдей мамиле жасашат, Төлөгөндүн катыны Кудайназарга Кемингүл кандай кызмат кылса дал ошондой эле кызмат кылат. Күйөөң карыбы-жашпы, бою кодобу же узунбу – аялдын төрөтү келгенде айырмасы жок, баарыныкы бирдей эле бакырып, ыйлайт... Күтүүнүн өзү, көшөгөнүн артында олтуруу – Лейланын табиятын толтуруп, жеңил толкундатып да, сыймыктантып да жатты. Бул күтүү акыры кимдир бирөө келип, аны чакырар замат ал көшөгөнүн артынан чыгары менен дароо бүтөт да, таштандыдагы кыздан башкалар сыңары эле Лейли катынга айланат да калат. Ага ыраазычылык катары ал көшөгөдөн чыккандан кийин эмне күтсө да баарына макул болууга даяр. Ал, бир гана нерседен: Абдылданын айнып калуусунан коркот. 
Боз үйдүн ичиндеги кепке анчейин деле кулак салбады: Кулмамат менен тажик аба-ырайына жараша суурлардын төлдөөсү жөнүндө сүйлөшүп олтурушту. Төлөгөндү суурлар кызыктырган жок, ал эт салынган казандардын улам бирине барып, шилекейин жутуп, ачкалыгы эсинен эч чыкпай койду.  

Туяктардын дүбүртү тоо капталдай келген жол менен эмес, Лейланын жүрөгү аркылуу өткөнсүп катуу жана даана угула түштү. Ал, шашыла кыймылдап “алтын кашын” түздөп, чепкенинин этегин кымтылап жиберди.  
– Кир, өзүңдүн үйүңө киргин да үй ээсинин ордуна олтургун!– кыз, Абдылданын тааныш үнүн укту. Ал, көшөгөнүн жыртыгы жоктугуна өкүнө түштү. 

Боз үйдүн ичине көз жүгүртүп, беш атарын керегеге илди да Кудайназар дасторконду айланып өтүп, төрдөгү килемге олтура кетти.

– Жаныма келип олтур, Абдылда,– деди ал, чети сары, сыя кыйуулар менен кооздолгон бухара жибегинен тигилген бош жаздыкты ага жылдырып,– Сен баарын жакшы жасаптырсың.

– Бүгүн сенин жаныңдагы сыйлуу орундун ээси бар,– Абдылда мурдунан күңкүлдөп калды,–  Аллахым кааласа мен ал жерге эртең олтурайын... Сенин жаңы үйүңдө бүгүн жаңы түгөйүң олтурсун. Белегимди кабыл алып кой, Кудайназар хан! Эң кымбат нерсемди сага арнадым...

Абдылда кантээрин билгенде жашып да жибермек. Ал, көшөгөгө барып, аны кенен, шарт серпип жиберди. Кудайназар менен меймандар андан көзүн тартып ала албай олтуруп калышты.

– Кел!– деди Абдылда, “алтын каштарын”, шуруларын, чач учтуктарын шылдыраткан Лейла ордунан тура калып, уюй түшкөн буттарын зорго шилтеп, Кудайназардын жанына келип, саал арткараак олтуруп калды. 

Меймандар деңдароо болуп, саамга үнсүз олтуруп калышты, жымжырттыкты жийиркене түкүрүнгөн Төлөгөн гана бузуп жиберди, оозуна чымын кирип кеткен эле. Абдылда көшөгөнүн четин кармаган бойдон ордунда катып, тура берди.

– Сен дагы эмнени ойлоп алгансың, Абдылда...– Кудайназар Лейлага көз кырын узата карап, жактырбагансыды,– Менин катыным бар, бирөө эле жетет.

Сыңар тизелеп олтурган Лейланын ийиндери билинер-билинбес солкулдап ыйлап, көздөрүнөн ачуу жаш сыгып олтурду. Эриндери диртилдеп, ээги тиш кагат. 

– Мени таарытпа, Кудайназар,– деди Абдылда көшөгөнү коё берген колдорун курсагынын үстүнөн кайчылаштырып,– Мени укпасаң да кишилериң эмне дешет, ак ниетимден, калың сурабай, сага белек кылдым, алып кой...

– Жакшы кыз экен,– деди Төлөгөн,– Мурда бул жерден көрбөптүрмүн.
Лейла ыйлаган менен ордунан жылган жок. Каякка олтур десе ошол жерден жылбай  олтурду. Кудайназар башын буруп, аны көңүл коё карады.

– Жок, Абдылда,– деди Кудайназар чечкиндүү,– Кел, тамакты жейлик, анан кызды жерине жеткирип койгун. 

Тажик боорсокторду дасторконго чачып жиберип, эттүү чараны ортого коюп жиберди. Кудайназар майлуу куймулчакты алып, кыймылсыз олтурган Лейлага сунду. 
– Же!– деди Кудайназар,– Чоң атаң сени ушул кезге чейин эмнеге камап жүрдү экен... Эттин тузу азыраак экен, туз сээп ал.

Устуканды элпек алган Лейла эңкейе калып Кудайназардын колунан өптү. Анын эрини шашканданбы колунан өйдө, билегине ысык тийди. 

– Ой, азамат!– Кулмамат арманду сүйлөндү,– Кандай жакшы кыз!
Кудайназар Лейладан көзүн буруп Кулмаматка бир нерсе айтайын деп оозун камдап барып токтоду. Атүгүл ал колун созуп, маанилүү, алгач Лейла менен Кулмаматка, дегеле баарыга тиешелүү жакшы сөз айтайын деген. Негедир антпеди. 
Ошентип, ар ким өз устуканын унчукпастан жеп жатышты. Качан, кайталы деп камына баштаганда төмөндөн, жол тараптан узак, созулган ышкырык чыгып калды.
– Күзөтчү!– деген Кудайназар башын көтөрүп, кунт коё тыңшап калды.– Төлөгөн, барып, карачы!
– Бул жакка чаап келатышат,– деди Төлөгөн, эшиктен шыкаалай коюп. 

Аңгычакты жол күзөткө коюлган тажик атын чапкылай жете келип, босогодон кыйкырып жиберди.

– Бизге! Аскерлер! Ылдыйдан келатышат!  
– Канча экен?– деди Кудайназар тажикти түртө, сыртка умтулуп.
– Он бештей бар,– деди тажик,– Так билбейм.
– Эмнеге белги-отту жагышкан жок?!

– Алар, ылдыйдан келатышпайбы!– күзөтчү тажиктин жаны кашая түштү,– Гарм жактан!
– Баарыңар менин артымдан!– деп, атына минип алган Кудайназар кыйкырды.

– Уктук, баарыбыз!– Абдылда жактыра бербей, Кулмаматты сыртка итере сүйлөндү,– Эмне, олтурасың, тур... А сен,– деп, Лейлага бурулду,– күткүн, шортеке. Күмүштөрдү куржунга кат, тигилер тартып алышат...

Аскерлер суу жээктей, таштак жол менен келатышты. Аттар тың баса алышпай, илкишет. Кечки үрүл-бүрүлдө Кудайназар чубаша келатышкан атчандар менен жүктөлгөн топоздорду даана көрдү.

– Абдылда мени менен барат,– деди Кудайназар беш атарын ээрине туурасынын коюп,– Калганыңар, баарыңар бул жерде болгула, арчаларга жашынып, чыкпагыла. Алар биздин канчообуз экенин көрүшпөсүн... Төлөгөн, көзүңдү кара, мен айтпайынча атпагын!

Кудайназар атынын башын бош коё берип, шашылбай, аскерлерди утурлай жөнөдү. Абдылда ага артынан жете барды. 

– Мен, карып калбадымбы, караңгыда көзүм көрбөйт,– Абдылда туурадан келип актана сүйлөндү,– Сени көрбөй калып, тескери кетип каламбы деп корком... Менин ордума Төлөгөндү алып алчы, ал – зөөкүр, урушка тойбойт!

– Каңгыда илбирстин эле көзү көрөгөч, Абдылда аксакал,– Кудайназар жумшак сүйлөдү,– Төлөгөн илбирстей эле, бирок ал да караңгыда атынын кулагын көрбөй калат. Аны эмне кыласың, мага жакын бол, экөөбүз биригип, адаша койбоспуз.

– Ал, каракчылар канчоо экен?– ындыны өчө түшкөн Абдылда кызыгымыш болду,– Мен санай албай калдым...

– Он алтоо,– деди Кудайназар.

– Аларды эмне кылайын дейсиң?– Абдылда анын тамырын тартты.

– Алар мага кандай кылса, ошондой кылам да,– деди Кудайназар ойлуу,– Болду, Абдылда, эми унчукпа. Палооңо ырахмат.

Жайдакка чыга берип экөө токтоду. Аскерлердин башы таш ыргыткандай туш келиптир.

– Булар менен талашпа,– деп шыбырады Абдылда чылбырын тарта берип,– Кел, аларга койду, унубузду да берелик, келген жагына кете беришсин.

– Эй,– деди аны укпастан Кудайберди,– Силер кимсиңер?

– Биз, силер менен биргебиз,– деди ылдыйдан,– Гүликанддан келатабыз.

– Экөөңөр келгиле, он төртөө ылдыйдан күтүшсүн, болбосо менин кишилерим силерди кырып салышат.

– Алар бизди союп салышпайбы!– Абдылданын жаны чыгып кетти.– Биздин артыбызда эч ким жок да.

Кудайназар ага жооп бербестен камчысын Абдылданын төбөсүнө көтөрдү. Чал камчынын чабылуусун күтүп, көздөрүн жума башын ийинине ката калды. 

– Сенин башыңды жара чапсам болот эле,– деди Кудайназар,– чапкым келбейт. Чабыш керек эле...

Ылдыйдан оор, кыйнала дем алган аттардын үнү угулуп, шагыл таштардын кулаган шоорту угулду. 

– Эй, силер кайда жүрөсүңөр?– ылдыйдан өктөм үн чыкты.

– Бери чыккыла,– деди Кудайназар беш атарын ээринен алып, кундагын колтугуна ката берип.

Үч атчан жайдакка чыга берип токтошту. Үчөөнүн биринчиси элүүлөрдөгү өзбек экен, ал, Кудайназарды анан Абдылданы сынай карап алды. Ал, мыкчыгерсынгандын  артына томолок, такыр баш, алыбеттүү, топучан бирөө учкашып алыптыр. Бийик, жээрде ат аларга чыдай бербей, ойдолоктоп жатты.   

– Мен, экөөңөр келгиле дегем,– Кудайназар мылтыгын үчүнчү кишиге суна сүйлөдү.

– Ал, биздин белегибизди көтөрүп келатат,– деди сөөлөттүү бирөө,– Мен – Сөөк бий деген боломун, булар менин кишилерим... Бул жакта кыштак бар деп уктук эле, ал кайда?

– Сен, өзүң, кайда баратасың?–  Кудайназар анын суроосуна жооп бербей, кесе сүйлөдү.

– Айттым го, айылга деп!– Сөөк бий ага жакындай берип өктөм айтты. Чачын жалтырата кырдырган олбурлуу зөөкүр аны көлөкөсүндөй ээрчип жүрдү.– Эртең, биз силерде ат суутуп алган соң, Кызыл-Суу тосотундагылардын баарын мууздап, Бадахшанга кетебиз... Сени, балакай, өзүмдүн колума кошоюн деп турам, канча кишиң бар?

– Бүтүндөй айылым бар. Мен – Кудайназар ханмын, сени колума кошпоймун. Айылыма да кирбейсиң, сени чакырган эмесмин.

Сөөк бий аны жактырбай чалкалай бергенде жанындагы жалтырак баш зөөкүрдүн колунан мылтыктын оозу чыга түштү.

– И, Сөөк бий,– ээринен козголбой олтурган боюнча Кудайназар кекээрледи,–  Байкашымча экөөбүз тынч тарагыдай эмеспиз, сенин өз оюң бар, меники өзүнчө. Сен Гүлүкөндгө өзүң каалап барбайсың да... Эгерде сенин колуң кыймылдады дегичекти менин кишилерим силерди соо коюшпайт. Силерди биз күндүз эле байкап, талылуу жерлерге кишилерибизди коюп койгонбуз.

– Караңгыда баарыбызды кырып жибермек белеңер,– деди Сөөк бий ишенимдүү,– Орустардын тосотун союп салсам кантесиң?

– Сен аларды сойгонуң менен кетесиң да,– деди Кудайназар,– Анан башка орустар келет да айылымды өрттөп салышат.

– Сен, мага кошулгун,– деди Сөөк бий,– мага өз кишилер керек. Кызыл-Суудан качсак Бадахшанга өтүп кетебиз.

– Мен тентимиш, же өзбек эмесмин,– Кудайназар тикирейе карады,– Менин өз үйүм бар, андан кетпейм... Же Гүлүкөндүңө кайра кеткин, же эркек болсоң мага жекеге чыккын. Мени өлтүрсөң кыштагым сеники, эгерде мен сени өлтүрсөм аскерлериң бул жерден кетишсин. Элди бекер козгобо!

– Мына, анык баатырдын сөзү!– деди Абдылда жагалданып,– Алланын сөзү.

– Менин ордума жардамчым чыгат,– деди Сөөк бий,– ушундай ишке ал маш.  Непаадам, сен аны өлтүрсөң мен өз кишилеримди Гүлүкандга өзүм ээрчитип кетемин.

– Алтындай сөз!– деп, жагалдана кетти Абдылда,– Алтын сөз!

– Анда, калыстык болсун, сенин жардамчың менен таймашка менин да жардамчым чыгат.– деди салмактуу үн менен Кудайназар Абдылдага тике карап. Абдылданын өзү да, минген аты да таштай катып калгансыды,– Ыя, Абдылда?

Абышканын үмүтү куруп, шүмүрөйө түштү. 

– Менин кишилерим кыштакка жолду өздөрү таап барышат,– деп улантты сөзүн Кудайназар,– мен аларга жолду көрсөтпөйм, өзүлөрү таап барышат. Ошону үчүн Абдылда, сенин ордуңа мен чыгайын, батаңды бер.

– Ооба, ооба, бердим,– деди ал кудуңдап, башын ийкей.

Алдыдагы кармаштын шарттарын тактоо калды, сак болбосо ар бир аракеттин артында арам амал катылат. 

Эски салтка ылайык бычак таймашына токтолушту. Ага арчалуу беттен төмөн, жайык жер тандалып алынды: ал жерде кармашып жаткандарга эч ким жардам берип, же аралаша албайт – баары ачык көрүнүп турат. Куралсыз Абдылданы Сөөк бийге барымтага берүү макулдашылды, анткени Кудайназардын жашынып жаткан кишилери эрөөлгө аралашып, калыстык бузула турган болсо ал дароо өлтүрүлөт. Абдылданы бул шарт анча деле коркутпады, анткени эки тажик өз жандары менен алек, Кулмамат кой оозунан чөп албаган неме, бир гана Төлөгөндүн жин оорусу кармап кетпесе болду. 

– Эми кишилериңди чакыргын,– деди Кудайназар, макулдашуу бүткөн соң,– Алар сени менен бул жерде күтүп турушсун. Аларга шартты өзүң айтып бер. Курал-жарактарын бул жерге жыйып коюшсун, жанына от жагышсын. Эки тараптан бирден күзөтчү коёлук. 

– Анын кереги эмне?– Сөөк бий шекшине сурады.

– Эмнеге дегенде,– Кудайназар түшүндүрө кетти,– Мен сенин кишиңди өлтүрсөм аларың өч алмак болушат, сен токтото албай каласың. Биз, элди бөөдө к.

ыргын кылбайлык дебедикпи... Эгерде мен өлсөм, куралыңарды алып кыштакка барасыңар, Абдылда силерди ээрчитип барат. Уктуңбу, Абдылда?

Ал, макулдугун билдире башын ийкеп койду.

– Болуптур,– Сөөк бий да кошулду,– Бардыгы бул жерде турушсун. Бирок, от жакпайбыз! Эмне, мени өзүңдөн макоо деп турасыңбы: от жаксак туш тараптан көрүнүп калбайбызбы. 

– Мейли,– Кудайназар да келишти,– Чакыргын. Мен бир күзөтчүмдү чакырайын.

– Биринчи мен чакырамын,– деди Сөөк бий, жаңы шарт чыгарып. Анан өзүнөн окчунураак турган кишисине буюрду:

– Баргын да, баарын бул жерге чакырып кел.

– Эми мен,– деди Кудайназар, атчандардын жакындап калган топуру угулганда.

– Эй, Төлөгөн, атпагын буларды!– деп кыйкырды ал, арча тарапка бурулуп,– Бул жакка келгин! Тез!

Төлөгөндүн дароо жетип келгени Сөөк бийге катуу таасир калтырды көрүнөт.

– Кишилериңди кайда каткансың?– деди ал, арчалар тарапка тигиле  карап.

– Ашыкпагын,– деди Кудайназар топуктуу,– Аларды жакында көрөсүң, балким көрбөй да   каласың... Сага эмне кереги бар?

Сөөк бийдин кишилери курал-жарактарын бир жерге жыйып, өзүлөрү окчундай олтуруп жатышты. Төлөгөн менен Сөөк бийдин жандоочу күзөттө. 

– Бүттү,– деди Кудайназар айланага көз сала,– Мына, менин бычагым. Сеникин көргөз.

Такыр баш жакындап келип, сол колу менен чепкенинин этегин кымтылап, оң колу менен коюнунан намангандыктардын узун, жазы канжарын сууруп чыкты. Кудайназар куралга караган жок, такыр баш чепкенинин алдына оор, бир нерсесин катып алганын байкады. 

– Сен оң жагынан баргын, мен сол жагынан,– деди ага Кудайназар,– Жете бергенде атты калтырып, жөө беттешебиз.

Такыр баш атынын чылбырын таштап, жөө кетти. Атаандашынын ар бир кыймылына көз салып, Кудайназар да шашпай жөнөдү. Такыр баш менен атынын карааны караңгыда араң көрүнөт.

Атын чапкылап келген Төлөгөндү көрө коюп, Абдылданын санаасы тына түштү. Эрөөл кандай аяктаса да анын барымтадагы өмүрүнө эми коркунуч жок. Кармаштын жыйынтыгынын кандай болору ачык эле болуп калды сыягы, күч тең эмес эле, такыр баш чепкенинин ичине союл катпаса керек! Кыскасы, Сөөк бий өзүнүн жасоолун чыгарып, бекеринен минтип, өзүн ишенимдүү, көңүлү жай сезип турган жок да. 

Сөөк бий ашкере амалкөй, аны менен келишип алууга да болот. Көрдүңбү, шордуу  Кудайназар менен кандуу кармаштын майда баратына чейин кандай гана такташты! От жагуунун коогасын дароо байкай коюп, бир сөзү менен андан баш тартып койду. Сөөк бий жакшы эле киши, бирок анын барымтасында болбой, тегирменде олтурууга не жетсин. Маркум жөнүндө жаман сөз айтуу – чоң күнөө, ошентсе да Кудайназар өзүнүн жардамчысын барымтага салып берип, өмүрүн тобокелге салып катуу жаңылышты! Ага канчалык жакшылыгын жасады: сүт тарткычты, боз үйдү, акырында Лейланы да берип, эчтемесин аяган жок. 

– Эй, чал!– ал Сөөк бийдин чакырыгын укту,– Дүлөй болуп калдыңбы! Кыштагыңарда мал көппү?

– Көп,– деди башын ийе Абдылда,– Койлор бар, уйлар да. Тоокту жактырсаң менде ондон ашууну бар.

– Куусуң ээ, абышка,– Сөөк бий жайдарыланды,– Жүрү, менин баатырым кайтып келгичекти тиги, кийизге олтуруп туралы.

Төлөгөндүн жанынан өтүп бара жатып Абдылда ага чоңсуна сүйлөдү:

– Турасыңбы, Төлөгөн? Жакшылап тургун!

Анан кийизге оор олтура берип:

– Төлөгөн менин жардамчым. Тың жигит!– деп койду. Төлөгөндүн кимдиги Сөөк бийди кызыктырган жок.

– Кишилериң менен макулдаш, мага өтүшсүн,– деди Сөөк бий,– Сени таарынтпаймын, аксакал.

– Кишилер таркап кетишет го,– Абдылда жайкай сүйлөндү,– эки-үчөө эле калбаса калгандары тоого качып кетишет.

– Качса мейли,– Сөөк бий каршы болгон жок.

– Бүгүн түнү,– Абдылда жагалдана жакындады,– менде түнө, башкаларга барба. Менде хандардын боз үйү бар, ичинде кыз олтурат. Кыз эмей эле бал! Ичи бал, сырты шабдаалы.

– Куу чалсың ээ!– Сөөк бий жөтөлө күлүп койду,– Мага ушундай кеңештериңден көбүрөөк бер!

Бадалдардын арасынан чыккан мылтыктын үнү анын күлкүсү менен жөтөлүн тык токтотту. 

– Буюрса, бир аздан соң кетебиз,– деди Сөөк бий кулагын чукуп.

– Ай-ай-ай, Абдылда башын чайкады,– Бычак менен эле кармашууга макулдашпадык беле! Кудайназардын кесик мылтыгы бар экенин билбепмин.

Сөөк бий абышканын табышкердик менен айткан тамашасына күлүп койду.

Атын бадалдарга коё берип, бадалдарга кирип, Кудайназар айланага кулак төшөдү. Анын болжолу боюнча такыр баш бадалдарды аралап, бул жерден кырк кадамдай жерден чыкмак. Чөптөрдүн шуудурагынан, сынган куурай, бутактардын тырсылдап сынышынан анын баскан кадамдарын, багытын жазбай аныктоого болот эле, бирок Кудайназар канчалык кунт коё кулак төшөгөнү менен жымжырт караңгылыкты эч бир  шыбырт бузган жок: кыязы, Кудайназарга окшоп такыр баш да аны аңдып жаткандай. Ошентип, бир нече тыптынч, мемиреген көз ирмемдер өттү.

Ашык кыймыл жасабоого аракеттенген Кудайназар алакандын жарымындай келген оор,  оттук ташын курунан чечип алды. Мелжеп туруп, такыр баш экөөнүн ортосун ажыратып турган боштуктун оң тарабына, ага жакындата оттук ташты ыргытып койду. Жыйырма кадамдай жерден чөптөр менен бадалдын бутактарын таштын шуудуратканы угулду. Анын жерге түшкөн үнү угулбады, кудум уурдана басып келаткан бирөө чалынып, ийини менен кургак бадалды жөөлөп алгандай шыбырт гана чыкты. 

Дал ошол учурда Кудайназардын амалын билип койгондой алыстагы Сөөк бийдин күлүп, жөтөлгөнү угулу. 

Үн чыккан тараптагы бадалдар жакка тарс атылган мылтыктын үнү күлкү менен жөтөлдү басып кетти.

– Ай-ай-ай, Абдылда башын чайкады,– Бычак менен эле кармашууга макулдашпадык беле! Кудайназардын кесик мылтыгы бар экенин билбепмин.

Сөөк бий абышканын табышкердик менен айткан тамашасына күлүп койду. 

– Кыштагыңа качан барабыз?– деп сурады Сөөк бий,– Сенин хан үйүңдө бир дем алалы.

– Бул жерден чай кайнамга жетебиз,– деди Абдылда,– Мейиз палоо бар.

– Анан шабдаалы менен бал,– Сөөк бий каткырып алды,– Шарап барбы?

– Орустун спирти барэ

– Эр экенсиң, абышка!– деди Сөөк бий,– Мен сени экинчи жардамчым кылайын, атайын шабдаалы менен спирт жагын тейлеген.

Абдылда тура албай кийизде буйдала түштү.

– Коё тургун,– Сөөк бий аны токтото сүйлөдү,– Биринчи жардамчым азыр Кудайназардын башын алып келсин, аны кишилериңе көрсөтөлүк.  

Такыр баш оттук түшкөн бадал жакты атып жиберген эле, Кудайназар мылтыктын жарк эткен жарыгын көрүп, бытыралардын бутактарды сындыра тийгенин укту. Атылган үнгө удаа бадалдын шуудурагы чыкты: такыр баш эми жашырынбай, аткан жагына ашыга жөнөгөн эле. 

Эңкейип, колдору менен бадалдардын бутактарын эки жакка ачып, Кудайназар да ок тийген тарапка жыла басып жөнөдү. Тапанчасын оң колуна алып, бычагын оозуна тиштеп алган, ким билет, Абдылданын белеги иштебей калабы. Кудайназар атылган бадалды оң жагынан айланып, илбирстей үнсүз баратты. Ал, аңчылыгында жүргөндөй көндүм жана ишенимдүү болчу, бутун аярлап алдыга сунуп, дабышсыз жерге коюп, анан дагы... Бүткүл ынтаасы менен караңгылыкты тыңшайт, алтургай, мылтыгын соройткон, тоголок баш, жоон моюн такыр башты көрүп тургандай.

Ал, анын караанын – Кудайназардын өлгөн денесин бадалдын түбүнөн издеп, жерди сыйпалап жатканын көрө койду. Кудайназар жыйрыла токтой калды, жүрөгүнүн  кубанычтуу дүкүлдөп жатканын уккансыды. Дароо эле такыр баштын ийининен эки алакан төмөн мээледи. 

Бирок, аткан жок. Тапанчасын артына, куруна кыстарып, оозунан бычагын алды. Атканга болбойт. Кесилген мылтыктын ачуу үнүнөн тапанчанын кургак атылышы күндүн күркүрөөсү менен мылтыктын атылышындай эле айырмаланат. Ал, балага да түшүнүктүү. Такыр баштын мылтыгы болсо, Кудайназардын тапанчасы бар, демек, ал экинчи, акыркы болуп атуусу керек. Кудайназардын тапанчасынын үнүн уккан Сөөк бий Төлөгөндү дароо жок кылып, кишилерине куралдарын таркатып берет да, кыштакка, Кулмамат менен эки тажикке жөнөйт... Атканга болбойт. Арман, өкүнүчтүү.

Такыр баш өлүктү, жок дегенде жарадар денени таппаганына өкүнгөндөй мылтыгын сунуп, сактана катып калды. Анан ал дагы да издөөсүн уланткысы келип, айланасына көз жүгүртүп, мылтыктан бош колу менен жерди сыйпалай капталдап басты. Капысынан ал жүзүнө бир нерсени жакындата тигилип, түзөлө кетти. 

Эми ал Кудайназарга артын салып, андан бир нече эле кадам жерде турду. Мылтыгынын оозу жерди карап, анысын унутуп калгандай.

Кудайназар такыр башка секирип баратып, колун күүлөп барып, оң далысына бычагын матырып алды. Талылуу, моюн тушка саяйын деди эле, узун немеге колу жетпеди. Такыр баш чөптүн арасынан таап алган Кудайназардын оттук ташын колунан түшүрүп, нары жакты караган бойдон жай тизелей олтуруп калды. Анын кесилген мылтыгынын кундагы курсагы туштан чыгып турду. 

Кудайназар кундакты күч менен жулуп алды. Ага жардамдашкысы келгендей, такыр баш онтоп, капталдай жыгылып кетти. Бети канга чылана түшүптүр, жыгылганда учтуу бутак карегин жарып кеткен экен. Анын кашы алдындагы кан оргуган оюк коркунучтуу эле. 

Кудайназар артка бир кадам жылып, чолок мылтыкты көтөрө берип такыр башты так башка атып жиберди.  

– Тигине, ал келатат,– деди, Сөөк бий.

Такыр баштын топусун кармаган Кудайназар кырга чыгып келаткан болчу. 

Буттарын тыбыраткан Сөөк бий кийизде каптай болуп олтурган Абдылдага далысын сала чалкалай кетти. Абышка аны сол колу менен алкымынан кучактай артка тартып, оң колу менен өтүгүнүн кончундагы чылбырдай ичке канжарын сууруп ала койду. Жанталашкан денени артка тарта берип, Абдылда канжарын Сөөк бийдин төшүнө шилтеп жиберди.  

– Мен аны өлтүрдүм,– деген Кудайназар колундагы кан болгон топуну жыйылып жаткан курал-жарактар жакка ыргытып.

– Эмнесин айтасың...– деди Абдылда, ордунан туруп, Сөөк бийдин жансыз денесин ийининен сүйрөп, кийизден түшүрүп жатып,– Мен дагы бул, өзбектин чөөсүн союп салдым. Көрдүңөрбү?– ал, жанатан бери үнсүз, жалдырап олтурушкан Сөөк бийдин кишилерине кайрылды.

– А, силер!– деп кыйкырды аларга Кудайназар,– Ордуңардан турбагыла да, былк этпегиле! Мени уккула! Бул, куралдарды мен аламын. Силер жолуңарга түшкүлө. Азыр, дароо. Ким калса – өлөт.

– Аттарыңарды да калтыргыла!– Абдылда жиндене башын калчылдатты,– Топоздорду да, топозуңар да калсын!

– Эй, Абдылда,– Кудмамат менен тажиктерди чакырып келгин,– деп, буюрду, Кудайназар.– Силер, жалдырабай кеткиле! Тез!– ал, жыйылып жаткан куралдардын мылтыктын бирин ала коюп, шарактата октоп жиберди. Төлөгөн да ага кошулуп, мылтыгын октоп, жанындагы күзөтчүнүн – Сөөк бийдин кишисинин башына такап калды. Тиги, кыймылдоодон коркуп, беш атарын жыйылган куралдарды карай ыргытты.

– Азырынча атпай тургун, Төлөгөн,– деди Кудайназар,– Мылтыгыңды тарт.

Төлөгөн көңүлсүз ага баш ийди. 

– Хан, бизди өзүңө кошуп алгын,– Төлөгөн мылтыгын такаган чекесин сыйпалап, экинчи күзөтчү жалдырады,– Эми биз кайда барабыз?

– Сени менен канчоо кошулат, кимсиңер?-Кудайназар кызыга кетти.

– Атым Берди, түркмөнмүн,– деди күзөтчү,– Байрам-Алиденмин.– анын артындагы караңгылыктан дагы бешөө чыга келип, Бердинин артында туруп калышты.

– Калганыңар кеткиле!– Кудайназар буюра кыйкырды,– Карма!– Бердиге мылтык ыргытты,– Барып, аттар менен топоздорду айдап келгин. Калгандардын кеткенине көз салгын. Төлөгөн, сен да баргын!

Абдылда Кулмамат менен тажиктерди ээрчитип келди. 

– Сен үчүн Кудайга жалынып жаттым, Кудайназар,– деди Абдылда, атынан түшүп жатып,– Өзбектердин бул, сасыган чөөсү бүгүн сенин кепеңде түнөйм деп жаткан.

– Чарчадым,– деди Кудайназар,– Боз үйүңө баралык. Шарабың барбы?

– Орустардын спирти бар,– деп, Абдылда күлүп койду.

– Эмне күлөсүң?– Кудайназар териге түштү. 

– Күлгөн жокмун,– деди Абдылда,– Мен сүйүнүп жатам, Кудайназар баатыр.

Лейла өчүп калган очоктун жанында, килемге оронуп уктап жаткан. Ал, Кудайназар менен Абдылда, Төлөгөндүн боз үйгө кирип, май чыракты күйгүзүшкөнүн билген жок.

Өзүнүн ордуна олтуруп, Кудайназар кызды ийининен тарткылап койду. Ал, селт эте ойгонуп, уйкусу дароо ачылбай, аңырайды. 

– Кол жууганга суу алып кел!– деди Кудайназар,– Эмне карайсың? Же жаман түш көрдүңбү?

– Мен, азыр!– Лейла ордунан атып турду,– Суу муздак!– Кудайназар ага кайрылып келип, аны менен сүйлөшүп, ийинен тарткылап, сууга жумшады!

Төлөгөн очоктогу отту тутандырып, казанды кемегеге асып жиберди. Эттин жылышын күтпөй эле Кудайназар бир кесимин алып, жеп кирди. Колдоруна караса кан катып, карарып калыптыр. Кудайназар жийиркене түшүп, каткырып жиберди.

– Эй, Лейла, сен кайда кеттиң?– деп чакырды ал.

Кыз, кумган менен кол жууган табакты көтөрүп, келип калган болучу. Кудайназар тырмактарынын кычыктарына катып калган кандын тактарын чукулап, кыйлага жуунду. Жалтырата тазаланган табактагы суу, кызарып, киргилт тарта түштү.

– Кел, куран окуп коёлук, Кудайназар,– деди Абдылда, суу толгон табакты көтөргөн Лейла аны менен Төлөгөндү айланып өтүп бара жатканда.– Аллахты таарынтпайлык. Ал бүгүн сени ажалдан арачалап калды. Акыркы жолу куранды качан окудуң эле?

Курандын унутулуп бараткан сөздөрүн Абдылданын артынан кайталап олтурган Кудайназар, оттук ташты ыргытып, такыр башты жаңылдыруу ойу ага чын эле жөн жерден келбесе керек деп ойлоду. Тиги, башын кырылган теке чөптүн арасынан аны таап алганда эмнеге анчалык таң калды десең! Эгерде ал таңданбай, ага далысын салбай, мылтыгын унута түшпөгөндө эрөөлдүн соңу эмне менен аяктаарын ким билет эле. Жок, мунун баары жөндөн-жөн эмес...

– Оомийин!– Кудайназар баарыга кошула күбүрөнүп, муздак, тазара түшкөн колдору менен жүзүн сыйпап койду. 

Аңгыча Төлөгөн шыпылдап, кеселерге спирттен куюп жиберди. Эркектер тартып жиберип, шуулдата жеңдерин жыттап калышты. Эт да шуулдап, ысый баштады.

– Жашоо – жыргал,– деди Кудайназар алдына тартылган эттен ала берип,– Кут кылсын! Жашоо да ушул эттей: буркулдап кайнап, аткылап турат. Даамын татсаң – керемет! Жегин, Лейла! Таттуу бекен?

Лейла “алтын каштарын” шылдыратып, улам башын ийкейт: таттуу, Кудайназар, аябай таттуу, жакшы! Сенин кайрылып келгениңе ыраазымын!    

– Тигил жакта эмне бар? Палообу? Боорсокторбу? Жегиле! Куйгун, Төлөгөн!

Төлөгөндүн напсиси чындап ачылып, ырахаттана жеп, ичип жатты. Абдылда болсо аргасыз, табити жок болчу. Анын барымтага калганы жеңил болгон жок. Чарчап, тезирээк эле уктагысы келип жатты. 

Палоону жеп бүтө электе Кулмамат менен Берди келип калышты. Топоздорун коркулдагын угуп, Абдылда жандана түштү.

– Кулмамат, каптарды бул жерге алып кел!– ал, эшикке карай кыйкырды,– Бул жерден ачкын!

Каптардын ичиндеги олжолорго карап эле Сөөк бийдин сапарынын багытын билүүгө болот эле. Түркмөндөрдүн быжыгыр, каракүл папагы менен букаралыктардын чепкендери, самаркандыктардын алтын бууланган кальяны менен хивалык кымбат курал-жарактар. Сүүк бий жолдо кайсыл бир орустардын мечитин да тоногон экен: ташауздуктардын бийик, мамык тельпек-топусунда ак берметтер менен жакуттардан кооздолгон күмүш крести жүрөт. Бир кап болсо оозуна чейин жалаң тамакка: али тоолуктар көрө элек узун колбасаларга, тегерек сырларга, туздалган, семиз балыктарга, шарап бөтөлкөлөргө шыкалыптыр. Ал тамактын баарын Кудайназар дасторконго салууну буюрду:

– Тигил, кичиникей, саймаланган чепкенди мага алып берчи,– деди ал, каптын ичиндегилерди төгүп жаткан Бердиге. Кудайназар чепкенди алып, силкиди эле андан күмүш тыйындар шылдырап, дасторконго күбүлүп кетти, чепкенди жанатан бери боз үйдүн жартысын ээлеп калган байлыкка таң кала карап олтурган Лейланын ийинине жапты. 

Акыркы кап да ачылып, андан каракүл терилер, килемдер менен самындар салынган жыгач куту чыкты.

– Алтындар кайда?– деп сурады Абдылда Бердиге акырая карап,– Кантип эле алтын болбосун? Билем...

Берди Кудайназарга суроолуу карады.

– Кана, айткын!– Кудайназар аны демитти.

Берди, килемдер менен чепкендердин алдынан кичинекей күмүш кулпу менен бекитилген чакан, тери сандыкчаны сууруп чыкты. Колбаса менен балыктарды четке шилеп, дасторконду бошотту да сандыкчаны ага аяр койду.

– Мен, Кудайназардын жардамчысымын,– Абдылда сүйлөнүп, сандыкчаны өзүнө тартып алды,– Мен эсептешим керек...  

Канжарынын учу менен кулпуну жулуп салып, ал акырын силкип, сандыкчадан тегерек, тунук таштуу бир нече шакекти, бир баштык алтын кумун жана алтын тыйындар тизилген шуруну жерге төктү. Ал, тыйындарды шашыла эсептейин деди эле Кудайназар дасторкондон артыла колун сунуп, алып алды. 

Шуру алаканга батпай жерге жылбышып жатты. Абдылда жактыра бербей эрдин тиштенип, Кудайназардын жалтылдаган шуруну небересинин – өлгөн Курддун кызынын ничке моюнуна тагып жатканын сугалак карап турду. Төлөгөн, Кулмамат жана Берди бул кыздын күтүлбөгөн олжосуна суктанып, сүйлөй албай калышты.  

– Эмне унчукпай калдыңар?– деп күпүлдөдү Кудайназар эки тизесин кыжына чаап, кыжына.– Бадалдын түбүндө жаткан жексур гана сүйлөй албайт! Көзүнө шиш сайылып калыптыр, ал ошондой болмок,– алтын сымал каракүл терилерди серпе тээп жиберди,– Баарын алгыла! Алып, жыргагыла! Тамактан жегиле!

Шакектер менен алтын кумду сандыкчага шашыла сала коюп, өзүнө тарткан, Абдылда аны чепкенинин этеги менен жаба салды. Кулмамат менен Берди чечкинсиз басып келишип, дасторкондун четине олтура кетишти.

– Куйгун, Төлөгөн,– деп бакылдады Кудайназар,– Бүгүн Алла биздин ичкенибизге уруксат берет. Ыя, Абдылда, туурабы?

– Туура, кадырлуу Кудайназар,– Абдылда аны колдой кетти,– Антпесе мынча байлыкты бизге эмнеге жибермек эле?

Деген менен Абдылданын өзү спирттен ичпей койду, олжону кылдат, текшере карап кирди. Качан, жыгач кутуга жеткенде, андагы самындын кесиктерине ойлоно карап калды.  

– Эй, Берди!– түркмөнгө кайрылды,– Бу, самынды эмнеге алып жүрдүңөр? Мунун ичинде эмне бар?

– Ал, самын эмес, аксакал.– деди Берди майлуу колдорун шымына аарчый,– Бул – динамит. Мылтыктын дарысындай, бирок андан күчтүү.

Абдылда артка шашыла кетенчиктеп, чочуркай мойнун созуп, боз кесиктерге тигиле карады. 

– Бирөөнү тең жарымга кесип бере аласыңбы?– деп, шектене сурады ал.

– Кесип берем, аксакал,– деди Берди камаарабай.– Аны жардырганды да билемин.

– Кереги жок,– Абдылда айный түштү,– Кеспей эле кой, жата берсин.

Бардыгын текшерип чыккан Абдылда кайрадан дасторконго келип олтурду. Эч ким тамак жебей калган, баары магдырап, үргүдөшөт. Лейла гана Кудайназардын ийининин артынан абышкага алая карайт.

Абдылда ага кол жаңсай, өзүнө чакырды. 

– Төшөк сал, эшек!– кызды жекире кулагына шыбырады,– Урматтуу Кудайназар, мен кетейин, уруксат бер, балким Аллах мени Сөөк бийди таап келгенге жибереби. Меймандарың да чарчашты, үйлөрүнө кетишсин. Тургула, эй, тургула!

Сандыкчаны колтугуна катып алган ал конокторду боз үйдөн итерип, өзү акыркы болуп чыгып, каалганы жапты.

Элпек кыймылдап, Лейла бир төшөктү килемге жая салып, экинчисин үстүнө жапты да, баш жагына жаздык жаздай салды. Май чыракка барып, Кудайназарга карады. Ал, көз салып туруптур.

– Өчүрөйүнбү?– кыз илбериңки сурады.

– Өчүр,– деди Кудайназар.

Кийимдерин, “алтын каштарын” чечип, Лейла төшөктүн четин ачып, былк этпей жатып калды. Кудайназар жаздыкты чыканактаган бойдон дасторкондун кашында олтура берди.

Көп өтпөй кыз төшөктөн жылып чыгып, ага барды да өтүгүн чечти. Кудайназар караңгыда колун созуп, кызды жаагынан сылады.

– Жүрү,– деди ал.

Кыздын денеси арык, тил алчаак эле. Мамагы кичине, тик экен.

Зарылчылык эле болбосо Кудайназар кепесине көп келбей калды. Келип, олтуруп, боз үйгө кетип калчы. 
Кемингүл ага чай берип, койдун майына боорсок жасап берет. Экөөнүн жашоосунда эч нерсе болбогондой, эчтеме өзгөрбөгөндөй, аялы күйөөсүнөн эчтемени сураган жок.  

Кооз, кымбат териби, буюмбу, же Кадам ичке кесип алып койлору менен иттеринин моюндарына таккан жылтырак жибекпи, баласынан эчтемени аябай, эркелетти. Бир ирет атасы баласына оттук ташты алып келип, чаар чепкенинин сыртынан белин байлаган куруна тагып берди да:
– Муну сактагын. Эч кимге бербегин,– деди. 

Бир нече жолу Кудайназар Кадамды боз үйүнө алып барып, ар кандай таттууларды берип, илбирске мергенчилик кылып, согушуп ойноп, атына да мингизди. Кудайназар барда Лейла баладан окчун болуп, ал кетип, же көрбөй калганда өзү оюн баштап, Кадам менен чуулдашып, жакынкы аскаларга чейин кубалашып кетчи. Ал, бала кезинде кана ойной албаган бөксөсүн эми толтуруп, токчулук менен байгерчиликтин ырахатына батып жаткандай. Атасы менен түнкү оюндарына караганда, күндүзгү, Кадам менен  ойногону ага көп ырахат берчи. 

Кемингүл Лейланын өлүмүн каалаган жок. Анын тукумсуз болуусун тиледи. Мурда эч качан, эчтемени сурабаган Кудайдан эми ал бир гана нерсени: Лейлага бала бербөөнү жалбара суранды. Өзүнө эч нерсе сураган жок, маңдайына жазганы эртеби, кечпи энчисине тиер. Кудайназардын кайтып келүүсүн сурануу оюна да эч келген жок: Кудайназар – хан, экинчи аялды ал албаганда ким алмак. Ошондой болуусу керек, ал, боло турган көнүмүш нерсе. Бирок, ал, экинчисинин курсагы жыртык карападай бош болсун.

Лейланын өлүмү гана Кудайназарды кайырып бермек. Бирок, Кемингүл жаш катынга өлүм каалабады.

Буйруктун бешинчи көчүрмөсүн Оштон чабарман жеткирди. Атайын катты ачып, Иуда Губельман үстөлүнүн үстүнө жайып алып, окуп кирди:

– Бизге жеткен маалыматтарга караганда өзүн Сөөк бий деп атаган Курманалы Мамедовдун кылмышкерлер тобунун калдыктары тажиктердин Гармынын чыгыш тарабынан тоону ашып, Алтын-Кийик кыштагына чыгып, революцияга жат жергиликтүү азгындар менен кошулушкан. Сөөк бийдин Кызыл-Сууга чабуул коёрун күтүүгө болот. Колдо болгон күчтөрдүн бөлүгү менен Алтын-Кийик кыштагына чабуул коюп, Сөөк бийдин тобун жок кылууга буйрук кыламын”.

Революцияга жат азгындар... Колдо болгон күчтөр менен... Ошто Кудайназарга өзгөчө деле маани беришпейт турбайбы. Сөөк бий – аларды чочуркаткан ошол тура. “Күчтөрдүн бөлүгү” – демек, кооптуу өрөөндү кароосуз, такыр жылаңач калтырууну каалашпайт.

Сөөк бий тууралуу Иуда аз да болсо уккан. Граждандык согушта ал, мурда халва менен рахат-лукум саткан соодагер басмачылардын желеги алдына өзүнчө топ түзүп, Борбордук Азиянын мүмкүн болгон жерлерин тоноп жүргөн болучу. Ал жөнүндө кыштактарды жаман кабар аралап, жакындап келатканын угушканда эле адамдар үй-бүлөсүн, көр оокаттарын алып, тоого качканча шаша турган. Сөөк бий алтургай бул, кан төгүү адатка айланган тарапта да өзгөчө мыкаачылыгы менен айырмаланчы. Ал, кишилердин терисин сыйырып, тирүүлөй өрттөп, кудуктарга чөктүргөн. Ал, кедейлер менен байларды айырмалабай турган, Иуда Губельмандын кыжырын катуу келтиргени да ошол. Иуда, жеңилген тараптын кургак отундай отто чатырап күйгөнүнө да кайыл болмок. Бирок, Сөөк бийдин көз көрүнөө калыссыздыгы жинине катуу тийчи. Ал, коргоп алары жок кедейлерди канкордон арылтып, аны өлтүрүүгө ашыкты.

Анын бул максатына алып бара турган жолдо Чоң таш турду. 

Иуда чабуулга пулемёту менен жыйырма беш атчанды бөлүп, алардын даярдануусуна жыйырма төрт саат берди. Чукул арада ишенимдүү жол көрсөткүч да табылды, кокус бирөөгө сандырактап койбосун деп, аны сарайга камап коюшту.  Жергиликтүү элдин шекшинип калбоосу үчүн ишенимдүү жол көрсөткүчтү андан да ишенимдүү ашпозчу-өзбек издеп жатты. Ал, Кудайназардын мумиёсунун жардамы менен бутуна турган ашпозчу жол көрсөткүчтү издеп жүрүп, өз жеңесинин али улан жээнин Алтын-Кийикке жиберди. Ага, кыштакка чабуул бир күндөн соң болору белгиленгенин айтып баргын деп тапшырышты. Улан дароо жолго чыгып, Алтын-Кийикке түн ичинде жетери менен  боз үйгө жеткирилди. Чабарманды угуп, Кудайназар Абдылданы, Төлөгөн менен Бердини өзүнө чакыртты. 

Таң ата Кудайназар менен Берди Чоң ташка бет алышты.

– Динамиттин күчү көп,– Берди жолду ката иүшүндүрүп барды,– Эгерде бир кесимиң болсо кепенин чаңын асманга чыгара аласың. Жүз кесими тоону томкоруп салат. Миңи болсо эмнени кааласаң таш-талканын чыгарууга болот. Ошондой күчтүү!

Кудайназар аны кунт коё угуп, сурады:

– Сенин ал динамитиң ным тартып калган жокпу? Же, кургап калбасын?

– Жо-жок!– Берди жууткан жок,– Андай болбойт!

Кудайназар Бердини Чоң таштын жанына калтырып, өзү нары, өрөөндөн төмөн жакка жүрүп кетти. Берди таштын тегерегинде көпкө жүрдү, улам бир жерди кунт коё карап, чукулап көрүп, жылчык, тещиктерден топурак, таштарды алаканы менен шилеп көрдү. Өзү менен ала келген самын кесиндилерин алып чыгып, аларын улам бир жерге жашырып, бөлүштүрүп, акырында бардыгын жайгаштырып бүттү. Андан соң жоонураак жиптен алып бирдей кылып кескилеп, учтарын катылган кесиндилерге туташтырып, экинчи учтарын баягы, эки ай мурда Кудайназар менен Төлөгөн Иуда Губельмандын кишилерин аткылаган таштын жогору жагындагы аянтчага тартып барды.    

Кудайназар Бердиге чалгынынан көп өтпөй кайтып келди, кечке жуук Чоң ташка Абдылда Төлөгөн менен Кулмаматты Алтын-Кийиктеги атып, чабышып, таш ыргытканга жарактуу үч тажик, маркум Сөөк бийдин беш өзбеги менен ээрчите келип калды. 

Чубаша келгендердин аттарын кошоктоп, байлап алып, Кулмамат ашуунун наркы жагына кайра айдап кетти. 

– Мени уккула да, айткандарымды жакшылап эстеп калгыла,– деди Кудайназар, бардыгы, он бир киши Чоң таштын алдындагы аянтчага чогулушканда,– Эртең орустар келишет, биз алар менен согушабыз. Эгерде биз жаман урушсак, алар бардыгыбызды өлтүрүп, кыштакты басып алышат. Биз, орустардан эчтеме олжолоп ала албайбыз, курал-жарагы, аттары менен өмүрлөрүнөн башка. Алардын болгон байлыктары ошол. Алардын өмүрлөрүн мен алайын да, калгандарын силер алгыла. Жарадарларын өлтүрбөгүлө, эгерде зыян, салакасы жок болсо тийбегиле. Аллах кааласа аларга канат берип, өздөрүнүн Оруссиясына кайрадан учуп кетишер... Азыр Абдылда араңардан үч кишини алып, артка, Чоң таштын нары жагына барасыңар. Силер жогору көтөрүлүп, ар бириңер өзүнчө, бул жайык менен жол жакшы көрүнүп тургудай болуп жашырынасыңар. Алтооңор мени менен алдыга барасыңар, биз дагы ошентебиз. Берди бул жерде калат. Качан орустар келгенде биз аларды бир аз коё берип туруп, Чоң таштын алдына жашынгыдай кылып аткылай баштайбыз. Эгерде Чоң ташка токтобой, өтүп кете турган болсо аткылап, кайрадан бул жайыкка кайыргыла... Төлөгөн, сен мени менен барасың.

Көп өтпөй аянтча бош калды. Бийикте, таштын жогору жагындагы асканын кыры тоскон тар сөрүдө койдун терисине оронуп, жоон жиптин оромун башына жазданып алган Берди уйкуга кирди.       

Иуда аскерлерин саат бешке караганда көтөрдү. Таң сөгүлүп, өрөөндүн эки кыры тең кызгылт тартып, алардын үстүндөгү асман көз ирмем сайын түсүн өзгөртүп: мунарыктан суюк жашыл, андан саргыч, бара-бара коюу кызылга өтүп баратты.

Аскерлер аттарын желдирип, уйкудагы Кызыл-Сууну айланып өтүштү. Суудан өтүп, атчандар жиптей тизилип, текирең таскакка өтүштү. Иуда бирде аскерлеринин алдында жол баштаса, бирде аларды жандай өткөрүп, артында да болуп келет. Ал, кантип Сөөк бийди мөңгүгө өткөзбөй, жолун кесип, аны таш булуңга камоонун амалынн ойлоп жатты. Кудайназар тууралуу колдон келишинче ойлобоого аракеттенди. 

Түнү бою баарын сыдыргыга сала ойлоп чыкты. Эгерде, Кудайназар анын аскерлеринин Алтын-Кийиктен Сөөк бийдин артынан куба түшүүсүнө жол көрсөтүп барууга макул болсо кана! Ал, анын басмачылык күнөөсүн алып салууга өбөлгө болуп, тосотто атылып кетмек эмес. Андан сырткары, өткөн жумада өз эрки менен туткунга түшүп берген басмачыларга да амнистия жарыяланбадыбы.

Бирок, Иуда Кудайназардын макул болбосун билет. Ал, бул кармашта кепесинин  босогосунда өлө турган болуп калды көрүнөт. 

Буйрукту алары менен, Иуда сокку уруучу топту башкарууну өзүнүн орунбасарына берип, өзү Кызыл-Сууда калууну да ойлоду, ага толук укугу бар болучу. Ал, ошентмек, эгерде Сөөк бийдин ордунда басмачылырдын бөлөк башчысы болгондо. Сөөк бийди Иуда Губельман өз колу менен тутуп алууну көздөдү.

Жрым сааттай текирең таскактан кийин аскерлер жайдак капчыгайга жете келишти. Капчыгай алыскы ашууга чейин жайылып жатты, дайра ар бир чакырым сайын азайып, ылдамдыгы арта берди. Жалгыз аяк жол сууну жээктей акыркы ирет имерилип, өйдөгө, сол бетке секирип, эми суу өрдөй, капчыгайдын таманынан үч жүз метрдей бийикке көтөрүлдү.

Аскерлер аттарын желдирип, анан жай бастырганга өтүштү. Иуда аларга араңарды жыйырма метрден чубаша бастыргыла деп буюрду. Тургабайын шыкаалап, Чоң ташты тапты да Кудайназарлардын огунан аман калган жоокеринин бирин жанына чакырды.

– Кана, карачы,– деп, ага турнабайын сунду,– Каерде болду эле?

– Так ушул жерде, жолдош командир!– деди жоокер, турнабайды шыкаалап,– Тиги, шайтан алгыр ташка бир аз жетпеген жерде болгон. Так ошонун алдында Бабенко Ваняны аты сүйрөп кеткен. Тигилер таштын жогору жагында жашырынып алышыптыр болчу.

Айбандар, деп ойлоду Иуда. Ооба, айбандар, жашырынып алышса ошол да. Николай Бабенкону албаганы жакшы болгон экен. Ал, эгизи үчүн аял-балдарына карабай, бүт кыштакты кырып салмак. 

– Катарга баргын,– деп буюрду ал жоокерге,– Пулемётчу менен октоочу артка баргыла!

Ат үстүндө баратып тар жолдо орун которушуу оор болучу: аттар кошкуруп, кетенчиктеп жатышты. Токтоого туура келди.

– Чоң ташка беш жүз метрдей калганда мен сени калтырамын,– деди Иуда пуоемёттун командирине,– Бир нерсе болсо мени коргойсуң, түшүндүңбү? Эмнегедир мага ушул таш жакпай турат... Үстүртөлөп аткын, көзүңдү ачкын, өзүбүздүкүлөрдү атып алба.

Иуда пулемётчулар менен артта келатышты. Ташка жарым чакырымдай калганда ал токтоп, жаңдап койду: жана айтканы ушул жер.

– Жолду тоспогула. Таштан өтөрүбүз менен бизди кууп жеткиле,– деди Иуда кетип баратып.  Ал, чубалган аскерлеринин алды Чоң ташка жакындап калганын көрүп турду.

Элүү кадамча алдыга жүрбөй арттан мылтык атылып, аты кулап кетти. Жыгылып баратып башы бир нерсеге катуу урунуп, эсинен танды. Аны аты басып калган эле.

Аткан Кудайназар болчу. Жолдун үстүндөгү таштын артында Төлөгөн менен катарлаш, жашынып олтурган. Ал, Иуданы таанып, ага тийбей, атына аткан эле. Анын мылтыгынын үнү берилген белги болчу: жолдун капталынан Чоң ташка чейин мылтыктар башаламан тарсылдай аткылап кирди. Атчандар удургуп, аткылап, кай бири алдыга чаап, бир тобу артка качышты. Жашынган жеринен белине чейин чыга калып, Төлөгөн качып бараткандарды аткылап жаткан. Пулемёттун алгачкы октору аны артка ыргытты, аскага барып аркасы менен жабыша түштү. Анан жерге шыпырылып, башын ок таарып кеткен көкүрөгүнө шылкыйткан бойдон олтуруп калды. Мылтыгы кырдан жылбышып, жолдон аласалып барып, таштарды шагырата туңгуюкка кулап кетти.

Пулемёт Кудайназардын кишилерин баш көтөртпөй, жолду жээктете огун жаадырып жатты. Анын аткычтары ьемир калконычынан көрүнүшпөйт. Чегингендердин акыркы атчаны ээсин басып калган Губельмандын атын секиртип өтүп, асканын четиндеги жол дун кайрылышына жашынып алышкан пулемётчулардын үстүнөн да аттатып өтүүгө атырылды. Пулемётко төрт аттын денесинчелик аралык калды, төрт секирик. Өзүнүн атчанын өткөрүп жиберүү үчүн азыр пулемёт басылат... Бир, деп санады Кудайназар, эки, үч, төрт. Төрт дегенинде ал боюн түзөп тура калып, мээлебей туруп эле, атпай калган пулемёт менен теңелип калган атты атып жиберди. Секирген ат абада төрт бутун тыбыратып алып пулемёттун дал үстүнө кулап, пулемётчуларды да, өзүнүн үстүндөгү ээсин да өзүнө кошуп, жардан нары кулатып кетти.  

Кудайназар сол ийинине ачуу ок катуу чабыла тийгичекти ордуна жашырынбастан аттын кантип кулаганын карап турган. Ал, ийинине алаканын баса кала эңкейип, Чоң таш тарапка карады: ал жакта кишилери аткылап жатышкан, аларга эми пулемёт  жолтоо болбой болбой калды. Жашынып алган коңулдун таш таманында өлгөн Төлөгөн менен олтуруп, акыркы атчандардын Чоң таштын алдына топурап жашынып алышканын көрүп турду – алардын майңдай тарабынан мылтыктар тарсылдап атылды: ал, аскерлерди аянтчага кайра кубалай атышкан Абдылданын кишилери болчу.

Анан ал канга чыланган ийинин алаканы менен катуу басып, Чоң таштын ордунан козголуп, секирип, абада саал асыла калып, аянтчага кулап түшкөнүн көрдү. Анан жарылуунун кулак жарган доошу угулду. Түтүн менен таштуу чаң Алтын-Кийикке барчы жолду тоскон Чоң таштын үстүндө бурк этти. 

Баш атарын моюнуна асып, жаралуу ийинин соо колу менен басып алган Кудайназар жолго шыпырылып түштү. Анын башы айланып, жай басты. Өлгөн атка жетип, ага  олтуруп алып эңкейип, акырындап Иуданын бир колун, анан экинчисин таап алып өзүнө тарта баштады. Тааныш денени белине чейин чыгарып болгон соң суу куюлуп, кийизге оролгон бөтөлкөнү коюнунан алып чыгып, кере-кере жутуп, калганын Иуданын бетине куюп жиберди. Иуданын башы селт этип, көздөрү ачыла түштү.

– Бер чыккын, начальник,– деди Кудайназар кара күчкө жылмайган болуп,– Тааныдыңбы, мени?

– Мени союп саласыңбы?– деди Иуда.

– Жок, деди Кудайназар, оң колун ийинине көтөрүп. Ийини жансыз тартып, оорлоп калган болчу.

Бошогон колдору менен таштарга таянып, Иуда атынын алдынан суурулуп чыкты.

– Жарадарсың го?– деп сурады Иуда,– Бычагыңды берчи.

Кудайназар өзүнүн куру тарапка ээк кагып койду.

– Мени союп салбайсыңбы?– деди ал, кыйнала жылмайып,– Согуш бүттү...

Иуда чоюлуп, бычакты кынынан сууруп алды да ылдыйдан жогору, Кудайназардын чепкенинин жеңин жара тилип жиберди. Анан гимнастёркасынын чөнтөгүнөн кебез катталган бинттин оромун алып чыгып, Кудайназардын ийинин катуу таңып жиберди.

– Сөөктөрү аман экен,– деди Иуда,– Эми коё тургун, бутумду чыгарып алайын.

Ал бошонуп, эки жагына карады, уруп түшкөн Чоң таштын үстүндө уюлгуп турган чаңдуу туманды көрдү.

– Тигил жакта канча аскерим калды?– деди Иуда Кудайназарга карабастан,– Баарыбы?

– Жок,– Кудайназар жай айтты,– Билбейм. Жарымы го.

– Сөөк бийдин жасаганыбы?– Иуда Кудайназарга бурулду.

– Жок,– деди Кудайназар,– Аларды биз өлтүрдүк.

Иуда бетин тырыштыра, алаканы менен жапты.

– Эмне кылгансың...– деди Иуда,– Эмне кылып салдың...

– Биз ошондой макулдашпадык беле, начальник,– деди Кудайназар,– Мен – аткардым.

Аттардын дүбүртү угулду – аларга жол менен Абдылда бир атты коштой чаап келатыптыр. Ал, Иуданы тааный коюп, үрпөйө түштү. Анан Кудайназардын ийниндеги кан чылынган байлоону көрө калды.

– Жаракат алдыңбы?!

– Кеткин, Абдылда,– деди Кудайназар,– Аттарды калтыргын да, сен бара бер. Мени Чоң таштын жанынан күткүн.

Иудага жиндене кылчак карап, Абдылда жолго түштү.

– Кеткин, начальник,– деди Кудайназар,– Атты алгын да, үйүңө кеткин. Мен да кетейин.

– Менин үйүм жок, Кудайназар,– деди Иуда Губельман,– Эми менин эчтемем жок... Мени укчу!– ал, Кудайназардын соо ийинине колун койду,– Сен тосотко келгин. Өз эркиң менен. Мен, Чоң ташты Сөөк бий жардырып, өзү да өлдү, анын кишилери сени жарадар кылды деп айтамын. Антпесең сени өлүм күтөт, бүгүн болбосо бир-эки жумадан кийин! Менин эч кимим жок, сенин балаң өсүп келатат...

– Сен ага мектеп куруп бересиң,– деди Кудайназар мыскылдуу – жылмайымыш этти эле, жарашпады,– Тигине, Төлөгөндү да өлтүрүштү... Кеткин начальник. Балким дагы көрүшөрбүз, ким билет... Атка мингенге жардам берчи.

Иуда ийинин тосо салды, Кудайназар ээрине эптеп минип, Чоң ташты карай атын бастырды.

Иуда да башка тарапка кете берди.

15

Чоң таштагы кармаштан кийин Кудайназар эки жумадан ашса да кепесине келбей калды – чепкенине оронуп, төшөк, ичигин жамынып алып боз үйдө жатты. Ал чыйрыгып, жаракаты жай, араң айыгып жатты. Лейла менен жоош Кулмамат жанынан чыгышкан жок. Дени-карды соо, эч зыян тартпаган Абдылда келет да, анын аяк жагына олтуруп алып, Аллахтын алтын жана күмүш жолдору, эми анда кетип баратышкан Төлөгөн менен Берди жана эки тажик менен үч өзбек тууралуу божурап кетет.

Кудайназар жинди Төлөгөндү, анын күмүш жана алтын жолдо кетип баратканын ойлоп, үнсүз уга берет. Кайран Төлөгөн! Эми ал жакта керексиз жаткан таштар жок, эми эмнени ташыйт болду экен... Кудайназар Төлөгөндү аяй берчи, күндөн күнгө эсинен чыкпай, анын өлүмүнө ичи ачышып, анысына таң кала турган.

Бир жолу ага Кадамды алып келишти. Атасынын жарадар болгонун уккан бала, токтоо  тартып, ичинен аяп турду. Кудайназардын баш жагына олтуруп алып, Сөөк бийден калган кыямдан жеп жатты.

– Апаң кандай?– деп сурады Кудайназар, уулунун тамак жеп олтурганына элжиреп.

– Жакшы,– деди Кадам,– Сен үйгө качан келесиң?

Кудайназар кылчайып караса – Лейла чоң, бухаралык чепкенди арык Кулмаматка кичирейтип жатыптыр. 

– Эмне, мени көрүп кел деп апаң жибердиби?– Кудайназар кызыга кетти.

– Жок,– деди Кадам кабагын чытып,– Ал, айтпа деген... Качан келесиң?

– Бутума турарым менен барам,– деди Кудайназар,– Жегин... Апаңа айт, келсин.

– Мен, жүрү деп айттым,– деди Кадам,– Ал, болбой койду. 

Кемингүл экинчи жуманын аягында келип-кеткен.

– Мен келдим, деген ал, Кудайназарга жакындап,– Кыйналып жатасыңбы?

– Азырынча ооруп жатат,– деген Кудайназар,– Келгениң жакшы болду.

– Бул жериң жакшы экен,– деди Кемингүл, боз үйдүн жасалгаларына кызыга карап,– Арыба, Кулмамат,– Ал, Лейлага караган да жок, кудум ал жоктой. Ага көңүл бурууга милдеттүү эмес, ошону үчүн карабайт.

– Лейла, чай койчу,– деди Кудайназар,– Дасторконуңду жай.

– Жок,– деди Кемингүл,– Жөн эле кой, Кулмамат.– Чай кайнатып, чыныларды шалдыратуу Кулмаматтын ишинен бетер.– Мен сага зарыл бир иш жөнүндө айтайын дедим эле.

– Тигинин көзүнчө айткың келбей жатабы?– деди Кудайназар үнүн акырындатпастан,– Чыгып турчу, Лейла.

Чач учтуктарын шылдыратып Лейла килемден турду, ал, Кудайназардын төшөгүнүн башка тарабында, Кемингүлдүн бет маңдайында олтурган. Аялдар тиктеше түштү: Лейла – кекээрдүү, Кемингүл жыландай заар, мыскылдай жылмайып. 

– Кулмамат сен дагы бар,– деди Кудайназар,– Күтүп тургула.

Кулмамат Лейланын артынан чыгып кетти. Ага жаш аялсыз боз үйдө олтурганча, аны менен сыртта жүрүү жагымдуу болчу. 

– Орус начальниктин өзбеги мага келип-кетти,– деди Кемингүл, Кудайназардын ыйыгындагы жаздыкты оңдоп жатып.– Өздөрү келген басмачыларга кечирим берилет экен. Начальник сени келсин деп айттырыптыр.

– Эмне өзбек экен?– Кудайназар кырс этти.

– Ашпозчу,– деди Кемингүл.– Ал, бир кезде сенин ага жардам бергениңди айтты. Ал: тезирээк келсин, орус начальник бул жерден кете электе деп. Аны башка жакка которгону жатышыптыр... Эмне кыласың, Кудайназар?

– Көрөбүз,– Кудайназар ыргылжың жооп берди,– Иуданы кетирип жатышыптыр дечи...

– Мен эртең дагы келемин,– Кемингүл өйдө турду,– Барсаңчы, Кудайназар?

– Калгын,– деди Кудайназар жумшарып,– Балким, эртең барамын.

Кемингү ордунан кыймылдабастан, башын чайкап койду. Ал, күйөөсүнүн жүзүнө, жаралуу ийинине карап турду. Ал, кала албайт болучу, кеткиси да келбей, кыйылып турду. Анын колунан эч нерсе келмек эмес, Кудайназар гана чечмек.

– Сен жалгыз эмессиң да,– Кемингүл актангансыды,– Кулмамат бар, анан тиги...

Анын калгысы келип турган болчу.

– Кулмаматты чакырчы,– деди Кудайназар,– Кайра келип, олтургун.

Кулмамат кирип, төшөктүн аягына токтоду.

– Мени уккун, Кулмамат,– деди Кудайназар айтар сөзүн тандап жаткансып,– Иш мындай... Сага Лейла жагып калгандай. Аны алгын, курбум! Катын кылып алгын деп эле ачык айтайынчы, ал – барат. Бул боз үйдү да силер алгыла... Эмне дейсиң?

Кулмамат эмне дээрин билбей ойлоно түштү.

– Барбай койсочу?– Кулмамат өкүттүү унчукту.

– Барат, барат,– Кудайназар аны жоошутту,– Барбаса – алып аласың, жоошсуң да... Кыштакка азыр алып кеткин. Ага: Кудайназар айтты дегин. Эртең менен мен кетемин, силер бул жерге келгиле да жашагыла.

– Сени айтты деп айтайымбы?– Кулмамат бышыктай сурады.

– Ошентип айткын,– Кудайназар сөзүн бышыктады,– Анан ага айтып койгун: бул жердеги оокаттын баары силердики.

– Ырахмат, сага, Кудайназар.– сыртты карай кетенчиктеп баратып сөз кайырды, Кулмамат,– Анда, мен барайын...

– Баргын,– Кудайназар аны коё берди. Кулмамттын артынан эшик жабылды.  

Кемингүл болсо очоктогу отту тутандырып, чыныларын кылдырата жибек майлык менен сүртүп жаткан.

Түн ичинде, Кудайназардын капталындагы килемге салынган төшөктө жатып, Кемингүл ыйлап жатты. Ал, Кудайназардын тынчын албайын деп акырын, ийин какпастан ыйлай берди. Эгерде ал, ыйлаганды билбесе каткырмак.

Мына, Чоң таш да. Ал, жаңы ордунда бекем, бышык жатат. Араң гана билинген жалгыз аяк жол аны жогору жагынан айланып өтөт. Анын алдында Берди, орустар жатышат. Алардын алтын, күмүш жолдору ушул жерден башталат.
Таштын үстүнө чыгып, Кудайназар атын токтотту. Дайра капчыгайда гүүлдөйт, ийиндеринин жанында саргыч молодой туруп алышкан суурлар ышкырышат. Салкын жел кыштактардагы кепелердин үстүнөн эч учпагансып, тоонун жапайы жашоосу жыттанат.
– Карачы, Кадам,– деди Кудайназар,– Биздин Алтын-Кийик тигил жакта...
Бала кылчая карады. Алдына өңөрүп алган атасынын ээринде ага тар эле, ал кыйшактап жаткан.

– Аянтча кайда?– деп сурады Кадам.

– Жок,– деди Кудайназар,– Таш кулап, басып калган... Кой, кеттик.

Чыйыр жол капчыгайдын оозуна, дайра тарапка созудуп жатты. Капчыгайдын капталдары окшошуп, бийиктеп калгандай. Жел басылып, күн ылаажысыз, ысый баштады.

Кечүүдөн өтүп, Кудайназар кыштыктын айланма жолу менен тосотко багыт алды. Ал, атты шаштырбай, жай келатты. Кечүү менен тосоттун ортосу жашыл шалбаа болчу.
Тосоттун капкасы бекитилбей, ачык болчу, Кудайназар аны камчысы менен итерип, короого кирип барды. Бир нече жоокер ат мамынын артындагы олтургучта олтурушуптур. Кудайназар аларга карабастан, жандай өтүп, үйгө бет алды.

“Кудай!” деген кыйкырык мылтыктын атылганына удаа чыкты. Ивандын эгизи, Бабенко Николай мылтыгын шарактата, атылган гильзаны чыгарып кирди. 
Кудайназар чылбырын коё берип, капталына ооп барып, ээринен жерге кулап түштү. Үйдөн чыга калган Иуда Губельман короону кесе ага чуркады.
Кадам атынын башын буруп, жалына өбөктөй калып, капканын сыртына чаап жөнөдү. Эми ээрде олтуруу кенен, ыңгайлуу болучу.

Кадам үйгө барчы жолду жакшы билчи.

ЭКИНЧИ ТАРЫХ
КАДАМ

1

Аттын соорусундай кенен, жылма өрөөн чыгышка созуп жатты. Ал, өрөөндү чыгыш жаынан алыскы тоолор тосуп турушат, ал жактан кара жол менен оор, жүк ташыган очойгон машинелер Кызыл-Сууга арак, кездеме, консерваланган киттин этин, кытайдын мамык жабууларын тартып келишет. Уландарды аскерге да алып кетишет. Геологдор да ушул өрөөнгө убай-чубай келишет. Койлордун кыркып алынган жүнүн ташып кетишип, гидрометеостанцияга-аба ырайын изилдөөчүлөрдү Улуу мөңгүдө кыштоого алып келишет. Памир тоолорунда жолу болбой калган альпинисттедин-тоо кезерлердин өлүктөрүн да алып кеткен учурлар жок болчу.
Ошентип, жол карыйт.

Өрөөн болсо качаңкы, отуз беш жылдагыдай чыгышты баштанып жатканы жаткан, агезде бул, кан жол да, мектеп менен айылдык оорукана да жок болчу, тосот гана бар эле. Ал, отуз беш жылы арасында көптөгөн пенделердин көзү өтүп, алтын жана күмүш жол менен караан үзө, тынчып кете беришти, дагы көптөрү жарык дүйнөгө жаралышып, бул тоонун чыйырларын таптап жүрүшөт. Маркумдарга ыйлап жатып көз жаш да түгөндү, тирүүлөргө болсо бир тамчы да төгүлбөйт. Дүйнө болсо баштагысындай эле, эч өзгөрүүсүз.
Күн али ордуна олтура элек. Ал, мейкиндикте жапыздап, чоң, кызгылт-бозоң тартат. Жашынарга жай таба албагансып, кудум, жерге тиери менен көбүк сыңары секире учуп кеткиси келгенсийт. Аны акырын түртүп эле койсоң топтой томолонуп, таштан ташка секирип, талааларды жаап жаткан саргылт чөптөрдү аралап кеткидей. Жумшак жаркыган күн көздү уялтпайт, оорутпайт дагы. Батып бараткан күндүн жарыгы дөбөлөрдү, бейтааныш адамдарга арналып тургузулган топурак күмбөздөрүнүн урандыларын, уясынын оозунда кызыл дүмүрдөй шоңшойгон суурларды – баарын жаркытып, алардын көлөкөсүн огеле узунга чубайт. Элпек жел чөптү эркелетип, көлөкөлөрдү терметип, талааны бүтүндөй кызгылт түскө боёп салгансыйт. 

Эки көлөкө бириге кетип, айрылыша албай, мындай беймарал кечте бир караганга экөө экени билинбейт: талаа жолунда эки атчан келе жатты. Алар жай келатышты, шашкан жагы жок болсо кайда ашыгышмак? Өз көлөкөңдөн бир карыш да ашып кете албайт эмессиңби. Алар катарлаш, үзөңгүлөрү шыңгырай кагышып келе жатышты.      
– Ыя, Саид ака, чий баркыт алып келишти дейби?– деди абышка, жанындагысына ылдыйдан өөдө карап,– Чын бекен?
Карынын кийими өтө эле жупуну болчу. Үстүндөгү, аскерлердин куру менен курчанып алган чепкенинин өңү өчүп, шөлбүрөйт, башындагы кызыл аскерлердин боз тумагынын кулакчыны бүктөлө кыстарылып, ыргытып жиберсе болчудай небак эскирген. Анын чаар атынын да шайы бош, ээри да эскирген: кезинде алдыга чакчырылган ээрдин кашы өйкөлүп олтуруп алмурутка окшоп калыптыр.
– Алып келишти. Венгрлердики экен,– деп, ырастады бийик атынын үстүнөн Саид ака. Анын аты жоош, моюнуна кучак жетпейт. Бышык, дыкаттап жасалып, атайын тандалып алынган ат токуму күмүштөн жасалып, шылдырттайт. Жашыл тукабалуу кымбат көрпөчөсү ээсин сыйлоого аргасыз кылат, көрүнгөн эле киши алыс жолго чыкканда мындай көрпөчөнү алдына салына бербейт.  
Ошенткен менен Саид ака жашыл көрпөчөсүнө ашыкча бой көтөрбөй, манчыркабай эле жашоосунун бакубаттыгына өз аракет-күчү менен жеткен, кадырына ишенимдүү адам катары салабаттуу да, бекем да олтурат. Ага элүү жашты берүүгө болот, чынында эле ошондой болсо керек. Анын эттүү, жазы ийинин көк, бышык бостондон тигилген кемсели чытырай жаап, кенен, күрөң галифе шымы менен жамаачы болсо да байманалуу хром өтүгү ата-бабаларынан мурасталган ийри бутун жашыра албай жаткансыйт. Көк, өрдөктүн тумшугу сыяктанган козырёктуу эски фуражкасы башын каадалуу жаап, жарашып турат. Ал фуражканы, албетте, Саид аканы карап туруп так ушундай, бирок жаңыраак, салтанаттуу учурларда кийүүчү бөлөк фуражкасы бар деп ишенимдүү эле айтууга болот.       
Ооба, Саид аканын ошондой фуражкасы бар, ал, мейман тосчу бөлмөдөгү мыкта илинип турат.
– Өзүбүздүн чыйбаркыт эле жакшы,– деди абышка, сөздү улантып,– Калыңыраак... Күрөңү бар бекен?

– Жалаң эле көк экен,– деди Саид ака,– Сага кереги эмне алардын? Же, алайын дейсиңби?
– Ой, жок,– абышка дароо жооп берди,– Жөн эле сурап жатам.

– Ушу сен кызык кишисиң, чын айтам!– деди Саид ака тишинин арасынан чыйт түкүрүп. Анын тиштери чанда болгону менен бекем жана калактай чоң болчу. Үстүңкү тиши башкаларынан кескин айырмаланып, дайыма сыртында, кургак келип, эринин тепкен орсок болчу.– “Жөн эле” эмнеге сурайсың? Кызык кишисиң. Жер үстүндө деги эмне кылып жүрөсүң?

– Минтип баратпаймынбы,– абышка акылдуусуна сүйлөдү,– Кашардагы келиним төрөптүр, ага жардам бергенге Мурзанын эжесин – чач тарачты жеткиздим. Ал, эжеси, жакшы жардам берет... Чийбаркытты болсо, эмнеси бар экен! Жакшы көрөм.

– Сатып ала албайсың да!– Саид ака аны жекирип, тиш арасынан дагы чыйт этейин деп барып, эмнегедир антпей, даярдаган шилекейин жутуп койду. Саид ака бардык жагынан курч киши – ушунча жылдан бери бекеринен селсебеттин чоңу болуп иштеп келаткан жок да.
– Ала албайм,– абышка ойлонбой эле макул болду,– Мына, маселен мен күндү да жакшы көрөмүн, бирок аны сатып ала албайм; эч ким анте албайт.

Саид ака алгач абышканы сынай карап, анан алыскы мейкинде жарымына чейин батып калган күнгө көз салып койду.

– Эмне деген күн!– деди Саид ака кыртышы сүйбөй, чын жүрөгүнөн,– Токоч дейсиңби... Эртең шамал болот.

– Мейли, боло берсин!– деди абышка Саид аканын байкагычтыгына баа бере, шайдоот,– Сенин тонуң бар эмеспи.

Күн барган сайын бир эли, анан дагы бир элиден кичирейип баратты. Чыгышта, тоолордун жогору жагында алгачкы, бозомук жылдыздар жана баштады.
Саид атынан түшүп, чылбырын буту менен баса сууга эңкейди. Тизелей олтуруп, суудан кочуштап алып удуу-удаа ууртады. Чаңкоосун кандырып бүтүп, Саид ака муздак суу менен тамагын кыркырата чайкап, оозун кемселин кайырып, этегинин ичи менен сүртүп алды. 
– Эртең эс алыш керек,– деди Саид ака тура берип,– Баары бир шамал...

– Туура айтасың,– деди карыя,– Чий баркуттун баасы канчадан экен?

– Эк, койсоңчу аксакал!– атынын чылбырын жулка тартып, чоң кызматкердин жоон үнү менен жекирип, Саид ака абышкага бурулду,– Сен эмне, алжып калгансыңбы, же чий баркутка башың тегеренип калганбы?– Саид сөөмөйү менен чыкыйын чукуй, бурап койду. Билегиндеги ичке камчы салаңдап, жыландай ийреңдеп кетти.– Мен эмне, сага, дүкөнчүмүнбү? Дүкөнчүнү деректири билет. Кызыл-Сууга барганда дүкөнгө киргин да каалаганыңды сурап ал... Бастыр, кеттик!

– Мен, жөн эле...– абышка жешилген такасы менен атынын арык капталына теминип, жоошуй түштү.– Чий баркытты айтпай эле, ат же шамал, болбосо ар кайсыл киши  жөнүндө деле айтсам болот. Сүйлөшкөнгө не жетсин, убакыт ылдамыраак өтөт да.
– Болбогон эле кишисиң да!– деди ага Саид ака, алдыга озо берип.

Күн батып, кечтеги алтындай, түркүн түс боёкторунан айрылып калган талаа күңүрт тартып, муздай түштү. Дегеле, дүйнөнүн түсү кетип, бозомук тартты. Асман гана жаркын күндү эске салгандай, көгөрүп, бозоруп, кызгылт тарта коюланып, оор тарта карарып барат. Асман экиге ажырап калган сымал: батышы кызарып, али жанданып турса, чыгышы сыя түскө өтө, коюланып, жылдыздар дааналана баштады.

Чыгыштан, атчандар бараткан тараптан, айылдын оттору жымыңдашат. Алар жай бара жатышты, эмнеге ашыгышмк эле? Кечки талаада капысынан жолугушкан алар айылга жетери менен ар кими өз жолуна түшүп, айрылышат. 

Көгүш, караңгылык али биротоло багындыра элек жолдун капталынан койдун кыгы аралаштырылып салынган ылай кепелер пайда болду. Жолдун үстүнө кай максат менен тургузулганы белгисиз, бийик, каалгасыз жыгач дарбазадан өтүп, атчандар айылдын башкы көчөсүнө кирип келишти. Сейрек панарлар жарык чачкан күүгүмдүү көчөдө жөө-атчан кишилердин караандары араң көрүнөт, жоон буттуу, оор баштарын көтөрбөй жер жыттаган койчулардын дөбөттөрү чуркап жүрүштү. 

Саид аканы тааныгандар жанына келип, сыйлаганын билдире кош колдой учурашып жатышты. Ал, ага татыктуу болчу.

– Амансызбы, Саид ака?

– Ден-соолугуңуз чыңбы, Саид ака?
– Саид ака, жакшы жүрөсүзбү? Кудай колдосун!

Бирөө-жарым таанып, ден-соолугуна кызыгып койбогон абышка чабдар атын минип, четте турду. Ээн талаадагы сапарлашына көрсөтүлгөн урмат-сыйга ичи жылып, жактыра көз салып жатты. Өзгөнүн кадырына көз артып, жөнү жок арага кыпчылып, сүйкөнүүнү каалаган жок, ошону үчүн четтен карап турду. Ал, сый-урматтан куру жалак болчу, чий баркытка да акчасы жок, жакын адамдары да калбай калган: кай бири өлүп, айрымдары талаага, жакшы жашоо издеп каңгып кетишкен. Ошондуктан абышка  небак өлүп, жок болушкан бир кездеги жакындарынын ордуна айланасындагы бардык эле кишилерди жакын сезе турган.
Башкы көчө бийик дарбазадан башталып, тактайдан салынган ашканага барып бүтчү. Ашкананын алдындагы тапталган, түз аянтта майрамдагыдай шаңдуу кишилер топтолуп турушуптур. Аларды боз иңиртте ашкананын терезелеринен жылуу, тамак жыттанып жаткандай төгүлгөн жарыгы аз да болсо жарык кылып жатты. Кишилердин бири тамга кирсе, кээлери сыртка чыгып, бул, тамдын ичинде козголгон кептер уланган аянтча ашкананын бир бөлүгү же мейманкананын ресторанынын фойеси сыяктуу сезилет.
Тепкичтин түбүндө ат мамыга далысын салып, жерде, малдаш токунуп бир өзбек олтурду. Жонунда хорезмдиктердин чаар чапаны, башында ак-каралуу топу. Өзбек алмаларды бирден, чекенелеп сатып жатыптыр. Ал, бул жерде таңсык мөмөлөрдү төмөндөгү, түшүмдүү жана гүлдүү аймактардын биринен алып келген, анткени, бул айылда алма түгүл пияз зорго өсүп, тез кыймылдап, бассаң аба жетишпей демигип, бийик, абасы суюк. Өзбек алмаларды бир баага ылайыктап, аздан чөмөлөп, алдына тизип коюптур. Соода кылуу өзбекке жагат, ал, эртеден кечке дейре аркы-терки өткөн кишилер менен аңгеме-дүкөн кылып, мөмөлөрүнүн кашында олтура берет. Алармандардын аздыгы аны эч капа кылбайт: кимиси алса пулун берет да кете берет, албагандары жагымдуу сөзгө өтүшүп, эрмек.  
Мына, азыр да ашкананын алдында олтуруп өзбек, чыныдагы чайынан шашпай ууртап коюп, тон кийген сакалчан киши менен сүйлөшүп жатты. Кылаарга иши жок сакалчан макиси менен бактын бутагын жонуп коюп олтурду. Ал, ишин кылдат, ойлуу жасап жатты: бутактын агара ийрилген кабыгы бир калыпта чоң бутунун жанына сыйрылып түшөт. 
– Жыйырма беш жылдан бери соода кылам,– өзбек чынысын жанына коюп, жыгач жонуп жаткан сакалчанга бурулду,– мындай ды түк көргөн эмесмин. Ашканада той берет деген эмне! Ук-муш-ш! Ашкананын эмне кереги бар?– өзбек өзүнө маашырлана оң колун жеңинен сунуп, санамакка манжаларын ачты,– Чай – бир, палоо – эки, анан куурдак, лагман дагы – төрт,– анын чыпалагы чормоюп, эсептелбей калды. Өзүнүн жумулбай калган чыпалагын тим эле кесип жиберчидей жек көрө карап, оорусун алдын ала  сезгендей бети бырыша түштү. Анан улутунуп, кебин улады,– Тандыр наны да бар...– деп, чыпалагын жумду, анан, манжаларынын баарын жумганына маашырлана, колун жеңине кайрадан катты.– Ушунун баары – чыгым да.

Сакалчан тизесинен бактын кабыктарын күбүп, дагы эмнени жонуп жиберсем дегенде жан жагына каранды. Анын той менен иши жок болучу.
– Мага эмне, баары бир дечи,– өзбек чапанын кымтыланып, сөзүн улантты,– Алар менден бир жащик алма алышты, эң чоңдорунан... Мен башканы айтып жатамын: шарият боюнча тойду кайдагы бир көчөдө, топураган короодо эмес, үйдө тойлоо керек! Адам – ит эмес да. Аялдар да мышык эмес. Мышыктан да жаманы болот дечи...– өзбек не дээр экен дегенсип, сакалчанга карап калды.
Сакалчан эми кайдандыр таап алган жыгачты жонуп жаткан, иши жүрбөй: майдаланып, узун кабык чыкпай калган. 

– Таш да сүйлөбөйт,– өзбек таарына кетти,– Ар бир адам баласынын өз ою болушу керек.

Термостогу чайынан чыныга куюп, сакалчанга жылдырып койду. Ал, көнүмүш адатынча колуна алып, жүндөрүнө жакындатты. Ошондо өзбек жандана түшүп, ага башы тийгидей жакындай калды.

– Ал, катын сулу,– деп шыбырады ал,– сөз жок... Кишилер айтып жатышат: ага калың бербептир, себеби ага чейин бүт айылды тейлеген имиш, бекеринен арык дейсиңби. Айгырдын эле алдына жатпаптыр. Кишилер айтып жатышат...– өзбек, сакалчандын далдайган кулагына жабыша калып шыбырап, өзү оолактай берип күлүп жиберди.

– Анда менин кандай ишим бар?– кайдыгер кулак төшөп олтурган сакалчан кепке келди,– Ким, кандай десе – анын оозунда жыланы бар. Мына! Меникин карачы!– колжойгон эки манжасын оозуна сала коюп, аңырайта ачып жиберди. Сакалы сербеңдеп кетти.

Өзбек, сакалчандын оозунун ичине бир чети чочуркай карап, нааразылана бурулду.

Аянтчадан ал кызыктуу, жаңы эч нерсе деле көрө алган жок. Отуз чакты аттар бир учу кагылган казыкка, экинчи учу “аттарды байлабагыла” деген эскертүү жазылган зым карагайга кадалган туура тактайга байланып туруптур. Кишилер караңгыдан суурулуп чыга келишип, бакылдай амандашып, эшикти калдырата жаап, ашканага кирип жатышты. 
Аянтчага Саид кирип келгенде, аны дароо тааный коюшту.
– Мархамат, Саид ака, ичкери кириңиз!– деген үндөр удаа чыкты.

– Бул эерже эмне болуп жатат?– деди Саид кишилерди ат үстүнөн бүркүттөй карап.

– Кадам, Гүлннарага үйлөнүп жатат!– дешти Саидге,– Кириңиз!

– Ал ким?– деп, кызыкты Саид.
– Алтын-Кийиктик мергенчи Кудайназардын уулу.

– Аа,– Саиддин жанындагы абышка жандана кетип, атынан жылбышып жерге түштү.-Мергенчи, мергенчи эмес... Боз үйдөн түтүн чыкса, атыңды токтотуп, үйгө кир, мырзы! Сенин атаң да, меники да, аталарыбыздын аталары да ошентишкен. Жаштар үйлөнүп жатабы, же ажырашабы, ал башка кеп. Этти эзилтип жибербөө керек! 

Абышка камчысын өтүгүнүн кончуна сойлотуп, аскерлердин куру менен курчалган чепкенин оңдоп, ашканага каадалуу бараткан Саидге жакындай басты. Ичкериде буттары ак аллюминден жасалган үстөлдү тегеректеген кырктай киши ичип, жеп, чылым чегишип, кажылдашып, каткырып олтурушуптур. Алар Саидди кызуу кыйкырык менен кубана тосуп алышып, курчап, төргө жетелеп кетишти. Абышка болсо босогону аттай берип эле капталдап, четкерээк барып олтуруп калды. Көчүгүңдүн бир-эки саат кайда олтурганынын баары бир эмеспи? Көчүккө баары бир дечи, адамдын башынын тынчы жок болуп, бир жерге олтура албаса – башына олтуруп алмак беле! Дегеле, акылы ашып-ташып турган кишилер деле мындайда өзгөчөлөнүп кереги жок, баарыга бирдей эле тамак берип, үстөлдөр да айырмасыз, бирдей. Жиндини мага демектен төргө чыгарып койсоң да, бир жолку кечте акылдуу болуп кетпейт. Төрдү акылы аз кишилер ойлоп табышкан, эмнеге дегенде, бийик жерден кулагандын катуу жыгыларын унутуп коюшкан.

Райтамаксооданын ашканасы бийик салынып, аны каптаган төрт бурчтуу фанералары көгүш боёк менен мармарга окшотуп боёлуптур. Дубалга жабышкан жасалма тирөөчтөр ничке тактайчалардан тизе жасалып, алтын түскө боёлгон кенен терезелерге тартылган кызыл тукабалуу пардаларды көтөрүп турат. Дубалдардын биринде айтылуу “Кимди ким?” сүрөтү айылдык өнөрчүнүн колу менен чоңойтулуп, май боёк менен тартылган. Өнөрчү, чынында тапанчачан французду да, кылыччан орусту да кыргыздарга окшотуп койгон, бирок, андан сүрөттүн маанисине ылайык акыркы кармашта кимисинин жеңүүчү болорун эч билип болбойт: мүмкүнчүлүктөрү тең бөлүштүрүлгөн. 
Узун-туурасы бир карыштан келген дубалдагы тешик-терезе, тамак жасалып, таратылчу жердин кайда экенин күбөлөп турат. Ал тарап тымтырс.

Бурчтагы буфет да жабык, меймандар ичимдикти бүгүн сатып алышпайт – баарын Кадам, күйөө бала коноктойт. 
Абышка чоң ашкананы кызыга, зор ынтаа менен жайбаракат карап жатты. Кимиси күйөө бала, кайсынысы келинчек – айырып, биле албады, бул белгисиздик дуңгандын лагманына бир кашык уксус кошкондой эле бүйүрдү кызытып турду. Абышканын көңүлүн жоон моюн, башына шапке кийген олбурлуу жигит бурду. Дал ошол жигит тамак алчу кичинекей терезеге басып барып, эңкейип, катуу, өктөмдөнө чакырды.

– Эй, кожоюн!– деди да терезеге башын салып жиберди,– Канча?– жигит башын кайра чыгарып, эңкейген бойдон өзү олтурган үстөлдөгүлөргө кайрылды,– Алтыбы?– көпчүлүктүн гүүлдөгүн баса алты манжасын ачып, аларга сунду,– Жетиби? Кожоюн, жети лагман! Пива дагы! Канча пива? Жетиби? Жети пива. Же, сегизди эле берчи!

 Ашкананын ичин шашпай изилдеп, алгачкы жыйынтыктарын чыгарып бүтүп, абышка алдындагы куурдак салынган табакты өзүнө тартып алды. Дасторконго түркүн даамдар мол эле коюлуптур, аңгычакты палоо да алып келишти, абышканын жанындагы киши чуңкур табакта бууланган палоого орун бошото койду. Майдан жылтыраган күрүчтүн арасындагы кызгылт сабиздер оттуу чычаладай жанып тургансыйт. Чөмөлөнө салынган күрүчтүн үстүндөгү ысык эттин буркураган жытынан шилекей агат. Чачыла басылган күрүч болуптур, ар бир даны өз-өзүнчө. Эгерде зерикпеген адам кааласа ал дандарды бирден санап чыкса да болчудай.

Эркектер арак ичишип, алардан көбүрөөк көрүнгөн аялдар “Бенедиктин” деген жашыл ликёрдон шыңгытып жатышты. Албетте, ар ким өз каалаганын ичет дечи. Абышка да саал ойлоно калып, жөн тура алмакпы, колун созуп, жакынкы “Бенедиктинден” кырлуу стаканга куюп алды. 
Дасторкондун көркү албетте, эт болучу. Кесме, эт сорпо, картөшкө куурдак, бешбармак – жаш эттен жасалып, көзгө жагымдуу, ашказанды азгыргансыйт. Бирдей кесилген ак бөлкөдөн сырткары, дасторкондо боорсоктор да саргарып, кызарат. 
Үстөлдүн үстүн кылдат иликтеп чыккан соң абышка ликёрунун артынан нени закуске кылсам деп ойлоно түштү. Алдындагы, али ооз тийиле элек, кургап калган торттун четинен алып, сынай жеп көрдү. Ага таттуу жаккан жок. Топурап жүрүшкөн  балдардын жакынкы бирин чакырып алып, тортун карматты. Кубанган бала теңтуштарына чуркап баратып эле торттон бурдай сугунду. 

Торттун ордуна абышка эттен чоңураак кесип алды, ликёрун тартып жиберген соң этин сугунуп, ырахаттана шашылбай чайнап кирди. 

Абышка адатынча жаш жубайлар үчүн да ичсем деди. Кыргызча кийинишкен кыздар тарапты карап, алардын он эки өрүм чачтарынан кыз экендери билинген менен келин болчусун таба албады. Кадамдын келинчеги кимиси? Аны карыган киши сураганга болбойт, уят. “Алтын каш” болгондо эмне, жазбай таанымак, эми аны тагынууга негедир уруксат жок, ал, адеми зер буюм отуз жыл мурдагы кыз-күйөөнүн гана эсинде калды го.  
– Кандай сулуу кыз!– деди тили булдуруктай түшкөн карыя жанында чөп чабык тууралуу сөзгө алаксыган коңшусуна, баарынан жаш кызга жаңдай берип,– Күйөөсү, биздин кожоюн кандай бактылуу.

– Келинчек ал эмес,– деди коңшусу, кыз тарапты учкай карап алып, жанындагысына бурула кетти.

Абышка башын шылкыйта, колундагы ыстаканын үстөлгө катуу койду.

Саид ака менен катарлаш олтурган, ашпозчудан лагман менен пиво талап кылган жанагыл олбурлуу жигитке абышка көңүл буруп калды. Жигит, чынында эле карылуу болчу, жонундагы жаңы кемсели тим эле айрылып кетчидей чытырайт. Манжалары жоон алаканы менен кичине тарелканы жөн эле жаап койчудай. Ыстаканды да ал мына, жерден түбү менен жулуп алчыдай бактын бутагы сымал кочуштап, кыса кармайт. Ал, маал-маалы менен шапкесин алып, аскерге чакырылган уландыкындай кыска чачын сылап коюп жатты. Курч бала көрүнөт, байкалып турат. Чыныгы күйөө бала. Анын жанындагы аял келинге окшобойт. Кийгени, бул жакта жок чет элдин көйнөгү, бутунда шиштака. Калган аялдардын көпчүлүгү жикетпи, маасыбы же улардын канаты тагылган топубу – кыргызча кийинишкен. Күйөө баланын жанындагы аял болсо башына кызыл розалары бадырайган ак кыймалуу, кызыл жибек жоолук байланып алган. Ал, жыйырма бештердеги назик, каратору жүздүү, ничке, өткүр көздөрү жалжылдаган аял чынында эле сулуу болучу. Алтын сөйкөсүнүн оордугунан кулагынын учу чоюлуп, ичке, калың каштары осмо менен бириккен... Бул, төрдөгү сыйлуу эркектерге аралашып, жалгыз олтурган аял негедир абышкага жаккан жок. 

– Бири-бирине жарашкан кыз-күйөө экен,– деди карыя коңшусуна, анын жеңинен учкай тарта берип,– Эркеги – асмандагы бүркүт, келини – жоош кекиликтей...

Чоң кесе менен ичип жаткан кымызынан оозун тарта, коңшусу аны кунт коё карап:
– Аксакал, деги сен Кадамды көрдүң беле?– деп сурады,– Күйөө баланы? 

– Жок,– деди карыя тартынбастан,– Көргөн эмесмин.

– Кадам – илбирс кармаган мергенчи,– деп, тактады коңшусу, сыймыктуу.
– Ооба, ошондой,– деди абышка, шапкечен, олбурлуу жигитке үмүттүү карап.

– Бул, Иса деген анын иниси,– деди коңшусу,– Кадам өзүнүн тою менен Исаны аскерге узатуу түлөөсүн бирге өткөрүп жатат. Кадам – тигинде олтурат.

Кадам үстөлгө жакынкы терезенин кырында олтуруптур, арык, бүкүрөйүңкү. Тотуккан кызыл жүзүндөгү көздөрүн көгөртүп, топусунун алдындагы чачы коюу-күрөң, саргыч да тартып кетет экен. Кыска мурутунун учу ууртуна салаңдап, катуу кымтылган жука эринин учун жаап калган. Меймандарынан айырмаланып, той ээси таптаза, соо болчу. Шайыр, бакылдаган Иса агасына караганда баатыр көрүнүп турду. Илбирсти Кадам эмес, ошол кармаганда болмок экен.

– Ошондой де-е,– этти туздуу сууга малып жатып абышка бейдарек сөзүн чойду,– Чын эле, окшош экен.   

– Сен эмне, алыстан келдиңби?– коңшусу кызыга сурады.– Булардын аталары ага-ини, өзүлөрү андай эмес. Эмне, Ыштыктан болосуңбу?
– Сөздөн тамак кургап кетти, кошуна!– абышка кыйыта сүйлөдү,– Кел, андан көрөк жаш жуюайлар үчүн ичип жиберелик.

Ыстаканын көтөрүп, абышка Кадамга, сулуу келинчеги Гүлнарага карады. Мейли, жоолугу менен ишим канча. Тигинде Кадам деле чепкен эмес, кемсел кийип олтурбайбы.

Кадам колдорун тизесине таштап, терезенин кырында чарчаңкы олтурду. Анын жаңы өтүгү бутун кысып, бутунун манжаларын түйүп, кайра жандырып, ооруганын басууга аракеттенип жатты. 
– Кел, жүз граммдан алалык,– өзүнүн азилине өзү жылмая Саид ака сунуштап калды,– Кел, Кадам! Илбирстер сенден коркушат, аларга мыйзам ошондой. Аялың да коркуп турсун!
Кадам жооп кыла күлүмсүрөп, бирок унчукпады.

– Ал, ичпейт,– деди Иса,– Келгиле, келин үчүн алалык!– Ал, Гүлнарага дикёрдон куйду.
– Бүгүн, болот,– деди Саид ака,– Кел, жүз граммдан алалык!
Кадам мурдагысындай эле жылмайып, башын чайкап койду.

– Ал, кийин ооруп калат,– Кадамдын ордуна Иса түшүндүрө кетти,– Тоодо көнгөн эмес. Биздей, кызыл-суулуктардай эмес.

Меймандар Гүлнара үчүн ичип жиберишти. Кадам үстөлдүн үстүндөгү бош бөтөлкөлөрдү чогултуп, тамак алган терезеге алып барды да, толтураларына алмаштырып келди. 
– Ичпегендерге жакшы,– деп шыбырады Иса Гүлнаоага,– Аскерден келгенден кийин ичкенди таштайм да кир жуугуч машине сатып алам. Сиңдиңин колун суратам.

– Сиңдим жок да!– деп каткырды Гүлнара,– Мени эле тартып албасаң.

– Эмнеси бар экен!– кызуу болуп калган Иса эрдемсинди,– Керек болсо ошентемин!

– Койсоңчу! Үч жылдын ичинде айылыбыздын атын унутуп каларсың... Берлинде жүрсөң!– деп, Гүлнара Исадан жүзүн буруп кетти.

Ашкананын артындагы короодон ашпозчу койду кармай албай, кубалап жүрдү. Улам жалт берген кой карматпай, короону тегерене чуркайт. Качанаак койду кармай албай, ашпозчунун айласы куруду. Акыры, чарчаган ашпозчу дем алмакка тепкичке олтуруп, белинде кыстарылган идиш арчыган майлыгын алып, чекесиндеги терин сүртүндү.

– Эй,– деп кыйкырды ал жүдөө, ширидей кара абышка эшик тарапка бурулуп,– Куранда эркектин ишине аялдар көмөкчү деп айтылган... Каргыш тийгир кой эсимди оодарып бүттү.

Тепкичке тегерек беттүү, улгайган, берекелүү орус аял чыга келди. Жүзүн майда бырыш басып, куу чачын ак жоолугунун алдына кынаптап чогултуп алыптыр.   

– Бул, койлордон башкача экен,– өпкөсү көөп калган ашпозчу токтоно албай сүйлөй берди,– пайгамбардын сакалы менен карганам. Буга энеси сүт бербей эле, арак эмизгенби. 

Ашпозчу аял эркектин жанына келип тепкичке олтуруп, короонун бурчунда камарабай чөп жеп жаткан койго карады.

– Кой болбосоң коё кал!– аял абышкага жан тарта кагынды,– Кадам, бу жапайыны тоодон айдап келди да. 

– Ырас айтпадыңбы, мен бу койду Кадам Ташкенден айдап келген экен деп ойлоп жаттым эле!– абышканын кучунашы кармай түштү,–  Бул, айбанды өлтүрүп тынам!

Ашпозчу абышка тепкичтен чечкиндүү түшүп, койго бет алды. Кой, аны көрө сала шылдыңдагандай качып берди.

– Карма!– абышка кыйкырып жиберди,– Жарайсың-келесоо-ошент! 

Ашпозчу аял алжапкычынын этегин жайып алып, койдун алдын тосуп, аны кармоого жардамдашып жүрдү. Акыры, абышка койду мүйүзүнөн кармай калып, моюнунан кучактап, ашкананын дубалын көздөй сүйрөп жөнөдү. Ал тарапта үч койдун канжалаган жаңы терилери жаткан болчу. 

– Сен – суурсуң, мен деген Керим боломун,– деди ашпоз койго,– Азыр мен сени союп тынамын... Сени суурга айланткан мен болчумун! 

Демиккен абышка чөнтөгүнөн ичке жип алып чыга салып, койду жыгып, анын арткы эки бутуна алдыңкы бирөөнү кошуп, байлап жиберди. 

– Дагыраны алып кел, катын,– деп буюрду ашпоз койдун жанына чөк түшө калып,– Каны – жерге төгүдбөсүн.

Аял шашыла басып, ашканадан чоң эмес, жез дагыраны алып келе калды. Аны абышкага берип, кайрадан тепкичке олтурду.

– Кызык, деги ал,– аял, койду союп кирген абышканын далысына карап, ойлуу сүйлөндү,– Ушунча оозду багып! Кышында тишинин кирин соруп калышат... Акылсыз!

– Азыр көрөбүз, кимибиздин чыныгы эркек экенин!– ашпозчу койго кыжынды.

– Анысын тоого алып кете бербейби,– чоюла сүйлөндү ашпозчу аял,– эч ким деле байкабай калмак, сөз да болбойт эле... Бүт айылды чогултуп алып, башына жоолук салып: анысы келин болуп коёт дагы! Көрүнгөндүн баары ушактап жатат, акчасына шапар тээп алышып, кайра ушакташат. Уят-сыйыты жоктор!

– Уят – келиндин кадыры,– деди ашпозчу макалдап,– Арыстан койду олжолойт, буфетчи катын тоюн ашканада өткөзөт. Буфет тойго жарабайт.

– Сени менен сүйлөшкөнчө желге айткан жакшы,– ашпозчу аял өкүнүп алды,– карыган шайтан! Киши деген бир ирет үйлөнөт, аны өмүр бою эстеп жүргүдөй өткөзүү керек!

– Үйлөнүү тою деген кишини көмүү эмес,– дагы макалдады абышка,– Көмүү гана бир ирет болот.

– Ай,– аял жактырбай колун шилтеди,– Оозуңду кара жама жеп калгыр! 

– Анда чайды кантип ичемин?– деди ашпозчу моюлган койдун этин баканга илип жатып.

Ашкананын алдындагы аянтта кишилер менен аттардын кыймылы токтогон жок. Ашкананын терезелеринен тумандуу жарык түшүп турду. 

Алма саткан өзбек таза абага чыккан Кадамдын меймандарынын бири менен үч илмек  ойноп жатты. Арактын көмкөрүлгөн жащигинин үстүнө жиптерин тизип, жедеп маш болуп бүткөн колдору менен үч илмек жиптин учунан тартат. Мейман бериле ойноп жатты.

– Сен утулдуң!– дейт өзбек жипти тартып жиберип. Жип, чынында эле оюнчунун манжасына оролбой калды. 

Мейман анын айтканына баш ийип, элүү тыйынын өзбекке берди. Ал, алмадан тапкан тыйындары жылтыраган момпосуйдун тегерек кутусуна тыйынды кайдыгер таштап койду. 

– Кел, дагы!– мейман өзбекти азгырат.

– Э!– өзбек маашыркайт,– Баары бир уттурасың,– дегени менен ал илмек жиптерин жащиктин үстүнө жаят.

Уттуруп койгон мейман өзбектин кыймылдарын чындап аңдыйт. Мейман жок дегенде бир ирет утсам деп чыйпылыктайт. 

Өзбек даярдыгын бүттү. Анын ойногусу келбей калган. Жыгылган – күрөшкө тойбойт дегендей, уттурган тарап гана оюнга кызыга берет эмеспи. Андан көрө кызыктуу кептерден сүйлөшкөнү жакшы болмок. 

– Мени уксаң,– өзбек тиги мейманга жакындай олтурду,– Сулуу катын... Мага намангандык бирөө айткан...– ал, меймандын кулагына эңкейип, намангандыктын айткандарын шыбырап, күлүп калды. 

Өзбектин сөзүн угуп, мейман да күлдү, жөн эле кошулуппу, же маектешин сыйлаганыбы, түшүнүксүз.

– Менин бир таанышым бар эле,– күлкүсүн тыйып, мейман сөз баштады,– бир жолу арак алганы келип калыптыр,– мейман ийининен нары, ашкана тарапка жаңдап койду,– буфеттин эле ичинде, үстөлдүн үстүндө...– мейман чыдабай кетип, башын короздой чалкалата каткырып калды. Күлгөнү кызык экен: бүт денеси бүлкүлдөп, тамагынан үнү үзүл-кесил чыгып, кургак сөөктөр сүрүшкөндөй чыйкылдайт. Өзбек да санын чаба каткырып калды. 

– Болуптур,– деп калды өзбек, күлкүсүн тыйып,– Колуңду сал.

Мейман саамга ойлоно калып, илмек түйүндөрдүн бирине манжасын шектене салды. Өзбек жиптин учун катуу, булка тартып жиберди.

– Утулдум!– мейман күйүп кетти,– Бу кантип, чын эле... Жүрү, барып ичип келели, той эмеспи!

– Мен бара албайм,– деди өзбек,– Таварларымды талап кетишет... Андан көрө достук кылып бир бөтөлкөнү тиштей турган бир нерсеси менен ала келсең жакшы болот эле.    

Ашканада, кыры кара тукаба менен кыйылган ак калпак кийген жигит комузун кыңгыратып, манас айтып жатты, бөлөк бурчта бир орус тизесине коюп алган гармонун чоёт. Бир тобу кыргызды угушса, кай бирлери орусту тегеректеп алышкан.

– Тоо башында кайрак турат,– орус созолонот,

– Тоо алдында – тачанка.

Мен Чапаевдин жоокери...

Саид ака менен келген абышка бешбармакка эт туурап жатты. Ал, өз ишин каадалуу, шыпылдата аткарып жатты. Ага манасчың да, орусуң да тең келе албай калды: алардан үстөлүн калдыратып, баары абышкага бурулуп, карап калышты. Андан азыр чалмасын чалынган жылан арбагыч келип эле, элди азгырып кетпесе, эч ким көзүн тартып ала албай калды. Абышка бул жердегилердин эч кимиси этти андан мыкты туурай албасын жакшы билчи. Ашкананын босогосун аттаганда эле ал өз кезегинин акыры келээрин чыдамсыздана күтүп жаткан – мына, эми анын жылдыздуу учуру келди. Сол колуна майлуу, сулп эттин чоң кесиминен уучтап алып, оң колундагы сакал алчыдай курчутулган бычагы көзгө илешпей, этти күкүмдөй, үбөлөнтө туурап жатты. Кыймылдары көнүмүш, машталган. Кылт этсе эле жазы, майдан жалтыраган бычагы колун сөөгүнө чейин шылып кетмек. Бирок, баарынын көңүл борборуна айланган абышка сыйлуу тобокелге эргип алган. Ал, шыпылдаган колдоруна да карап койбой, тегерегиндегилерге маненменсине кайдыгер көз салып коёт. Абышканын өнөрүнө таңданышкан көрүүчүлөр аны эч үндөбөстөн, суктана карап турушту.  

Кадам, терезенин кырында олтуруп, меймандарга байкоос салып жатты. Боз кемселчен, боёк сасыган жаңы өтүкчөн ал башкалардан айырмасыз болучу, тойдун ээси деп да айтууга да болбойт. Башында кай  бирлер ага келип, куттук айтып жатышкан, эми, тоюп алган кишилер аны унутуп коюшту. Ал, тойдун башкы себепкери – көңүлгө алынбай, терезеге сүрүлүп калды, меймандар эркин, майрамдагыдай шаттанышып, дуулдап жатышты... Күйөө бала – Кадам көптүн бири катарындай эле болуп калды, бөлөк терезелердин кырында да буттарын салаңдатып, кишилер олтурушкан.

Той – күчүнө кирип, ар кимиси өзүнчө чардап, ырдаганга өтүштү. Кадам чарчап, очоктун жанындагы кийизге кериле жатып алып, уктагысы келди. Ал, мынчалык топураган көп кишиге көнгөн эмес. Ошенткен менен анын тоюнда меймандардын минтип, шатыра-шатман, көңүл ачып жатышканына жетине албай жатты.

Ал, көздөрүн жүлжүйтүп, тамекинин түтүнүнө толгон, башаламан кыймылдагы тумандуу ашканага карап олтурду. Ага бул, сербеңдеген колдор, ийреңдеген далылар, баштар – баары, бөлмөгө кантип кирип, батып алганы белгисиз кандайдыр бир чоң, былкылдаган, коркунучтуу жандыктай көрүнүп кетти. Бул, жагымсыз жандык бир калыптагы тажатма үнүн созуп жаткансып, кайсыл бир жөндүү сөздү ажыратып угууга болбойт эле... Ал элес жат, коогалуу сезилип, Кадам башын силкип, андан кутулгусу келди.     

Терезенин кырынан түшүп, жайбаракат, элди аралай сыртка бет алды. Ага эч ким деле  көңүл бурган жок. Түтүнгө ышталган, думуктурма ашканадан, андагы кишилердин тажатма опур-топурунан кийинки сырттын тынчтыгы жагымдуу, жакын болучу. Көздөрү ачыла түшүп, кенен дем алды. 

– Эй, Кадам!– деди өзбек жайдары,– Кел бери, ойнойбуз!

Кадам басып барып, сөөмөйүн илмекке салды. Өзбек жиптин учун тартып алды. Кадам утулуп, элүү тыйынын унчукпай алып чыкты. 

– Жолуң болбоду!– өзбек Кадамга жан тарта, аягандай сүйлөнүп, чай куюлган чынысын сунду. Кадам чыныны алып, бир ууртады. Ал, өзбекти жактыра карап алды – жападан жалгыз, көпчүлүктүн агымына кетпейт, түшүнүктүү да жөнөкөй: көчмөн өзбек, алма сатат.

– Сени куттуктайм Кадам, чын пейлимден,– өзбек сөзүн улады,– Элдер айта берет – сен аны укпагын: кишиге башты сүйлөсүн деп берет... Сен аларга таарынба, кайда жашайын дейсиңер?

– Сен өзүң кайдан келдиң?– Кадам чыныны жащиктин үстүнө коё берип, кескин сурады. Колунун чукул кыймылынан чыныдагы чай жеңине төгүлүп кетти. Этеги менен жеңин сүртүндү,– Кайдан келдиң?

– Намангандан,– деди өзбек,– Наманганды билесиңби?

– Жоголгун бул жерден,– Кадам жай, ызырына сүйлөдү. Көздөрү жүлжүйүп, тоңо түшүптүр – өзбек ичиркене түштү,– Жоголгун, бузуку, болбосо алдагы сайраган тилиңден ажырап каласың!

– Жапайы шайтан!– өзбек өзүнчө күңкүлдөп, алмаларын жащикке кочуштай салып, кутудагы тыйындарын шымынын чөнтөгүнө төгүп жиберди.– Атасын тарткан каракчы! 

Кадам артына кайрылып койбостон басып кетти.

– Кызык ой, Кудай алгыр!– деген өзбек алма салынган жащигин ийинине көтөрүп жөнөдү.

Ашкана гүүлдөп чыкты, анын үнү терезелерден оргуп чыгып, түнкү жымжырттыкка таркап, сиңип кетип жатты. Аарылырдын уюгундай дуулдаган үйдү айланып өтүп, арткы короодон тамак бышырган бөлмөгө кирди. Ал жакта ашпозчу эркек менен аял койдун эттерин казанга салып коюп, чай ичип олтурушуптур. Кадам алардын жанына барды, ашпозчу чоң, жашыл чайнектен ага чай куйду.

– Кишилер көп болуп кетти,– деди Кадам, тамак таркатчы терезе-тешикке башын жаңсап,– Мындайга көнгөн эмесмин.

– Дем алып ал, Кадам!– ашпозчу аял ага жан тарта куурдак салынган табакты жылдырып койду.

Кадам нандан куурдактын чыгына малып, оозуна салды.

– Кишилердин көптүгүнөн сени куттуктай албай калдым,– деди аял,– Баары жакшы болсун, чын ниетимден каалаймын!

– Ырахмат, сага!– деди Кадам.

– Кудай берсе силерде баары болот,– аял сөзүн улантты,– Кандай той! Кишилердин айткандарын укпа, сүйлөй беришет, жарыбай калышсын.

– Аялдын тилинин койдун куйругунан айырмасы жок.– эркек билермансынды,– экөө тең жөнү жок кыбырай берет. Пайгамбардын күйөө баласы – Али ушинтип айткан... Жаагыңды бассаң боло!– аялды жекире кетти,– Мээңди кузгундар жеп салганбы!

– Өзүң басыл!– аял айбат кыла, кыжынды,– Уяты жок.

Кадам алдындагы табакка карап, унчукпай жылмайып койду. Ага бул, тынч жайда олтуруу жагып турган, эч кайда кеткиси келбеди.  

– Мен сага акыл айта албаймын,– аял сөзүн улады,– бирок ага да сенин тооңдо кыйын болот. Күркө да, дүкөн да жок. Кошуналарда жок болсо бир тал ширеңке үчүн атка минип, биздин Кызыл-Сууга шалбырап келесиңер. Кошуналарыңарды да Кудай кечирсин. Жалгыз Кулмамат эле канча! Туристтер аны менен сүрөткө түшкөнү үчүн бир сомду жөндөн жөн эле берип жатышыптырбы. Силерде балдарын Кулмаматың  менен коркутат болуш керек. Анын Лейласычы. Андан майрамдарда да жылуу бир сөз уга албайсың. 

Ашпозчу эркектин капысынан эле маанайы чөгүп калды. Кыязы, ага да аялдын сөздөрү таасир этти окшойт.

– Ал, кыйынчылыкты көргөн эмес,– аял сүйлөнө берди,– назик, анын өзүн багуу керек... Тоодо кайдагы багуу дейсиң. Тамак жаса, кир жуу, жуу дагы тамак бышыр. Ошону менен жашоо да бүтөт.

Көздөрүн жартылай жуумп, ашпозчу эркек аялдын кебине ойлуу кулак төшөп, чайпалып коюп олтурду. 

– Мен бул жакта жашагым келбейт,– деди Кадам нандын катуусу менен табагын сүртүп жатып,– Бул жак ызы-чуу, абасы да жаман: машинелери көп.

– Машинелер ошончо эле көп дейсиңби!– аял келишпеди,– Бир-экөө болот, бүттү. Мектепти, оорукананы айтпайсыңбы, керек болсо...

– Кадамдыкы туура,– деп, сөзгө аралашты ашпозчу, ойлонгонун токтотуп,– Таза абада өлгөн жакшы. Ооруканаң сасык.

– Биздин Алтын-Кийикте жакшы,– деди Кадам,– Кишилер аз, бирок жамандары жок: баары өзүбүздүкү... Мен эмдиги жылы жаңы там саламын.

– Эмне, ага акчаны картадан утуп аласыңбы?– деп кызыкты ашпозчу аял,– Акчасыз кантип саласың?

– Үйдү акчага сатып алуу туура эмес,– деди Кадам ойлуу,– Үйдү адам өзү салып алышы керек. Биз, Гүлнара экөөбүз кирпичин куябыз...

– Каяктагы кирпич!– аял анын сөзүн бузуп, колун шилтеп койду,– Сенин Гуляң кирпич куйганда эмес, нан жапканды билбейт!

– Эй, кожоюн!– жылчык-терезеден Исанын өктөм үнү чыкты,– Кожоюн кайда, бери уккун! Эй, кожоюн, келе мага эки бөтөлкө арак, палоо, палоо бергин!

Ашпозчу чынысын коё салып, Кадамга суроолуу карады – берейинби! Кадам ага башын ийкеди: бер, айтканын бере бергин. 

Ашпозчу жащиктен бөтөлкөлөрдү сууруп алып, тамак таркатчы жерге барды да палоо салчы табактарды калдыратып кирди.

Аял Кадамдын чынысындагы муздап калган чайды төгүп жиберип, жаңы, ысык чайдан куйду. Анан, үшкүрүнүп алып өзүнө да чайдан куйду. 

Канттын четинен тиштеп алып, Кадам чайдын жай ууртады.

Экөө ошентип чай ичип жатышты, кийин аларга ашпозчу эркек да кошулуп, көпкө чейин олтурушту.

Кызыл-Суудан алар кеч чыгышты, саат тогузга ооп калган – алдыда өзүнүн айгыры менен Кадам, анын артынан Гүлнара чымыр, соорусу жайык бээни минип алган. Кадам ашыккан жок: атка көнө элек Гүлнара ээрде жүрө албай баратты, шаша турган деле иш жок болучу. Ошентип, кенен, жарык капчыгайда кенедей экөө жай бара жатышты. Аларды мөңгүнүн муздак жели тосуп алды, Улуу мөңгүнүн күнөстүү желаргысы, Кадамдын ырдагысы келип кетти, эгерде өзү жалгыз болгонунда ырдамак. Арийне , Гүлнаранын, чындап тааный элек аялдын жанында ырдагандан тартынып жатты, ал, ырдаганды билбейм, менин ырдаганым ага жакпайт деп ойлоду.  

Жалгыз аяк жол капчыгайдын сол капталы менен көтөрүлө берди. Бийиктеген сайын чөптөр жапыз тартып, таштардын араларында чөп баскан дөбөчөлөр көбөйө баштады. Ал дөбөчөлөрдүн алдында кызыл суурлар жашайт.

Кадамдын айгырынын такалары шаңдуу да, шыңгырап да чыкпай темирдин ташка тийгениндей көнүмүш угулат. Койчунун алгач укканга өөн, уккулуктуу, ошол эле кезде коогалуу, жалт караткан кыйкырыгы капчыгайды улам жаңыртат. 

Алар Чоң таштын жанына дем алганы токтошту. Чубама жол тик кырга жабышып калган заңги таштын жалпак чокусунун үстү менен өтчү. Тик асканын четиндеги жалпак аянтчада жаңы да, эски да жагылган оттордун карайган калдыктары, аттардын куштар чокуган саргыч кыктары чачылып жатат. Бул, заңги ташты ордунан эч нерсе, эч кандай күч козголто албачыдай. Аны алгач көргөн атчанга бул таш алмустактан тартып, акыр заманга чейин ушул жерде жата берчидей сезилет. 

Бирок, бул капчыгайга кайрылган атчандар өтө сейрек. Жергиликтүү элдер бул ташты – Кудайназардын ташы дешет. 

– Карма!– Кадам Гүлнарага тандыр нан менен бир кесим эт, пияздын жарым башын сунду,– Чарчадыңбы?

– Бүткүл денем ооруп жатат,– деди Гүлнара,– Дагы көп барабызбы?

– Жакында жетебиз,– Кадам шамалдан кызарып кеткен көздөрүн колунун сырты менен сүртүндү,– Карачы, кандай жел! Таптаза! 

– Аябай суук экен,– Гүлнара арыздана кетти,– Ичтен өтүп барат... Айылыңда да ушундай шамал уруп турабы?

– Алтын-Кийикте тынч,– деди Кадам жайдары,– Шамал үстүдөн өтүп кетет, бизде тынч. Отун көп, үйдө жылуу.

– Сөксөөл жагасыңарбы?– Гүлнара кызыга сурады.

– Сөксөөлдү да, арчаны да жагабыз,– деди Кадам,– Таптуу болот.

– Тезирээк эле жетсек экен,– Гүлнара шашылып жатты. Тар, сасыган кепе, жылуу. От жагып, чайга суу кайнатат. Тамак жасап, кир жууйт. Бул, кызыктай боорукер, же жиндиби, ушундай ак көңүл жана жинди чалыш – буфеттин сатуучусун аялдыкка алган Кадамдын шымын жамайт. Аны аңчылыгынан күтөт, өтүгүн тартат. Анын сасыган кепесинде ага балдарды төрөп берет. Тезирээк эле болсо экен.

– Кеттик!– Кадам чакырып, тура жөнөдү,– Шамал жакшы, сен, жөн эле көнө албай жатасың...

Тезирээк эле көнсө экен.

Ашуунун кырында, төмөнгө түшө бериште алар дагы бир жолу токтошту.

– Менин кыштагым,– деди Кадам сыймыктана,– Көрдүңбү? Тээ-тигине, ал! 

Беш-алты там, төмөндөгү арчалардын арасында беш-алты чекит агарып турду. Жогортон караганда арчалар тандыр нандай жалпак көрүнөт. Арчалардын наркы жагында соолгон дайранын кенен, темир түстүү нугу, анын наркы жээгинде жерден чыга калгансыган бири-бирине окшош үч тоо маңкаят, алардын муз баскан ийиндери менен чокулары түрлүү жылтылдап турат.

– Тиги баздин там,– деди Кадам,– Баарынан четтеги, көрдүңбү? Биз тигил, атамдын тамы турган жерге жаңы, чоң үй салабыз.

– Аны суу агызып кетти беле?– деп сурады Гүлнара, жарга чочуркай, кызыга карап.

– Орустар кыйратып салган...– деди Кадам,– Тигил болсо Кулмаматтын тамы – ал дары чөптөрдү терип, суурларды атат.

– Деги силерде кишилер болобу?– Гүлнара анын сөзүн бузуп жиберди,– Кишилер келишеби дегеним да. Мейманчылап, же жөн эле...

– Саякатчылар келишет,– деди Кадам.– Жайында. Дагы альпинисттер келип турушат.

Гүлнара жарга ойлуу тигилди.

– Кыштоочулар бар,– Кадам эстей койду,– Мөңгүдөгү бекеттерде жашашат. Жапайы кишилер.

– Эмнеге жапайы?– Гүлнара аны бурула карады,– Орустарбы?

– Орустар,– деп, ырастады Кадам.– Алар жыл бою бекетинде олтурушат, ошону үчүн жапайы. Ал жакта эригишет. Алардын кыштоосуна, мөңгүгө жетүү үчүн эки күн көтөрүлүү керек болот. Ал жакта муздан башка эчтеме жок. Андан нары Кытай, Ооганстан башталат. Алыс!.. Алардын бири бизде жашайт, Зотов деген. Анын кампасы бар: консервалар, чокойлор.

– Аларын сатабы?– Гүлнара тактай сурады.

– Жок,– деди Кадам,– Өздөрү үчүн, кыштаганга сакташат. Анын радиосу бар, батарейкалары гана кыйын: табуу оор.

– Ооба, батарекалар табылбайт,– Гүлнара улутунду,– Шаардан да дайыма таба албайсың.

Кадам чылбырды силкип, төмөнгө түшүүгө жол издеп, жардын кыры менен бастырды.

Алар кыштактын тамдарын жандай бастырып баратышты – алдыда Кадам, анын артында Гүлнара. Кишилер келгиндерге кызыкпагандай, аларды байкамаксан боло, кайдыгер көрүнүмүш эте үйлөрүнөн чыгышып, кечки оокаты менен алпурушуп жатышкан сымал: бири отун жарса, дагы бири тамдын ылай дубалына далысын такай олтуруп алып жөн эле насыбайын тартып жаткансыйт. Жандай өтүп баратышкан келгиндерге көз кырын салышып, байкамаксан: биздин чарабыз кайсы, маалы келгенде Кадамдын өзү тааныштырат да дегенсишет, бирок алар өтүп кетишери менен артынан узакка, ачык эле кызыга карап калышшат: Кадамдын шаардык аялы ушул турбайбы. Кызык, аябай кызык! Аны эртеден бери күтүп, керелден кечке сөз кылып жатышпады беле, мына, акыры келди. Кудай жалгасын! Сук арта караганда болбойт, уят. Чочконун салысын жеген жапайы орустар гана чакырбаган жерге барып, жабышып, жан койбой сурай беришет. Ким кыргыз болуп төрөлүп, эт менен кымызда чоңойсо кудай берет.

Кулмаматтын катыны Лейла боз үйдүн жибин ийрип жаткан болучу, ишин токтотуп, келгиндерге тигиле карап калды. Адат-салтты бекем туткан момун Кулмамат аны жеңден тартып койду:

– Эсиңе кел, катын! Кызың сенден үлгү алып жатат.  

Түстүү жиптерди ажыратып, энесине жардам берип олтурган он бештеги Айша атасынын сөзүн уга калып, шашыла жерге тигилди. Кыздын арык, чоң баш агасы Жоро Кадамдын айгырына кызыга карап жатты, жөнбилги Кулмамат ага эч нерсе деген жок. 

Ал эми Кулмаматтын карыган, жерде бүкчүйүп олтурган энесине айла жок. Ал, жандай өтүп бараткандарга тартынбай эле тирмие тиктеп, узата карап калды. Анын карагысы келди – карады. Ага өзүнүн ой-сезимдерин, каалаганын катып кереги жок: анын кишилерди таң калтырган жашы баарына жол берет... Кемпирдин туурулган, кыймылсыз жүзүндөгү тирикарак көздөрүнөн жаш баланыкындай зор кызыгуу жанып турду. Ал, куштардыкындай катып калган ичке колу менен Гүлнараны көрсөтүп, бир нерсени сурайын дегендей болду, бирок Кулмамат тескери жакты карап, билмексен болду: кемпир көп жылдан бери бир да сөз айтпай калган.

– Шаардык экен,– деди Лейла ишинен алаксыбастан,– Ага кыйын болот го, ыя?

– Сен, мен эмне кылабыз?– атчандарга карабастан Кулмамат ага жооп кайырды,– Ага Айша жардам берет...

Айша шашпагансып, жиптерди силкиди.

– Кайда, кайда шашасың!– энеси акырын сүйлөдү,– Жетише албай жатам...

Жиптерди карайган, ичке манжалары менен иргеп жатып, Лейла атчандарга учкай карап алды. Желп эткен жел анын жоолугунун астынан чыгып турган куу чачын желпип өттү, ачл чапанынын көкүрөгүн кымтыланды.

– Жиптен бербейсиңби!– деп, кызын жемелеп алды ал,– Келиндей болуп созолонуп калганын кара...  

Ошол тапта Кадам менен Гүлнара Кулмаматтын тамынын тушуна келип калышкан болчу. Лейланын карап турганын байкай койгон Кадам ага суз гана башын ийкеп койду. 

– Сулуу экен,– Лейла өтүп кеткендердин артынан өзүнчө сүйлөнүп койду,– Плащы габардин, кытайдыкы экен. 

– Арык тура,– деп, өз сынын берди Кулмамат,– Шаардык – ошентсе да арык. Бир кесим да майы жок! 

***

– Бу, желмогуздай болгон абышка ким?– деп сурады Кадамдын артынан жете барып, үнү кыстыга,– Сакалы кызыл экен!

– Ал, боёп алат,– деп түшүндүрдү Кадам ага,– Өзүнө жагат... Эмнеге желмогуздай? Сен ага көнө электигиңен ошондой көрүндү.

– Тезирээк көнсөм экен...– Гүлнара кейип алды,– Аялы бир кезде сулуу болсо керек.

– Ооба,– деди Кадам ойлоно калып,– Бир кезде сулуу болчу.

Алар жапыз, чатыры талдардан токулуп, ылай менен шыбалган Кадамдын тамына жете келишти. Кадам атынан жерге түшүп, Гүлнаранын түшүүсүнө көмөктөшүп, аттын чылбырын кармады.

Кадамдын тамынын сыртында капчыгайды өрдөй учуп, түнкү шамал улуп жатты. Ал, арсак тоонун бийик чокуларын түбөлүк мекендеген мөңгүлөрдүн кар тозоңдорун сапырып чыгып, улам катуулап, төмөндөгү Тажикстандын жүзүмдүү талааларына, Фергананын жийделүү бадалдарына ашыгып учат. Ал, ылдыйда кишилердин түркүн оокаттары менен көр-жерлеринин, чаңдуу жолдор менен базарлардын акыр-чикирлеринин жыттарын өзүнө сиңирип алып, ысып жана илкип барып ылайлуу суулардын жээгине жетип, басылат. 

Тоодогу жакыр кепелер анын алсыздыгын билишпейт. 

– Уксаң, кандай зуулдап жатат!– деди Гүлнара чыйрыгып.

Ал, кийизге төшөктү салып коюп, чечинип, кургатылган нандарды салган фанер жащиктин үстүнө кийимдерин иреттей коюп жаткан болчу. Бурчка олтуруп алып, Кадам аны үнсүз, сугалактана карап олтурган. 

Кадамга аркасын сала туруп алып, Гүлнара байпагын санындагы боосунан чечип жаткан, аттын басмайылына илинип, байпагынын жамагыс болуп айрылып калганын көрүп, кейип алды. Анан жикетин, көйнөгүн чечти. Муздак кийиз менен жылаңайлак басып келип:

– Баарын чечейинби?– деп, Гүлнара чачындагы кыпчуурларды бирден сууруп ала баштады.

Кадам жооп берген жок. Олтурган жеринен ыргып тура калып очок жакта жаткан мышыкты кежигесинен ала коюп, буту менен каалганы ачты да ыргытып жиберди: бүгүнкү түнү бул бөлмөдө эч бир тирүү жан болбошу керек, бири дагы, Кадам менен аялы – Гүлнарадан бөлөк.    

Кадамга таңдана карап, Гүлнара чечине берди.

– Кадам, кел, жат!– Гүлнара наздана чакырды,– Аябагандай муздак экен...

Өзүнүн бурчуна кайтып барган Кадам чечинип жаткан аялына суктана карай берди. Гүлнара кийиминин баарын чечип, ичиркене, калың, кенен төшөктүн астына кирип кетти.

Кадам шырп алдырбай басып барып нан салган жащикке эңкейип, анын үстүндөгү кересин лампанын бака тил жалынына үйлөп, өчүрдү.

Экөө койдун чыбашы жыттанган шейшептин алдында, Алтын-Кийиктин четинде, жердин огунда жаңы эле бири-бири менен сүйүүнүн ысык лаззатына батышты. Миллиондогон түгөйлөр ошентишет, алар сыяктуу эле ак шейшеп менен уктоочу мүшөктөрдө, караңгы короолор менен гүлдүү талааларда, машинелер менен тар подьезддерде лаззатка батышат. Онтошуп же күлүшүп, жек көрүп же элжирешет. Ар кими жердин чордонунда, дүйнөнүн огунда көз ирмемге түпсүз болуп кеткен өздөрүнө кулап, эрип кетишет. Бул сырдуу, жалган дүйнөнүн бийин чоң күзгүгө бургансып өзү менен өзү калып, ар бири жалгыз, өлүмдөй жалгыз болуп кетишет. Баарыга жалпы, ар бирин азгырган сыйкырдуу күүнү эч бири туйбайт.  

– Сен уктаган жоксуңбу?– деп сурады Гүлнара башын көтөрбөстөн,– Эмнени ойлоп жатасың?

– Эмнени ойлоп жатамбы,– жай, суроосуз кайталады Кадам,– Эмнени... Билесиңби, менин эмнени ойлоорумду эч ким, эч качан сураган эмес.

_ Сен али баладай экенсиң, деди Гүлнара Кадамга бурулуп.

– Бул, сонун суроо болду,– Кадам сүйлөнө берди,– Мен азыр бала тууралуу ойлоп жатам. Анын атын Кудайназар коёбуз.

– Сен антпегин!– Гүлнара капысынан эле каршы боло кетти,– Кайдагы бала! Кел, андан көрө өзүбүз үчүн жашап алалы. Биздин акчабыз да жок, анан бул үй... Сен эмне деп жатканыңды билбейсиң!

Кадам унчуккан жок, анан кургак үн менен:

– Мен эртең мергенчиликке барганды да ойлоп жатам. Эт жок. Эчкилер бийиктеп кетишти. Угуп жатасыңбы, шамалдын катуулугун?

– Сен азыр чын эле ошолорду ойлоп жатасыңбы?– Гүлнара жаздыгынан чыканактай көтөрүлүп, таң кала, таарына сурады.

– Ооба,– деди Кадам,– Сен өзүң сурап жатпайсыңбы...– Анан саамга унчукпай калып кошумчалады,-Мен айтканымды жасаймын. Биз анын атын Кудайназар коёбуз. 

Кадам мергенге таң эрте кетти. Ал, Гүлнараны ойготкон жок, ойлонду да антпеди. Өзүнө чай кайнатып, кургак нандан жеп алды – таңкы наары ошол болду. Гүлнара уктап алсын. Эми анын түйшүгү көп болот.

Эскирген шырма-шымын кийип алды – тоодогу таң суук келет. Кадам тоого тике кеткен чыйыр менен көтөрүлө берди. Тик чыгуу оор, айгырга да кыйын баолду – моюну алдыга сунулуп, чыңалып, ээр алдындагы булчуңдары бултуңдап, далысы наоы-бери ойдолоктойт.

Атчандан бирде ашып кетип, бир туруп артта калып, Кадамдын шиш мурун, бийик, жапайы эчкилердин сырын мыкты билген ити жандап барат. Чыйырдын бурулушуна жеткенде ит ордунда каккан казыктай катып, ээсине тиктей олтуруп калды.

Жол кеткен тоонун капталын топоздор ээлеп алышкан. Элүүдөй жапыз, капкара, жарым жапайы  жаныбарлар чоң баштарындагы тик мүйүздөрүн аркайта, коркулдашып, атчанды тиктеп калышты. Үйүрдүн башчысы – кыска, буттары күчтүү, келишкен бука алдыга чыгып, адамдын жолун кесе чыйырга туруп алды. Үйүр чочуркап, башчысынын артына тыгылышты. 

Кадамдын айгыры токтоп, алдыга баспай койду. Ал, коогалуу, үтүрөйгөн бул жаныбардан коркуп, ооздугун чайнап, кулагын жапыра ойдолоктоп жатты. Кадам аны жоошута мойнуна таптап, ээрден жеңил секирип түштү да жол менен жогору басып жөнөдү. Узун куйругун кыпчып алган ит ээсинин артынан көңүлсүз ээрчиди. Топоздун букасына бер нече кадам жетпей ит токтоп, айласы кете кыңшылап жиберди. 

Кадам болсо буканы айланып өтүп, кара дайрадай удургуган үйүрдү аралай басты. Топоздор аны маңка мурундары менен көкүрөгүнөн, аркасынан шектене жыттагылайт. 

– И, эмне болду?– Кадам аларды жайгара сүйлөдү.– Эмне турасыңар? Коркуп атасыңарбы? Мен чоочун эмесмин! Өз жолум менен баратамын – силер да кеткиле. Чох! Ушундай, ушундай...– Ал, карыган, чоң, ургаачы топозго барып, анын мүйүзүнөн саал ылдый, сөөктүү маңдайына алаканын акырын койду.– Сен кимдин топозусуң? Абдымомундукусуң го, кыязы? Болуптур, бар, бара бер!– ийини менен топозду капталына түртүп койду. Тиги ордунан жыла бергенде соорусуна акырын чапкылап койду. Топоз жай бурулуп, башын чайкап, жолдон чыга берди. Кадамды айланып өтүшкөн топоздор анын артынан ээрчий жөнөштү. Үйүрдүн кыймылына көз салып туруп, бука да тоого салабаттуу көтөрүлө жөнөдү. 

Кадам атына кайрылып келип, ээрине минди. Кушубак тарта түшкөн ит чылбырга асыла секирип, коркоктугу үчүн Кадамдан кечирим сурап жаткандай ойдолоктоду.

Капчыгай кеңейе берип, бара-бара жайыкка өттү. Айнектин сыныктарынан чогултулгандай жылтылдаган өзөн жайыктын четин тепчий агып жатат.

– Бийик тоого чыгамын,– Кадам абадай тунук өзөнгө жакындай берип ырдап жиберди,– 
Кийиктин чоңун атамын.

Күчтүү болот ушул кийиктей,

Кудайназар – 

Куусаң жетпей каласың.

Кийинки Кудайназар Кадамга беш жаштагы, шырыма шым-чапаны, өтүгү чактап тандалган, кызыктуу нерселер жөнүндө сүйлөшүп, алтургай кийикке мергенчилик чыга тургандай бала болуп сезилди. Ушундай, ит ээрчитип, капчыгай менен бир ээрге олтуруп алып кете беришсе. Бала, мектепте окутпаган нерселерди бул жакта үйрөнүп алмак. Мектепке чейин дагы эки жыл калмак, ал аралыкта дагы көптү билмек. Анан аны Кызыл-Суудагы жатак үйгө-интернатка алып кетишет. Ал жакта балдарга эмнелерди үйрөтөт? Орустар – кыргыздардын улуу бир тууганы-агасы, мыкты досу, Кудай жок, эки жерде эки – төрт дегендиби... Жибербей да коё албайсың: түрмөгө камайт. Тиги, Ак-Мазарлык жума баласын жибербей койду эле аны үч жылга түрмөгө камап салышты: жалпыга элдик билим берүү мыйзамын бузганы үчүн. Баланы болсо баарыбир райборборго, жаиак үйгө алып кетишти. Ата-энеси, үйү турса баланы алып кеткен ал эмне деген жер!

– Кудайназар басат жерде ордуңду,– Кадам ырдап кирди,

Анын ордун эч ким тартып ала албайт.

Чоң кийикти акыры кууп жетемин,

Үй толот этке, кур калбайт.

Эт болот, сөзсүз болот. Гүлнара күнүгө жаш сорпо ичет – ал керек, болочок Кудайназар үчүн ал абдан маанилүү. Кийиктин эти – дары: эчкилер бийик тоонун беттеринде оттошот, алардын майы кар алдындагы чөптөрдүн-бетегенин ажайып жытын өзүнө сиңирип алышат, жаш сорпо ошондон улам гүл менен чөп жыттанып турат... Алдыдагы мергенчилик менен алыскы келечектин таттуу кыялына баткан Кадам Кызыл-Суунун ашканасындагы тажатма, топураган тоюн эсинен чыгарып койгонсуду. Үмүттүн алгачкы жеңил жана кыска түнү өтүп кетти, эми мына, тоого чыгып бара жатып Кадам күнүн тосуп барат. Ага чыгуу жеңил жана шаттуу болчу. Ал түнү Гүлнараны үмүт жана кубаныч менен кучактаган, эми майрамдашы керек. Гүүлдөгөн ашканада Кадам башкалар үчүн: коноктор үчүн таттуу палоого, арактын кенен жеткенине кубанган болучу. Азыр, тоого чыгып баратып арак менен палоосуз эле бак менен бадалдарга, суурлар менен өзүнүн атына кубанып, ал кубанычын аларга бөлүшүп баратты. Топоздор менен өзөн, дарактар да ал майрамына ортоктош. Кадам аларга болочок Кудайназар тууралуу ырдап жатты. Анын ашпозчу эркек менен аялына же алма саткан намангандык соодагерге ырдап берүү оюна да келген эмес.   

Улам бийиктеп, асмандын назик жонун тытмалаган жылаңач аскалардын арасында улам кичирейген Кадам Карышкыр-Өтмөктө атын токтотту. Койчулар бул тарапка малын кышкысын айдап келишчи: анткени мында кар көпкө токтобойт, куураган чөптөрдү жылаңачтап эрте эрип кетчү. Бу тегеректе карышкырлар көп, койлорун кыргындан сактап калуу үчүн кишилер байыртадан эле кырлуу, эки адамдын боюнчалык бийик, тоголок баштуу моло таштардан тизип, Өтмөктү курчап коюшкан. Мололордун курсактарынан чыгып турган бир, эки же үчтөн колдоруна байланган боосунда чокморлору салаңдап турат... Эзели тынбаган шамал чокморлорду чайпалтып, алар таш моло менен кагылышып, андан чыккан айбаттуу үн жырткычтарды коркутуп, кубалайт. Бүтүндөй Карышкыр-Өтмөк ошол, коогалуу калдырактарга толуп, шамалдын улуганына аралашып коогалуу. 

Ээринде олтурган Кадам ошол, “карышкыр күүнү” кунт коё тыңшап жатты. Кызыл-Суудайгы тойдо орус жигит да өзүнүн гармошкасында мыкты ойноп, кайсыл бир чоочун кишилер жөнүндө жакшы ырдаган болчу. Бул жерде, Өтмөктө, баары тааныш жана түшүнүктүү: шамал капчыгайдын босогосуна шашылат, койлор коркконунан топурашат, карышкырлар созолоно улушат, мергенчи жашынып баратат... Бул, итке да түшүнүктүү – ал, куйругун кыпчып, ырылдай баштады. Айгыр да туш-тушуна алаңдап, окуранат. 

Койлор тар жерге камалып калышкан. Аларды коргоп, жогору чыгуу керек – ал жакта карышкырлардын үйүрү бар, чоң баш, от көздүү дөбөтү баарына көз салып турат. Чокморлор кагылышып жатабы, же карышкырлар тиштерин шакылдатып жатышабы... Кадам ээринен жылбышып түшүп, таштардын кагылышына кулак төшөп, ага баш ийип, бийлей молодон молого жылды, алардын колундагы чокморлорун чайпалтып кирди. Бир туруп токтой калып, колдорун курсагына кайчылаштыра такап, таш мололордун катарына тура калат. Анын кыймылдарына аты чочуркай карайт, ити да көз салып жатты. Балким, бул жерде көрүүчүлөр алда канча көптүр: жапыз бадалдар менен жылаңач тоолор, жапыздап кеткендей асман да Кадамды тиктеп, тунук көк таштай жылтылдай баштады. 

Кадам жердеги издердин улам бирин иликтеп, тегеренип, жанталашат. Колдорун серпип алып, учуп жөнөйт. Жерге кулап түшүп, сойлоп жөнөдү. Карышкырды табуу кыйын... Мына, ал боюн түзөй тура калды, секирип, мылтыгын ийининен ала койгонсуду. Атып жиберди! Дагы!

Шамалбы, же оозунан кандуу көбүгүн чачкан жарадар карышкыр улугандай болдубу?

Кадам жакшы бийледи. Чыныгы мергенде мындан да жакшы болору белгилүү.

Таң азандан эле Кулмамат негедир жыйнактуу жана саал салтанаттуу эле. Тар бөлмөдө мурдатан ойлонуп алгандай өзүнчө эле алып-учуп басып, буюмдарды жөнсүз эле ордунан козгоп, которуштуруп жатты: калпагын алып, бир мыктан экинчисине илди, анан күшүлдөп, бир кап картөшкөнү кампанын алыскы дубалы жагынан терезенин алдына сүйрөп келди. Кулмаматтын аракеттеринен эч бир маани чыгара албай, Лейла аны жемелей карап олтурду. Качан гана чалы кечээки кесменин артканы калган  казанды көтөрө жөнөгөндө Лейла ордунан ыргып тура калып, казанды колунан жулуп алып, ордуна коё салды.

– Жетишет, жиндиленбе!– Лейла эми ачык жинденди,– Эмне, жаш катын алайын дедиңби?

Кулмамат аялына жооп берген жок, анын жемесин чымын чаккандай да көрбөдү. Үйдү иреттеп бүтүп, тарттырып жиберген казанын текшере карап алды да, сыртка чыкты. Күндүн короону жетишерлик жарык кылып турганын көрүп, коюнунан жалтырата жылмаланган, кооздолгон жез алкактуу күмүш күзгүнү сууруп чыкты. Дубалды жандай басып, бир нече ирет дубалдын бооруна күзгүсүн өөдө-ылдый такап көрдү. Ылайыктуу делген жерди таап, ошол тушка узун мыкты кагып, күзгүсүн илди. Жез алкактын ичинен ага жүзүн жыш бырыш баскан, күрөң ала, боз сакалчан абышка Кулмаматка тигилип турду. 

– Эй, Айша!– Кулмамат бурулбай туруп кыйкырды. Кызынын артынан Лейла кошо чыгып, босогого олтура кетти.     

– Кутуну алып келчи,– Кулмамат кызына буюрду,– өзүң билесиң, кайсыл экенин. Боёктукукун.

Айша чын эле билчи. Аны Лейла да, кичүү баласы Жоро да биле турган. Үйдөгүлөр таң эртеден бери эле Кулмаматтын сакалын боёрун билип жатышкан. Бул, айына бир жолу, көп жылдардан бери такай кайталанган иш эч кандай жаңылык деле эмес болчу.  

Боёк куту – “ландрин” деп аталган момпосуйдун кагаз кутусу экен, ал, топоздун чыйратылган бышык кылы менен арчындала байланыптыр. Байлоону чечип, Кулмамат кутунун ичинен бир нече чопо чакчаны, оймолонгон таякча менен кичинекей табакчаны, боз кебез менен жалгыз өзүнө гана сыры белгилүү чөптөр салынган калтаны алып чыкты. Кулмамат калтасын аңтарып жатып, бир чымчым кабык алып чыгып, табакчага салды.  

– Майдала!– деди Айшага олуттуу.

– Кантет, дегеле, өзүнчө эле башкарма!– Лейла босогодон өзүнчө сүйлөнүп койду,– Андан көрө Кадам менен барып, эт алып келбейт белең...

Кулмамат күзгүдөн сакалына кунт коё карап, катынын сөзүнө эч маани бербеди, кудум пайдасы жок бир чымчык чырылдай учуп өткөн сымал.

– Майдала, сүрт,– деп кайталады ал, күзгүдөн Айшанын таякча менен алпурушуп жатканын көрө сала. 

– Майдалап жатам,– деди Айша чопо чакчага колундагысын сарыктырып жатып.

– Майдалап сүргүн, соккулабай!– Кулмамат аны оңдоп койду.

Суу кошулган боёкко кебезди суулап алып, шамдагай кыймылдап атасынын суюк сакалына сүртө баштады. 

– Дагы сүрт,– деди атасы талап кыла, сакалын кебез менен ороп.

– Күн бузула баштады,– деди Айша ашууга карап.

– Алаксыба,– Кулмамат аны жактырбай кетти,– Идишиңди кара.

– Карап жатам,– деди Айша,– Кадам али кайтып келе элек.

Кулмаматтын өңү жыйрылып, оор дем алды.

– Тигил Гүлнара бул жерге жашай албайт,– деди Лейла босого тараптан,– Ал, Кызыл-Сууга мотосекил менен, анын арабасына түшүп алып Кызыл-Сууга барып келди. Өз көзүм менен көрдүм.

– Жолтоо болбогула!– Кулмамат кыжына эскертти.

Айша эңкейип, таякчасын тыкылдатып кирди.

– Кадам бактылуудай...– Айша кыңылдады.

– Эй!– Кулмамат кебез оролгон сакалын тотуккан колу менен уучтай кыйкырды,– Эмне эле дөөдүрөйсүң?! Жолтоо болбо дебедим беле!

Айша унчукпай, таякчасын жиндене тыкылдатып кирди.

– Эмне такылдатасың?– Кулмамат ачуулана кызына бурулду,– Бул сага балкабы? Эмне бущуп жатасың? Айтпадымбы, сага – сүрүп, майдала деп...

– Сен кыйкырьагын,– Лейла кызына болуша кетти,– сакалыңды мага демектен алтын менен боёсоң да, сага акыл кирбейт... Кадамга шаардык аялдын эмне кереги бар?

Кулмаматтын ити ордунан атып туруп, арсылдай үрүп жөнөдү. Кыштакка келчи жолдо Кадам келатыптыр. Атынын соорусуна башы кесилген кийиктин этин артынып алыптыр.

Кулмаматтын ити чаңга батып, Кадамдын тайганы менен алыша кетти. Кыйкырып, камчы менен чаап, Кадам иттерди ажыратып жатты.

Кабатырланган Кулмамат сакалынан кебез оромду алып, жакындай келип калган Кадамга карап калды.

– Боёнуп жатасыңбы?– деп сурады Кадам Кулмаматтын көгөргөн сакалын карап,– Жакшы болуптур... Жоро кайда?

Айша ордунан секирип тура калып, үйгө кирип, инисин ээрчитип чыга келди. Жоро Кадамга суроолуу, кызыга карап туруп калды. 

Кадам коюнунан тирүү кекиликти сууруп чыгып, ээринен эңкейип, кушту балага сунду. Жоро Кадамга ыраазы боло карап, шыралганы унчукпастан алып, четке басты. Айша аттын жанында тура берди.

Кадам колун улам бир чөнтөгүнө солоп, аңтарганы менен Кулмаматтын кызына эчтеме таба албады.

– Бир аздан кийин кел, Айша,– деди Кадам,– Силерге эттен кесип берейин.

Кадамдын артынан тиктеген Айша ордунда тура берди.

– Эмне, жалдырап калдың!– деп кыйкырды ага Кулмамат,– Боёкту бергин!

Кыйла убакыт өтүп кетти – бир жылбы, балким эки жылбы. Алтын-Кийикте күндөрдү эч ким санабайт: убакыт өттүбү – Кудайга шүгүр. Убакыттын эсебин Аллах жүргүзөт, адамдар анын ишине кийлигишип болбойт.

Учуп өткөн убакыт Алтын-Кийикке канатын да, демин да тийгизген жок. Бул жакта эч ким өлгөн да, төрөлгөн да жок. Эч кими жаңы там да салган жок, жерге бак тигүүнү бири да ойлонуп койбоду. Арийне, орустун бир саякатчысы сууга агып өлдү, бирок ал окуя кыштактын кишилеринин эсинде көпкө сакталган жок: ал тууралуу бир-эки күн айтып жүрүштү да биротоло унутуп коюшту.  

Кадамдын үйүндө деле олуттуу жаңылык болбоду. Кошуналардын көксөсүн басып, Гүлнара шаардык кийимин айылдыкына, кыргызча кийимге алмаштырды: эми ал узун, чыт көйнөк кийип, маасысынын кончуна шараварын шымданып алат. Ошол кейпи менен арыктан суу ташып, кир жууп, тамагын жасайт.

Ал, тамакты далистин төрүндөгү ачык очокко от жагып бышырат. Оор, чоюн казаны үч буттуу тулгада жайыма асылуу. Гүлнаранын тамак бышырганына байкоос салып олтурганды Кадам жакшы көрөт. Аялдын очок үстүндө дубалап жатканына ыраазы боло карай турган: ток, даамдуу тамак көз көрүнөө жаралат. Жашоого күч-кубат берүүчү тамак... Өлүп калбай тамак ичиш үчүн өзү деле калама жасап, эт куурганды билүүчү. Бирок, бул ардактуу иш аялдарга тийиштүү экенин жакшы билет.  

– Иса кантип жатыптыр?– узун саптуу, жыгач кашыгы менен казанды аралаштырып жатып Гүлнара сурап калды,– Эмне деп жазыптыр?

Кадам чөнтөгүнөн катты шашпай алып чыгып, тизесине коюп, бырыштарын жазды.

“Мен азыр ефрейтормун,– Кадам сөздөрдү кыйнала, муундап окуду,– Немистер чарбачыл эл экен, мага жакты. Берлин кооз шаар, каалаган буюмуңду кезек күтүп олтурбастан сатып ала аласың. Кадамга менден салам айтып кой. Иса”. 

– Ал, эмнеге сага жазат?– катка таңдана карап, Кадам суроо берди,– “Кадамша салам айт...”. Мына, сүрөтүн да жибериптир.

Берчи,– Гүлнара колун сунду,– Мага салды да...

Берлиндеги советтик жоокерлердин урматына тургузулган эстеликтин алдында Иса бой керип турат. 

– Карасаң, кандай...– деди Гүлнара кыгыга карап,– Аянт бүтүндөй таш экен.

– Ал жакта өтүк кийишпейт,– Кадам байкай койду,– Кургак болсо керек.

– Өтүк!– Гүлнара созула кайталады,– Кайдагы өтүк...

Кают-компания ысытылган тушенка жыттанып турду. Капкагынын алдынан буусу  буркураган чоң көмөч казанда ысытылып жаткан консерва этинин жыты бул бөлмөгө жедеп сиңип бүткөн кересиндин, чычкан менен кир самындын жытын басып кетти. 

– Пияз болсо...– деп, көздөрүн жүлжүйтүп, кыялдана кетти радист-байкоочу Андрей Ефимкин. 

“Ледник” гидрометеобекетинин үч кыштоочусу пияз, аялдар жана арак жөнүндө кыялданганды жакшы көрүшө турган. Жаман жери, элдүү жерден мелтиреген мөңгүлүү алтымыш чакырым алыс тургандарына жарым жыл болуп, ар кимиси өзүнчө өз кыялдарына батып, алары ажырым чыгып, талашып кетишчи. 

– Пияз...– экинчи радист Жамкин Степан Ефимкинди шылдыңдай кетти,– Сен чыны эле жүүтсүңбү дейм? Бузук патефондой эле пияз, пияз деп кайталайсың... Мен азыр тушенканын алдында бир бөтөлкө аракка эч нерсемди аябайт элем.

– Жүүттөр сарымсакты баалашат,– Ефимкин каадалана каршы болду,– Сен аны билбесең жөндөн жөн эле тумшугуңду тыга бербегин... Сен өзүң жүүтсүң!

– Мен го, орусмун – паспорт боюнча да, кадрлар бөлүмү боюнча да,– Жамкин тапанданды,– А сен кыштактагы бит баштар менен ойноп көрдүң беле? Мен, орус катары аларга баргандан көрөк мандыр башымды балта менен чаап таштамакмын!

– Чаап сал,– деди Ефимкин табалап,– Алардын бардык чарбасы ордунда. Мен катындарды – ой-ей-ей! Татарын дагы, өзбегин дагы, алтургай бир жолу еврейин да көргөм, биздикилерди айтпай эле коёюн. Баары бирдей эле... Сенин болсо,– Ефимкин тигинин кучунашына тие айтты,– болгон оюң эле аракта, сенин мандыр башың турбайт.

– Меникиби?– Мамкин Степандын жаны кашайып кетти.

– Анан кимдики,– Ефимкин какшыктады,– Мен пиязды эмнеге жактырамын?! Анткени, ал күч берет... Мен сага Степан, бир бөтөлкө одеколон коёюн – менин ордума ачкычта олтура турасыңбы? Мен кыштакка бир күнгө барып келейин.

– Болду, жетишет, силерге,– сөзгө бекеттин башчысы Гуров аралашты,– Баскыла, тамак жейлик!

Гидрометеобекет мөңгүнүн этегинде, шамал менен бороондор жылмалап салган таш борчукта жайгашкан болчу. Аны деңиз деңгээлинен беш чакырым аралык бөлүп, Алтын-Кийиктен эки күн жөө аралыкта. Жол өтө коогалуу: муз жараңкалар адамдарды жутуп алып, муздуу тайгактарда сөөктөрү сынып, кар коңулдарында тоңуп да калышат. Улуу мөңгү ылдыйга жай сойлоп, тоодо жолу болбой калган басмачылар менен кызыл аскерлердин, геологдор менен тентимиштердин, контрабандисттер менен тоо  чокуларына чыгуучулардын өлүктөрүн жылуу мекенине кайырып бере турган.   

Кийинки кездердеги жолу жоктордун аты-жөндөрүн Ефимкин жатка билчи. Бирок, Мөңгүгө келгендердин баарынын эле жолу болбой калбайт да! Тилегине жеткендер да бар... Болгону эки күн – анан пиязын да, бит башын да, арагын да Зотовдон алып алууга болот. Эң башкысы – азга болсо да шамалдап келүү, антпесе Жамкин шайтандан да аша тажатып жиберди, анан бу начальник да кокого тыгылган сөөктөй болду: маа демектен аларды кескилеп өлтүр. Жарым жыл мурда баары жакшы болчу, достошуп, алтургай патефонду коюп алып бийлешчи. Кыш келери менен алардын баарын учуруп кеткендей болуп, башталды: бул – андай эмес, тигиниң да жакпайт, өзүң – итсиң, а тиги – канчык... Кыш болсо ышкырып, баарын шыпырат. Россияда, үйдөгүдөн айырмасы деле жоктой: жай, кыш. Бул жакта болсо жарыбаган тыйын үчүн Дүйнөнүн башына чыктыңбы – олтур да, күкүктөп сайрай бергин.

Кыштакка барып келбесе болбойт: даамдуу тамак жеп, ичип, катындар менен көңүл ачып, бир күнгө болсо да адамча жашоо керек. Баарынын эле жолу болбой калмак беле.

– И, эмнеге үтүрөйүп калдың!– Ефимкин начальник Гуровдун доошун укту,– Идиштерди бүгүн сен жуушуң керек.

– Радиону иштетсең боло,– деп өтүндү Ефимкин,– Көңүлдүүрөөк болсун.

Жамкин үстөлдүн жөлөнгүчүнөн артыла калды да, үналгынын баскычын сөөмөйү менен басып, толкун тапкычты бурай баштады. 

“Украинанын кызыл туулуу кызылчачылары майрамга карата алынган планды он эки жарым пайызга ашык аткарышты”– деди диктор салтанаттуу.

– Жакшыраак бирдеме тапсаң боло!– Гуров бети-башын бырыштырды,– Адамча суранып жатпаймынбы.

– Антпегенде мен эмне кылып жатамын?– Жамкин кыжына кетти,– Кааласаң өзүң келип  издегин.

“Канбийкенин көйнөгүн отуз төрт ири бриллиант шөкөттөп турду”,– үналгыдан даана угулду.

– Душмандын үү,– Гуров табышкерлигин көрсөттү,– Азыр музыка болот.

– Мына, сага!– Ефимкин ийинине башын кыйшайтып таңдана кетти,– Отуз төрт!

– Туптуура, сенин бит башыңдай,– Жамкин Степан какшыгын узатты.

Ефимкин билдирүүнү зор кызыгуу менен угуп жатты. Анын кою-күрөң сакалы сөөктүү  бетин дээрлик жаап, көптөн бери таралбаган үймөк чачына чыкыйынан барып кошулчу. Сакалы деле таралчы эмес, ар кайсыл жери батташып да калган. Таноолору дердейген жалпак мурду менен кызыл жаагынын жарымынан азыраагын жана саргыч, сейрек тиштерин жапкан түйрүк эриндерин гана сакал баскан эмес эле. 

“Үйлөнүү үлпөтүнө төрт жүз конок келди. Алардын алтымыш жетөө өз яхталары менен сүзүп келишти”.

– Алтымыш жети...– деп кайталады Ефимкин ойлуу,– Карасаң!

– Сана, эсепте!– Жамкин кыжынды,– Сени ал жакка чакырганды унутуп коюшкан тура.

– Угузгулачы, жан алгычтар!– начальник Гуров чыдамы кете кыйкырып жиберди,– Кызык эмеспи!

“Үлпөттүн эртеси жаш жубайлар тойдон кийинки саякатка узап кетишти”– үналгы шаңкылдады

– Кара баскыр!– эргип алган Ефимкин кызыл алаканы менен тизесине чаап алды,– Эми ал катынын каңдайт да!

– Анан эмне!– Жамкин мыскылдуу кошулду,– Ал, күнүгө таң эрте алтын мискейиндеги пияздан бир жегенде үч баш пияздан ашап турат да! 

– Антүүнүн ага кереги жок,– Ефимкин үтүрөйө тигиге каршы болду,– Жашоосу ансыз деле мыкты. Анын самолёту жок деп ойлойсуңбу? Бар!

– Мен ойлогон жокмун,– Жамкин шаабайы сууй макул болду. “Гонолулу, Таити, Калифорния, Нью-Йорк, Париж – канзада менен канбийкенин белгиленген сапары ушундай” – диктор шаңкылдады.

– Гонолулу,– Ефимкин ойлуу унчукту,– Муну кайсыл бир кезде уктум эле.

– Ал жакта, достум, аялдар жылаңач жүрүшөт,– начальник Гуров Ефимкинге түшүндүрө кетти,– Куштун бир аз канаттарын гана жамынып алышат – башка кийимдери  болбойт. 

– Жылуу болсо...– Ефимкин кыялдана кетти, анан бекеттин темир дубалынын артындагы карлуу бороондун доошуна кулак түрүп калды,– Начальник, мен кыштакка түшүп келейин, почтаны да ала келем!

“Жаш жубайларды тик учак “Христофор Колумб” кемесине жеткирди. Кемеде сууга түшүүчү төрт бассейн жайгаштырылган”.

– Тиинин жаагын басчы, Жамкин, шайтан алгырды!-Гуров колун шилтеди,– Жетет! Уктук...

– Мен барып келейин!– Ефимкин Гуровго суроолуу карады,– Эртең, таң эрте... Сатып койбойсуңбу? 

– Бармактан өлүп кет,– деди Гуров,– Тиги, Жамкин менен макулдашкын – сен үчүн ал иштейт.

– Жамкин,– деди Ефимкин жалооруй,– Ыя, Жамкин...

– И, эмне Жамкин!– Жамкин туталана кетти,– Канча күн жок болосуң?

– Барып-келгенге эки күндөн, анан бир күн аякта,– Ефимкин манжалары менен санай  көрсөттү,– Анан эсепте...

– Беш күн болот экен,– Жамкин эсептен жаңылган жок,– Күнүнө бир бөтөлкөдөн болгондо, сенден беш бөтөлкө.

– Алып келем,– Ефимкин дароо макул болду.– Демек, келиштик... Анда балдар, мен уктаганы кеттим, эртең таң менен чыгам.

Каршы чыккандар болбоду.

– Сен ал катынды деги көрдүң беле?– деп кызыкты Жамкин, Андрей Ефимкиндин артынан кают-кампаниянын эшиги жабылган соң,– Ойсокени?

– Көргөм,– деди Гуров,– Жакшы эле... Тигинин катыны, аты ким эле... Мергенчинин!

– Ал, муну атып салат,– деген Степан Жамкин бырс күлдү,– Көрөсүң го, атып салат! 

– Падышаныкы чын экен,– Деди Лёха жардан ылдый карап,– бизди институтта буга окутушпайт да... Карагылачы, кандай гана сулуулук! Памирди көк мээлер гана оозуна алышпайт. Падыша аны жутуп жиберген, бул биздики. Биздики!

Люся менен Володя тиги көрсөткөн тарапка карай беришти: ашуудан карагандагы көрүнүш керемет эле! Капчыгайдын таманында, көбүрүп-жабыра кирип жаткан дайранын жээгинде, Алтын-Кийиктин кичинекей тамдары шыкаалашат. Дүйнөнүн бул бөлүгүн кечки күндүн нурлары кызгылтым түс менен жаркытып туруптур. Ызгыган шамал да эч бир илинчек таппаган тактайдай жылма карлуу ашуудан кийин бул, ак тамдары ачык жашылга оронгон күнөстүү өрөөн жомоктогудай, бейиштин өзүндөй сезилди. 

– Укмуш!– Жардан оолактай берип, Люся суктана кетти,– Тим эле, керемет! Лёха, сен азаматсың!

– Мен айтпадым беле – бул жер Крым да, Кавказ да эмес деп,– лёха жаңы муз чапкычын жерге матырып, агы таяна өрөөнгө суктана тигилди,– Менин бир теңтушум, альпинизм боюнча спорттун чебери, бул жакка жылыга келет – мага ошол айтып берген... Тээтиги, сол тарапта, Мөңгү болушу керек.

– Дем алып алалыкпы?– борпоң, көчүктүү Володя үмүттүү сурады,– Түшүүнүн алдында...

– Сен эмне!– деди Лёха аны жактырбай,– Эсиң ооп калдыбы? Бул, сага Волгада кайык айдап, сайран куруу эмес... Кеч киргенчекти төмөн түшүп, кыштакта конуп алабыз,– Лёханын үнүндө башчынын буйрукчул доошу сезилип турду. 

– Жок дегенде бир азга!– Люся Володяны колдой кетти.

– Бут баспай калды.

– Жок!– деп, кесе айтты Лёха,– Бул жакта караңгы тез түшөт. Шамал да башталып келатат.

Ал деле чарчады, бирок сыртынан билдирбей, карманып жаткан. Лёха чыйрак жигит, өжөр. Ушундайлардан бара-бара комсомол уюмдарынын үлгүлүү катчылары же орус эркиндигине жандими берилген жапакечтер чыгат. 

– Мен качан Волгада байдарка менен жүрүү багытын түзгөнүмдө...– деп, Володя баштап келатканда:

– ...сен мындайды көргөн эмессиң,– деген Володя анын сөзүн бузуп кетти,– Мен силерди алып келдим, чыныгы тоолорду көргөзүүгө убада бергем – мына, көргүлө. Люска, чыйрал!

– Мен жакшы элемин,– деди Люся жардан төмөн карап,– Чыдайм... Аябай бийик экен.

– Албетте, бийик,– аны аягансыды,– Мөңгүгө чыксак – мындан да бийик болот. 

– Мөңгү тарапта киши кийиктин издери табылган,– деди Володя, төмөн түшүүнү колунан кедишинче чоюунун аракетин жасап,– Ал, ушул жактын биринде.

– Мен ага ишенбеймин,– Люся чечкиндүү каршы болду,– Жазганын жазышты – эч кармай албай коюшту. Анын баары жомок.

– Ошентсе да сырдуу,– Володя талашты козута каршы чыкты,– Лёха, сен кандай ойлойсуң?

– Бизде кимди болсо да кармап алышат,– деди Лёха.

– Линней аны таблицага кийирген,– тээжик Володя басылбады,– Карл Линней. Гомо Трогладитус.

– Кана, болду,– Лёха чечим чыгарды,– Эс алдык – жетишет. Кеттик!

Лёха биринчи түшүп баратты. Ал, тең салмагын кылдат сактап, бутундагы тоого атайын ылайыкталган  таманы быдырлуу ыразиңке батиңкеси менен бекем таштарды туура таап баратты. Лёханын далдайган ийиндери кара-кызыл спорттук курткасына батпай чытырап, ага артынган альпинисттердин рюкзагы анчейин деле кеп эместей.

Андрей Ефимкин Кулмаматтын жер кепесинин алдындагы короодо пияз жеп олтурду. Тим эле, алма жегенсип, көгүш немени качырата тиштеп, оозун толтура ырахаттана чайнайт. Бутунун тегерегинде пияздын саргыч-күрөң кабыктары жайнап жатты. Жылуу, жумшак жел кабыктардын жеңилин короого чачып, учурат.   

Кулмамат, эски чепкенинин этегин кымтылана меймандын бет маңдайында олтурду. Башын саал ийинине кыйшайтып, ачуудан кызарып чыккан көздөрүнөн томолонгон көз жашы сакалына агып кирип жатканына карабастан ого бетер сугалактана чайнап жаткан оруска таңдана, андан көзүн албайт. 

Кулмаматтын жанында өспүрүм уулу Жоро чөктүшүп олтурган. Бул жерде ал, жөн эле, караан болуп олтурган; Ефимкин менен иши жок болчу. Жоро кез-кез коюнундагы кекилигин алып чыгып, оозунан шилекейин чыгарып, ага ичирип коёт. 

– Туз болсо...– Ефимкин оозундагысын чайнап жатып, өкүнө сүйлөндү.

Кулмамат баласына сыржана карады. Жоро үйгө чуркап кирип, кагазга салынган бир чымчым кесек тузду алып келе койду.

– Ыя, Кулмамат,– Ефимкин көңүлсүз сүйлөп, пиязды тузга малды,– Кадам неге көрүнбөйт?

Кулмамат дароо тура калып, алаканын чекесине калкалай коюп, тамынан үч жүз кадамдай жердеги тоонун этегин толук жаап турган арчалар тарапты серепчилей карады. Ал жактан эч кандай кыймылды көрбөгөн соң, Кулмамат көңүлү жайлана колун түшүрдү.

– Жакында келет,– деп боолгоду Кулмамат, кайрадан олтура берип.

– Келет, келет...– Ефимкин жемелей аны туурады.– Түн жакындап калбадыбы!

– Ошондой,– Кулмамат камаарабай ырастады,– Күн өттү, эми түн кирет. Эмне, мөңгү жакта андай эмеспи?

Каяша айтаарга сөз таппай Ефимкин жинденип турду. Акыры, ага макул болду.

– Ошондой... Түндө каяктагы мергенчилик? Күлкү келет!

– Анда ал, таң эрте келет,– Кулмамат талашып олтурбады.

– Кандайча эртең менен?!– Ефимкин тура калды,– Эмне, ал, айтты беле?

– Жок,– Кулмамат ийинин куушурду.

Саал жумшарып, Ефимкин чөнтөгүнөн бир баш пиязды алып чыкты да, макиси менен түп жагын кесип таштап, кабыгын шашпай аарчыды. Тегерете карап алып, жактырган жеринен тиштеп алды.

Ефимкиндин көзүнөн качан жаш чыгып, сакалына куюлар экен деп күткөн Кулмамат аны кызыга тиктеп калды.

– Кечээ эле кармадым,– деди Жоро кекиликти күчкө сала сылап,– Тузакка.

Кулмамат биринчи жолу угуп жаткансып, уулунун сөздөрүнө кубанып койду. Анан, узун жеңинен колун чыгарып, баласынын чачы кырылган башынан эркелете сылап койду. 

– Мен кыштоодо силер үчүн, элге иштеп жатамын,– Жоронун мактанычына көңүл бөлүп койбостон, Ефимкин жашоосуна арыздана кетти,– силер болсо чай ичип олтурасыңар...

Ефимкиндин амалы куруп турган, аны аяган, жан тарткан сөз уккусу келди. 

– Чай ичкиң келип турабы?– деди Кулмамат жаңылыш түшүнүп.

– Каяктагы чай!– Андрей Ефимкин күйүнүп кетти,– Кадам бүгүн аң уулаганга барабы? Кандай деп ойлойсуң?

– Барбаска айласы жок да,– Кулмамат күмөнсүбөй, ишенимдүү айтты,– Анын иниси аскерден келатат – эт керек. Ал, кечинде кетсе – эртең менен эчкисин атып келет. Эгерде таң эрте кетсе – анда эчкиси менен кечинде кайтып келет.

– Эртең менен...– Ефимкин сүйлөнүп алды,– Мен эмне, эргүүдө бекемин! Анын иниси качан келет?

– Эртең го, кыязы... Өөдөдө кандай?– Мөңгү тарапка башын жаңсап, Кулмамат жумшак кызыкты.

– Кандай болмок эле?– деди Ефимкин,– Муз да муз... Жаман эмес.

– М-м,– деди Кулмамат,– Анда жакшы.

Ефимкин пиязын жеп бүтүп, алаканынын сырты менен оозун аарчыды.

– Тиги эмне олтурат?– арчалар тарапка башын жаңсап, Ефимкин дагы сурады,– Убакытты созуп...

– Олтурмак беле!– Кулмамат колун серпип, көңүлү ачыла түштү,– Ал, олтурбайт!

– Олтурат, олтурбайт!– Кулмаматтын күлкүсүнө Андрей Ефимкиндин куйкасы куруша түштү,– Мага эмне?! Мен эки күн бою музда кайыктым, өлүп кала таштадым – келсем ме сага! Мергенчи мергенчилигин кылышы керек, айылга жашырынбай!

– Ал, сагызганды кубалап кетти,– Жоро билерманданды.

– Сен эмне, суу мурун!– Ефимкин жиндене какты,– Дагы кайдагы сагызган?

– Биздин, памирликтердин жөрөлгөсү бар,– сөзгө Кулмамат кыпчылды,– Сагызганды өдтүрсөң – мергенчиликте жолуң болот... Мөңгүдө жараңкалар көппү?

– Бар,– Ефимкин көңүлсүз жооп берди,– Сага анын тиешеси канча.

– Жөн эле...– деди Кулмамат,– Сен аларга кулаган жоксуңбу?

Жоро кекилигине карап, күлүп жиберди. Ефимкин ага ачуулана карап, тишинин арасынан алыска, чыйт түкүрдү.

– А сен, сагызганды өлтүрүп көрчү,– Жоро тыңсында,– Жакын да жолотпойт.

– Сагызганды кармоо тозок!– Кулмамат уулун колдоду,– Аябагандай куу канаттуу.

– Мен эмне, сагызганыңардан борщ бышырмак белем,– Андрей Ефимкин аларды жактырбай, пиязын алганы чөнтөгүнө колун узатты.

Жолдун ар бир бурулушу жаңы кооздукту ачат: токтоп, эки тарабыңды карай эле бергиң келет.

– Кел, бир азга туруп туралык,– деди Володя,– Аябай кооз экен.

Чарчаганынан кууланып жатат дегендей Лёха Володяга шектене карады. Тоодо кууланган жарабайт. Алгач куулануу, анан кусмай, соңунда түтөк. Жакшы эмес. Аны учурунда токтотуу керек.

– Болуптур...– Лёха көңүлсүз макул болду,– Ылдыйды караба, антсең башың айланып кетет. 

Айланадагы табигаттын кооздугуна суктанып туруу Лёхага деле жакмак, бирок, ал өзүнө буюрган ырахатты өрөөнгө ашуудан карап турганда эле алган. Эмки кезекти ал, кыштактан толугу менен алайын деген. Ал эми оор түшүүнү алаксыбай, башты тегерете бербей бүтүрүү керек. Жол оор, аны менен ылдый түшүү зарылдык. Тиги, төмөндө, түшүүнүн – жеңиштин ырахаты алда канча таттуу.

– Чын айтам, тим эле ыр окугуң келет,– деди Володя ташка ырахаттана олтуруп жатып.

– А мен уктасам,– деди Люся,– Тим эле, буттарым түшүп калды... Уктасам – болду.

– Тигил дүйнөдө уйку кандырабыз,– леха орунсуз тамашалады. Ал, өзүн оор, ылай суу аласалдырып, ээ-жаа бербей агызып бараткансып, катуу чарчаганын сөзди. Тиги, капчыгайдын таманында болсо жай аккан, кубаттуу дайра жээктери менен андагы кыштакка кайдыгер тартып чубалып жатат. Ал, бул, тик жолдон ыкшоо, жай көрүнөт. Чынында, жакын барсаң дайра ыргытылган таштай ыкчам, жээктерин өзү мүлжүп салган, түшүмсүз... Төмөн түшүү керек, ошондо чарчоо да, дайра да эстен чыгат.     

– Чатырларды тээтигил жерге тигүү керек,– деди Люся,– Тээтигил жайыкка.

– Жок,– Лёха каршы чыкты,– чатырлардын кереги эмне. Бирөөлөрдөн түнөп алууну суранабыз. Кондурат болуш керек. 

– Айлабыз кетсе, колбаса же консерваларыбыздан беребиз,– Володя өз сунушун айтты,– Сайрадан.

– Аларга сенин сайраңдын кереши жок!– Лёха аны жактырбай кетти,– Мен, ушундай кезге айнек шурулар менен макилерден алып алгам.

– Бул жакта отуз жылдай мурда орус кишилерин макиси жок эле кескилеп салышканын окуган болчумун.– Володя күмөнсүй кетти,– Балким, чынында эле чатырда жакшы болбосун? Анын үстүнө караңгы түшүп да калды.

– Өткөн өттү,– Лёха ага каршы болду,– Бир кезде Москвада да далай баштарды балта менен чаап салышкан, азыр ал жерде метро жүрөт... Басмачылардан коркобузбу? Бул жерде эч кандай басмачы жок, болгон да эмес.

– Мен окугам...– Володя моюн бербейин деди эле:

– Бүттү!– Лёха ага буюра сүйлөдү,– Окушам, окугам! Кээ кезде окуудан да көздөн жаш агат... Кеттик! Антпесе, силерге кошулуп, мен да былжырап баратамын.

Шамал, пияздын жука кабыктарын учуруп, короого чачып жиберди.

Тамдын дубалына аркасы менен жөлөнгөн Ефимкин күнгө ыксырап, үргүлөп кетти. Кызыктуу чөптөрдү чогултуп, суурларды кармаганга маш Кулмамат да бейкапар көшүлгөнү менен кулагы сак. Жоро кекилиги менен ойноп, уктабады. Оюнчук болуудан кыйналган кекилик шалактап, өлгөнү калды.

Кадам жай басып келатты. Өлтүргөн сагызганын канатынан көтөрүп алыптыр. Ири куштун узун куйругу чаңдуу жолдо жер чиет. 

Жарым жан кекилигин коюнуна сала коюп, Жоро Кадамды утурулай чуркап чыкты. Кулмамат көздөрүн ачып, баласынын артынан ээрчиди. Ефимкин да туруп, талыкшыган буттарын сүйрөп жөнөдү.

Кадамдын тамына чейин алыс эмес: элүү кадамдай бар. Кадам үйүнө жетип, сагызганды босогосуна таштап, ичкери кирди.

– Эки саат кетти...– деди Ефимкин, эки саатты ким кетиргени күдүк: сагызганды өлтүргөн Кадамбы, же Андрей Ефимкиндин өзүбү. Сагызгандан жийиркене бурулуп, Ефимкин керзовой өтүгүнө шымдалган сатин шымын өөдө тартты.

– Эң жакшы сагызган экен,– деди Кулмамат сагызгандын өлүгүн текшерип чыгып, билермандана,– Ишке жарапсың Кадам.

Кадам ошол кезде тамынан чыгып, жапыз, жешилген тепкичке олтура кетти.

– И, кандай?– деди Ефим, Кадамга дароо бурулуп,– Аң уулаганга кеч болуп калган жокпу? Жакында караңгы кирет, байка, кулап кетип жүрбөгүн!

– Жок, барамын,– деди Кадам,– Тоодо уктап  алам.

– Аның жакшы,-Ефимкин шыкактап койду,– Таза абада сонун да.

– Качан түшүп келейин дейсиң?– деп сурады Кулмамат Ефимкинден, кудум сөздөрү куш уйку салуудан жана кошунанын үйүнө келүүдөн үзүлбөгөндөй.– Дагы көп барбы?

– Жарым жыл калды,– Ефимкин сыр бөлүштү,– Жаңы нөөмөт келери менен түшөмүн.

– Экинчи мөөнөткө калбайсыңбы?– Кулмамат жылуу-жумшак суроосун улантты,– Ал жакта силерге жакшы төлөшөт, тамагы да мыкты.

– Баарын кудай алсын!– Ефимкин күйүнүп кетти,– Экинчи мөөнөткө!.. Ал жакта жарым жылда мээңен ажырайсың!

– Чай ичиш керек,– деди Кадам тепкичтен тура берип,– Кайнады.

– Каяктагы чай!– Ефимкиндин жаны ачынып кетти,– Караңгы басса кайдагы аңчылык?! Э, шайтандыкы, эт болбосо силерде кайдагы жыргал – сен буга айтсаң, Кулмамат!– Ефимкин чоң арыштай короодо наркы-терки басты,– Бизде арак жоктогудай – бирдей.  

– Жүрү, чай ичелик, Андрей,– Кадам аны чакырды.

Ал, Ефимкинди алдыга өткөрүп жиберип, каалганы коё бербей туруп, көздөрүн жүлжүйтө тоону кунт коё тиктеди.

Үчөө жалгыз аяк жол менен ашуудан жай түшүп келе жатышты. Кадам жакшылап карап, үчөөнүн алдындагы чоң рюкзакчан Лёханы көрө койду.

– Кимдер болду экен!– Кадам караган тарапты теше тиктеп, Кулмамат жактырбай ийинин куушурду.– Бул жакка эмнеге эле келе беришет!.. Мунусун Мөңгүдөн шайтан айдап келди эле, эми дагы үчөө келатат. Деги, түгөнөбү, булар?!

– Аллах улук,– деди Кадам өзүнчө,– Дүйнө – тар.

Алар үйгө киришти. Дасторконго чынылар, тандыр нандар коюлуптур. Бир чыныда топоздун майы саргаят. 

Бергендин баарын жеп, ичиш керек деген накылды туу туткан Андрей Ефимкиндин негедир бу жолу оозтийимиш этип, табити жок олтурду. Тескерисинче, Кадам менен Кулмамат чайды удаама-удаа куюп, ырахаттана ичишти. Гүлнара тоголок, кичинекей ак чайнектерге чай демдеп, тейлеп жүрдү.

Акыры, чай да ичилип бүттү. Меймандардын аста кекиргендери алардын тоюнганын, үй ээсине ыраазы болгондугун даана туюнтуп жатты.

– Оомийин!– деди Кадам, бата кыла алакандары менен жүзүн сүртүп, дасторкондон тура берди.

Бөлмөнүн бурчуна олтуруп алып, ал шашылбай, үстү катуу таардан тигилген, тоодо тайыбай, бышык болсун деп, таманына машиненин дөңгөлөгүнөн жонуп, ултарып алган өтүгүн кийди. Анан дубалдагы мыкта илинип турган камчысы менен оттук ташын, кутудагы турнабайын, мылтыгын алып, короого чыкты – бастырманын алдында токулуу аты турган болчу. 

Кулмамат үй ээси менен кошо чыкты.

– Эми бүттү,– деди Ефимкин, жеңил үшкүрүнүп,– Сен болсо Гуля, жегендей бирдеме дайындап жибергин, мен кампага, Зотовго барып, бөтөлкө алып келе коёюн. 
6

Кызыл чыт баштыктан Гүлнара кант, арзан момпосуй алып чыгып дасторконго чачып койду. Далиске чыгып, момозуй жикетинин этеги менен кармап, бышкан эти бар казанды көтөрүп кирди. Айранды мискейи менен дасторкондун четине койду. Дагы эмнени берсем деп ойлоно калды. Башка эчтеме деле калган жок көрүнөт...

Катып калган момпосуйду оозунда кычырата чайнап, Гүлнара кичинекей, чөнтөк күзгүсүн алып чыгып, ага кунт коё карана кетти. Алтын-Кийикте өткөн кыш-жайлар ага өз издерин салбай кетпептир, салышыптыр. Кезинде эркек аттуунун баары шилекейин агызып, көз артышкан мурдагы буфетчи Гүлнаранын эми эмнеси калган? Эч кандай осмо да, хна да эми ага эч кандай жардам бере албайт. Ага Кызыл-Суу гана – элдүү айыл, жумшак торлуу керебет, радио... жардам берет. Ефимкин ага келген, Андрей – баасы жок, алтын. Жер-жемиш кампасындагы пияздай сасып турганы эле болбосо. Жок дегенде жигит катары таранып, бети-башын да тыңдап жууп албайт. Мөңгүгө барганында жакшы эле эркек, сымбаттуу боло түшөт. Жарым жылда жырткыч боло түшүптүр... Аны таарынтпоо керек – ал, Гүлнара үчүн муз үстүндө эки күн азап тартып келбедиби.

Каалганын тыкылдагы аны жагымсыз санаалардан куткарып кетти.

– Эмне такылдатып калдың?– Гүлнара күзгүсүн коюп, чоюлжуй сүйлөдү,– Кир...

Эшикти тосо далдайган Лёха кирип келди.

– Жакшысызбы,– деди Лёха,– Саламалейкум. Сиздин ушул жериңизге мүшөгүмдү коюп койсом болор бекен? Рюкхагымды? 

Гүлнара унчукпастан Лёханын кең ийинин чытырата жаап турган кара-кызыл бешмантына, чөнтөктөрү көп таза жинсысына карап алды. Анан, бурула берип, жылмайды.

– Саякатчысызбы?– Гүлнара кийизден турбай сурады,– Кире бериңиз!

– Таап койдуңуз!– аялдын сынай караганынан тартына түшкөн Лёха жайдарыла кетти,– Москвалыкпыз. Студентпиз. Сиз – бизге, биз сизге. Кожоюн барбы?

Лёханы тиктеген Гүлнара күлүп жатты. Келишкен жигит, Лёха, эчтеме дей албайсың... Андрейдин жолу болбоду, болбой калды! Эмкисинде балким, болуп калгысы бардыр.

– Кожоюн жок,– деди Гүлнара, күлүп бүтүп,– Сага кожоюн керекпи?

– Жок,– деди Лёха,– Жөн эле сурап койдум...

– Силер канчоосуңар?– Лёханын артындагыларды көрмөккө Гүлнара саал көтөрүлдү,– Кире бергиле!

– Үчөө,– деди Лёха,– Силер, бул жерде мейманкана сала элексиңерби?

– Бизде эле жайгашкыла,– деди Гүлнара,– Орун жетишет... Мен да мейман күтүп жаттым эле – олтуруп, чай ичкиле. Ичесиңерби?

– Жакшы болбодубу!– деди Лёха,– Антпесе, менин кишилеримдин шаабайлары бошоп калыптыр,– ал, үнсүз турушкан Люся менен Володяга жаңдап койду.

– Булар да москвалыктарбы?– деп сурады Гүлнара чыныларды кайнак сууга чайкап жатып.

– Ошондой, албетте,– деди Лёха,– Алар аябай чарчашыптыр. Көнбөгөндүктөн да.

– Сенчи?– деп сурады Гүлнара.

– Мен – дурус эле,– деди Лёха, төшүн кере калып каккылап койду,– Уктуңбу, кандай зыңкылдап жатканын?

– Уккан жокмун,– деди Гүлнара жадырап, ошенткени менен Лёханын көкүрөгүнүн түрсүлүнө кулагын түрүп жатты,– Сенин атың ким?

– Мен – Лёхамын.

– Лёха...– Гүлнара аны кайталады,– Эмне деген ысым... Меники болсо – Гүлнара. Кана, Гүлнара деп айтып көрчү.

– Гүлнара,– Лёха сөздү атайын чоюп айтты,– Гүлнара... Туугандар, силердин эсиңерде барбы,– ал, өз кишилерине бурулду,– бул ат “Миң бир  түндөн” эмеспи?

Алар билишчи эмес. Катуу чарчап, уйкулары келип турган. Эгерде Лёха бул тантырак кепти баштабаганда алар дароо тигил бурчка жатып, уёкуга киришмек. Эртең, таза мээ менен сүйлөшүүгө болбойбу?

– Анда биз, мындайча айтканда,– Лёха тили менен бадырак кууруганын уланта берди,– бул... Кыскасы, кандай байлыгыбыз бар болсо, ошого кубаналык... Саякатчылардай... Таарынбайсыңарбы?

Ал, дароо рюкзагын ачып, андан кургак колбаса, коньяк, чыктала жумшартылган сайраны, бразилия кофесин, уюган кыям, алтургай жалтырак баштыктагы кургатылган сорпону сууруп чыкты. Көңүлү шаттанып, ээлигип алган ал, бардык оокатын дасторкондогу каткан момпосуйлар менен тандыр нандарга аралаштыра жайнатып салды. Анан ал, карбаластаганын токтотпой рюкзагын казынып жатып бир нече шише апельсин ширеси менен треска балыгынын боорун алып чыкты. Кичинекей күзгү менен шурусун рюкзагынын түбүнө катып койду. Оюндагысына жеткен соң ал, дасторкондун четиндеги кийизге олтуруп, кайталай терең дем ала, демин басты да:

– Эми бүттү көрүнөт. Баштай берсек болот,– деди.

Лёха акыры, чыныгы Памирге, жердин тоолуу түпкүрүнө келип жетти. Ал, бир кадам аттай элегинде эле кересин лампа үлбүл жарыгын чачкан, музейдегидей тамдын ичинде олтуруп калды. Бейтааныш, Чыгыштын жомоктогу сулуусундай аял анын келгенине кубанып жатат. Ага баары – Памир да, өзүнүн Памирде болуп калуусу, оор, баш айланткан тике жол, анан бул, күлүмсүрөй чыны сунуп олтурган аял укмуштуудай сезилип жатты. Аялдын тотуккан, алакандары да, билеги да ничке колдору керемет болчу! Лёха чыныларга коньяктан куюп, өзүнүкүн колуна алды.

– Силер үчүн!– дедиЛёха Гүлнарага,– Чынында сен үчүн... Балдар, келгиле, Гүлнара үчүн алалык!

– Армяндардыкы, төрт жылдыздуу,– деди Гүлнара бөтөлкөгө чапталган кагазды карап жатып,– Мындайды көптөн бери иче элек элем...

– Ме, конфеттен алгын,– Лёха анын алаканына “Мишкадан” салды,– Колбаса каалайсыңбы?

Володя өзүнүн транзисторун иштетти. Кимдир бирөө, кайсыл бир жерде, түшүнүксүз тилде сүйүү, балким өлүм жөнүндөбү ырдап жатты. 

– Азыр картөшкө болсо,– деди Володя ырды угуп жатып,– Куурулган.

– Сен да каалайсыңбы?– Гүлнара Лёхага карап, сурады.

– Ооба,– деди Лёха,– Албетте каалайм! Сага жардам берейин, макулбу?

Гүлнара ийинин куушуруп койду. Бул, орустар деги кызык. Картөшкөнү бышырганга жардам берем деп. Ал, эркектин иши эмес да.

– Макул,– деди Гүлнара, Жүрү.

Алар далиске чыгышты, Гүлнара сыңар тизелей очоктун жанына олтура калып картөшкөгө киришти. Ал, сол колунун ничке, узун манжалары менен картөшкөнү ала коюп, оң колундагы бычагы менен кабыкты жеңил гана жупжука кылып аарчып кирди. Далисте нары-бери баскан Лёха Гүлнаранын иш кылганына көз кыйыгын салып жатты. Ал, толкунданганынан кез-кез тамга алаканын басып, казан менен мискейлердин түбүн черткилеп коёт. Ал, Гүлнаранын көз карашын күтүп жатты, анысы белги болмок – бирок, аял иши менен алектенип унчукпады.  

– Мен эртең алыска кетем,– деди акыры Лёха,– Мөңгүгө. Бирок, мен сага баары бир айтамын. Эмнени дейсиңби... Сен аябагандай сулуу экенсиң, түшүнөсүңбү? Сен, сулуу түшүнүп жатасыңбы? Мен мындай сулуулукту эч качан көргөн эмесмин. Мен эртең баары бир кетем... Лёха Гүлнаранын жанына келип, тизелей кетти. Алардын ортосунда аарчылган картөшкөлөр салынган табак күңүрт жылтырап турду. Гүлнара картөшкөсүнөн көзүн алып, ага жылмайды. Ал, иңирт далисте, очоктогу үлпүлдөгөн жалындын жарыгында чынында эле сулуу болучу. 

– Лёха,– деди Гүлнара,– Бу, эмне деген ат?

Ал, мүшөктөгү картөшкөнүн майдасынан уучтап ала коюп Лёханын ачык турган аласы  тушка ыргытып кирди... Ага минтип, Лёха менен ойноого неге болбосун? Кезинде Ефимкин менен мындай кылуу оюна да келбеген – Ефимкин да анын сулуулугу, “Миң бир түн” жөнүндө ооз ачкан да эмес. Ал, андайдын баарын башкача, эстегенге да арзыбагандай жийиркеничтүү жасачы.   

Лёха аласына мээлеп ыргытылган картөшкөлөрдү эси оой карап, кыймылсыз олтурду. Бир кезекте тура калды эле, ага удаа Гүлнара да жез табагын көтөрүп, күлө багып тура калды.  

– И, эмне карап калдың?– деди Гүлнара картөшкөлөр салынган табакты үч буттуу тулгага коюп жатып,– Жүрү, антпесе тияктагы сенин кишилериң биротоло уктап калышат.

Лёха четке жыла берип, Гүлнараны алдыга өткөрдү – аял, тар кире беришке өтө бергенде узун көйнөгүнүн этеги менен анын бутун чарпып өттү. Ошондо эркек аялдын ийинине колдорун коюп, жүзүн өзүнө бурду. Алакандары менен аны жаагынан кысып, өзүнө өктөм тартып, өөп жиберди – аялдын муздак, учу ничке тилин сезип, көзү тумандай  түштү.

– Леха! — деди Гүлнара бошонуп жатып,– Жинди!– деген ал бөлмөгө кирип кетти.  

Люся рюкзагын жазданып алып уктап калган. Володя кийизде жаткан экен, кыйнала өөдө болуп, буттарын араң жыйнап олтура кетти. Анын көздөрү жабышып, тумандап жаткан болчу.

– Кызга жаздыкты берип койчу,– деген Гүлнаранын ыргыткан жаздыгын ал эптеп тосуп алып, Люсанын башына жаздап койду. Люся ыраазы боло күбүрөнүп, кересин лампага аркасын сала оодарылып кетти.

– Келгиле, ичип жиберелик!– деди Лёха, олтура берип бөтөлкөгө колун сунду,– Ичким келип турат...

– Ойной аласыңбы?– деп сурады Гүлнара, гитарага көз жаңсап,– “Телефон чалууну” билесиңби?

– “Телефон чалууну” билбейм,– деди Лёха,– Во-лодь-ка, гитарды берчи.

– “Үйүрлөрдү” ырдачы,– Володя өтүнүп койду,– Анан уктайлык.

– Канатчан эркиндик – жол башчым менин,– Лёха ырдап кирди, – 
Жазгы дайрадан кечүүнү издебеймин.

Көгүлтүр атажуртумда менин

Үйүрлөрү удургуган талаа энчим.

– Жакшы ыр экен,– деди Гүлнара, Лёха гитараны четке койгондон кийин,– Москвалыкпы?

– Москвалык,– деди Лёха, капысынан эле маанайы чөгө түшүп,– Бул жерде Москваны да эстегиң келбей кетет...– Ал, Гүлнарага көпкө чейин тигиле карап туруп кошумчалап койду,– Бул жерде укмуш!

– Ошентсе да кызык,– Володя сөзгө кыпчыла кетти,– Үч күн мурда – Москва. Болгону үч гана күн! Анан эле биз бул жердебиз. Чынын айтсак, бул жер дүйнөнүн чети эмеспи. 

– Үч күн,– деп кайталады Гүлнара,– Болгону гана...

– Биз бул жактан бир кишини жолуктурдук,– Володя кебин улантты,– айылдан. Эч кенебеген киши экен ал, кудум эле Айда жашап жаткандай. Биз андан “Сага бул жерде жакшыбы?” деп сурадык. Ал: “Ооба. Силерге болсо буерде жакшы болбойт” дейт. Биз андан кайра: “Эмнеге?” деп сурасак, ал “биздегидей жашоого силер бир күн, ашып кетсе бир жума чыдайсыңар. Анан баарынан – тоолордон да, адамдардан да тажап, шаарыңарга кайтып кетесиңер” деди. Ошол кыргыз ушинтип айтты. 

– Туурасын айткан,– деди Гүлнара жарык кабагын чытый,– Бирөөгө жакшы нерсе, башкага – жаман.

– Сага Москва жагабы?– деп сурады Лёха андан капысынан.

– Жөнсүз эле айта бергендин кереги эмне!– Гүлнара аны жактырбай кетти,– Мени ал жакка, Москвага ким алып бармак эле? Сенби?.. Кызыл-Суу эле мага жарашат.

Каалга капысынан ачылып, босогодо Андрей Ефимкин пайда боло калды. Колуна бир бөтөлкө арак менен сырты машиненин майына майланган тушёнканы көтөрүп алыптыр. Ефимкин таң калганынан ордунда ката түшүп, дастокондун жанындагы кишилерге, коньяк менен колбасага делдейе карап калды. Чачы-башы уйпаланган, кир Ефимкин өөн, маңыроо көрүнүп, Гүлнаранын күлкүсүн келтирип жиберди.

– Памирдин хипписи!– деди Лёха мазактай, кытылдаган Гүлнарага карап,– Кел, бизге кошул... Эмне, сен дагы туристсиңби? Өлгүдөй саксайып кетиптирсиң, атаке!

Ефимкин баштагысындай эле босогодо катып, тура берди. Бул жерде эмне болуп кеткенин ал, аңдай албай жатты.

– Өткүн, Андрей,– деди Гүлнара каадалуу,– Кел, олтур. Чакырып жатышпайбы!

Ефимкин дасторкондун четине арагы менен тушёнкасын коюп, маанайы пас капталдай олтурду. 

– Геологсуңбу?– деп сурады Лёха, ыңгайсыз жымжырттыкты бузуп.

– Сен өзүң геологсуң!– деди Ефимкин жиндене аны кагып.  

– Ой, сен эмне, минтип!– Лёха жайгара сүйлөдү,– Сенин ким экениң чекеңде жазылып турган жок да.

– Эмне?– Ефимкин кекээрлей сурады,– Чекенин өзүнөн угуп жатам!– Лёха аны жактырбай, тийише карап, Ефимкин менен тиктеше түштү. Ефимкин өзүнүн бөтөлкөсүн унчукпай ачып, ыстаканга арактан куюп туруп, бир дем менен ичип жиберди. 

Ефимкинден көзүн албай Лёха да куйду.

– Мен ичпеймин,– деди Володя,– Силер иче бергиле, мен уктаймын. Ал, рюкзагын жазданып, кийизге жата кетти.

– Пияз кайда? Пияз бергин!– Ефимкин буюра айтты,– Эмне олтурасың?

Гүлнара Лёхага жалт карап, ордунан козголгон жок.

– Сылыгыраак болгун,– деди Лёха,– Кеңеш берем...

– Жоголгун бул жерден,– Ефимкин анын сөзүн бузуп жиберди,– Сен эле жетишпей жаттың эле!

– Байкасам, сен тамашакөй экенсиң,– деди Лёха сөздөрүн чоё сүйлөп,– Жүрү, чогуу!– ал каалга тарапка башын жаңсады.

Ефимкин шашылбастан ыстакандагы аракты көңтөрө ичип, нандан сугунуп алып ордунан турду. Лёха да ордунан туруп, Гүлнарага жылмайыды да сыртка жөнөдү.

Тамдын бурчун айланып өтүп, эркектер булактын жанына жете токтошту.

– Катын меники,– деди Ефимкин,– Короздугун кара, мунун! Жоголгун деп айтпадымбы, болбосо, жанчып саламын!

– Демек, эрисиңби?– Лёха жасалма таң калымыш этти,– Карасаң муну! Андай болсо балдарың кана?

Ефимкиндин жини кайнап чыкты. Ал, учурга ылайыктуу сөз таба албай, Лёханы көөдөнү менен булак тарапка жөөлөдү. 

– Э, көзүңдү кара!– Лёха анын кыжырына тие шылдыңдады,– Артка тарткын! Мурдуңду жалпайта коёт элем, бирок сен Карл Маркска аябай окшош экенсиң. Сакал алгычың барбы? Ир алды сакалыңды алып алгын!

Ефимкин ыңгайын таап туруп, Лёханы бетке уруп калды. Соккудан Лёха кетенчиктеп, саамга бүкчүйө түштү да түзөлө берип, керилип туруп оң колу менен Ефимкинди өпкө талаштыра катуу согуп жиберди. 

Мушташ катуу болчудай.

Тамдын бурчунун көлөкөсүндө Гүлнара мушташып жаткан эркектерге карап турду. Ал да ничке салааларын түйүп алган.

Кадамдын тамына жалгыз атчан жай, каадалуу келди. Анын алдында “жоон буттуу жана ишенимдүү боз бээ болчу: андай бээ бийлеп, же ээсин машакатка сала арткы буттарына тура калып чамгарактабайт. Бээнин иши – көздөгөн жерге жеткирүү, мына, ал, кенен соорусунда атчанды алып келди”. 

Атчандын кийими бул жактагылардыкындай эмес болчу: анын көк “балон” плащы ээсинин кабелтең ийининде чытырап, башында болсо ар түрлүү значоктор менен токой куштарынын канаттарынан жыш шөкөттөлгөн австриялык жашыл шляпа чакчырылып турду. Значоктору баш аламан тагылган: аларда лыжа, гирялардын сүрөттөрү жабыштырылган спорттук да, Лениндин келбети түшүрүлүп, түркүн эмгек ураандары жазылгандары да бар болчу. Атчандын үзөңгү тепкен бутунда болсо маркумдардын дүкөнүнөн сатып алган лакталган, жалтырак туфли. Ат үстүндө узак жүргөндөн чакмактуу шымы өөдө түрүлүп, анын ичиндеги кыска байпакка шымдалган көгүш дамбалы көрүнүп турду. 

Жолоочу атынан түшүп, үстү-башын алаканы менен сылай-күбүнө жасанып алды да, бышыктык үчүн кир жаючу жаңы жип менен арчындала байланган чет элдик чемоданын ээрден чечип алды. Анан ал, мушташып жаткандарга саамга көз салып турду да жактырбай башын чайкап, тамды уурдана айланып өтүп, Гүлнаранын жанына барды. Мушташтын кызыгына баткан Гүлнара анын келгенин байкаган жок.

– Эй!– деп шыбырады жолоочу.

– Иса!– дароо бурула берген Гүлнара кыйкырып жиберди.

– Ооба, менмин,– деди Иса,– Бул эмне деген зоок?– урушуп жаткандарга башын жаңсады,– Кадам каякта?

– Ал, тоодо,– деди Гүлнара Исаны кызыга карап,– Этке кеткен... 

– Буларга эмне болгон?– Иса аны жекий сурады.

– Бул сенсиңби?– Гүлнара ага жооп бербеди,– Келган турбайсыңбы... Бол, буларды ажыратып койчу!

– Акырын!– Иса шыбырап, Гүлнараны бурчтан нары тартып кетти,– Экөө урушса – үчүнчүң киришпе! Ушундай тартипти билесиңби?

– Алар бири-бирин өлтүрүп коюшпайбы!– Гүлнара ага каршы болду,

– Мейли, өлтүрө берсин!– деди Иса,– Түрмөгө сен барасың.

– Эмнеге?– Гүлнара чочуп кетти.

– Алар бул жерде мен үчүн мушташып жатышкан жок да,– Иса тоң унчукту,– Сен үчүн. Демек, мыйзам боюнча түрмөгө сен олтурасың.  

– Өзгөргөн экенсиң,– же таң калганыбы, не иренжий түшкөнүбү, Гүлнара сүйлөнүп алды.

– Өзгөрүп...– Иса кыжына кайталады,– Чыныгы киши болдум – билдиңби! Советтик армияда көп жерди көрдүм. Сен, бул, жердин тешигинде олтуруп эмнени көрдүң? Жалаң акмактыкты!– манжасы менен мурдун басып, Иса күйүнө чимкирип, төрткө бүктөлгөн бетаарчысы менен мурдун сүрттү.– Ушуларды орустар дейсиңби?

– Орустар...– Гүлнара ырастады,–  Мага “сени Кызыл-Сууга алып кетемин” деп жазбадың беле. Эстечи – жаздың беле?

– И, жазгам,– Иса моюндады,– А сен бу жерде эмнеге айлангансың, карачы... Ойлонушуң керек!

– Мен ойлондум,– Гүлнара шашыла шыбырады,– Мен баарын ойлонуп койдум, Иса!

– Ойлонуп койгон тура,– Иса Гүлнараны келекелей туурады,– Мен алигиче ойлоно элекмин... Жүрү Кулмаматтыкына баралыбы, же тигилердин кызыгына батып тура бермек белек!

Гүлнара чемоданды көтөрүп, чыйыр жолго түшүп, Исанын артынан ээрчиди.

– Оор экен,– деди ал,– Ичинде эмне бар?

– Көп нерсе бар,– Иса кыска жооп берди,– Берлинден алгам.

– Кызыл-Сууга кетеличи!– деди Гүлнара Исаны айланып өтүп, анын алдына токтой калып,– Бул жерде мага жашоо жок... Иса, кетеличи?

Иса жооп бербестен, Гүлнараны жандай өтмөк болду.

– Жок, токточу!– Гүлнара чемодан менен анын жолун тороду,– Токтобойсуңбу, эми! Сен мага “кетебиз” деп жаздың беле? Мен жалгыз ошол күндү күтүп жашап келгендирмин.

– Эмнеге анча шашылыш?– Иса жай күлгөн болду,– Мындай иштер дароо эле бүтө койбойт.

– Бүтөт!– Гүлнара көгөрө сөздү бузду,– Жетишет, мага! Сен түз айткын: кетесиңби, же жокпу? Же мен кайра артыма кетемин. Башкалар деле табылат, өзүң көрдүң.

Иса маркумдун батиңкесинин учу менен ташты чукулап турду. Анын Гүлнараны жибергиси келбей жатты, бирок азыр эле эчтемени да чечкиси келбейт: түн болсо, анан тигил жакта экөө мушташып жатса... Алар бул, сойку үчүн мушташып жатышпайбы, мунусу болсо Исага өзү жабышып жатат. Иса каяктагы бир орус эмес да. Ал, шляпачан, чемоданы да бар, ага ишенсе болот. Кадам ким? Караңгы киши, кедей. Өзүнүн илбирстери менен эчки-текелеринен башка эчтемени көргөн эмес. Гүлнарага элбирстердин кереги эмне? Ага маданияттуу, шаардык киши керек.

– Кадамчы...– Иса акырын айтты,– Ал, менин агам эмеспи.

– Сен коркоксуң!– Гүлнара кыйкырып жиберди,– Сен эмнени билмек элең? Мен бүгүн жинди болуп кала жаздадым... Сага айтканда эмне! Сен эркек болсоң – танда: же бүгүн...

– Түн эмеспи,– Иса актанмак болду.

– Эмнеси бар экен,– Гүлнара аны көндүрө кетти,– түн болсо эмне экен! Кадам эртең келет – анда кеч болуп калат, өзүң билесиң. Эмне дейсиң, мени аласыңбы? Кеттикпи, анда? Сен кайда десең, мен даярмын.

– Кадам...– Иса күңкүлдөдү,– Бул жакшы эмес да... Мен ага пальто алып келгем.

– Бирөөгө жакшы болсо, башкасына дайыма жаман!– Гүлнара ачуу күйүнө кыйкырып жиберди,– Берлиниңде буга акылың жеткен жок беле? Пальтоңду Кулмаматка калтырып койсоң, ал берип коёт.    

– Сага да алып келгем,– Иса эки анжы болуп жатты,– Ошондой болмок беле...

– И, алып келсең, жарапсың,– Гүлнара аны жайкады,– Анан...

– Жок!– Иса капысынан кесе айтты,– Жетишет, кыйын болгонуң! Мен “азыр” дедимби – демек азыр! Чемоданды жерге койгун. Кара!

Чемоданды арчындаган жиптерди карбаластай чечип, Иса чөнтөгүнөн ачкычтардын түрмөгүн алып чыкты да кулпуну шарт ачып, капкагын серпип жиберди.

– Булар сага,– деди Иса чемодандан байпак, бир байлам жоолук, ич көйнөктөрдү алып ыргытып. Ал, ошол кезде рюкзагын казынып жаткан Лёхага окшош эле.– Карагын! Берлинден алгам.

Гүлнара тордолгон, жука ич көйнөктү көкүрөгүнө жаап көрүп:

– Мындан баары көрүнүп калбайбы!– деп, Гүлнара таң кала кетти. 

– Дагы башка чемодан бар,– Иса компоё мактанып койду,– Анда сага плащ, мага жикети менен костюм, көтөрсөң музыка ойногон бөтөлкө да бар... Кандай дейсиң?

Гүлнара Кадамдын тамы тарапка коогалуу каранып, унчуккан жок.

Аңгыча Иса чемодандын ички чөнтөгүнөн аскерлердин боз сүлгүрүнө дыкаттап оролгон бир нерсени сууруп чыкты. Гүлнара жакындап келип, бардыгына кунт коё көз салып жатты. Тигил болсо сүлгүрдү салтанаттуу жайып, ичинен аппак фарфор соргучуна кооз гүлдөр тартылган, жибек жиби салпылдаган бавар мүштөгүн алып чыкты.  

– Бул да сага!– деди, не бир сыймык менен Иса мүштөктү Гүлнарага сунуп жатып.

– Бул эмне?– деди айран таң калган Гүлнара.

– Эмне?– Иса аны туурап койду,– Мүштөк! Көрбөй турасыңбы...

– Мен тамеки тартпаймын да!– деди өкүнүчтүү, Гүлнара.

– Эчтеке эмес,– Иса шердене сүйлөдү,– Үйрөнөсүң. Берлинде аялдардын баары тартат, ашканаларда, деги эле бардык жерде. Эмне, биз алардан кем бекенбиз? Кана, муну каткын!

Гүлнара мүштөктү көйнөгүнүн чөнтөгүнө аярлай салып алды.

– Жыйнаштыргын да, кеттик,– Иса ачкычтарын шылдырттата буюрду,– Ак кууну да салсаң!

Гүлнара чемодандан түшүп калган кызгылт тумшуктуу, канаттары көк, апакай ак куу-тыйын салгычты жерден ала койду.

Андрей Ефимкиндин жарылып кеткен кашынан кан сарыгып жатты. Лёха боксту бир аз түшүнө турган, сактанып, бет маңдай соккудан качуу керектигин билчи. Ефимкин болсо тескерисинче, өзүнүн өгүздөй күчүнө гана ишенип, туш келди муштагылай берчү. Анын бир нече соккусу көздөгөнүнө жеткенин Лёханын чулчуйган оозу менен дароо көгөрүп чыккан көзү аны ырастап турду. 

Лёха эми каршылашын келекелеп, жинине тийе берүүсүн токтотту. Ал, өзүнүн кара күчтө Ефимкинге тең келе албасына көзү жетип, олбурлуу, тоң моюн немени чарчатып, жиниктирүүнү көздөдү. Анысы ишке ашты: Ефимкин күшүлдөй оор дем алып, араң эле кыймылдап калды. Лёханы да спорттук чыйрактыгына караганда, душманынан коркуусу бутунда кармап турду: Ефимкиндин соо көзү жеп жиберүүчүдөй тирмийип, Лёханын кармануудан башкага аргасы жок болучу. Жыгылды дегичекти Ефимкин аны муунтуп, же өлтүрө тепкилеп салмак.

Акыры, Лёха бар күчүн жыйнап туруп Ефимкинди ээк талаштыра ылдыйдан өйдө ээкке согуп калды – соккусу дал тийди. Тиштери кычырай түшкөн Ефимкин булакка жансыз  дөңгөчтөй күп эте кулады.   

Муздак суу аны дароо эсине келтирди. Ал, төрт аяктап булактын наркы тарабына жөрмөлөп өтүп, сенделе качып жөнөдү. Анын жеңилгени экөөнө тең түшүнүктүү болчу.

Ефимкиндин карааны үзүлгөн соң Лёха булакка эңкейип, эптеп жуунумуш этти. Денеси оорлоп, жанчылып турду – Ефимкиндин бир канча жолку тепкиси Лёхага дал тийген  эле.

Лёха Кадамдын тамына калбайып чыккан эриндерин кармалап, араң келди. Бөлмөдө чырак өчүп, капкараңгы экен. Сыйпалап жүрүп дасторконго жетип, уктап жатышкан Люся менен Володяга такалып, сөгүнүп алды: караңгыда бир нерсени сүзүп алып, тиштерин сындырып алуусу эле жетишпей жатты эле. 

– Гүлнара!– Лёха шыбырай чакырып кирди,– Гүлнара!

Ага эч ким жооп бербеди.

Маашырлана жылмайып, колдорун алдыга созуп алып бөлмөнүн четки бурчун боолгоп барды. Тизелей калып ал, жерди абайлай сыйпалап кирди – эч ким жок. Ошондо гана ал дасторконго кайтып келип, ширеңкени таап алып, чыракты күйгүздү.

Гүлнара бөлмөдө жок болчу.

Леха бөлмөнү маңыроо карап, дыңылдаган чекесин муштумунун сырты менен сүрттү да үстүндө тамак-ащ менен коньяк турган дасторкондун четине олтура кетти. Ал, чыйрыгып турган, чыныга толтура коняктан куюп, ичип жиберип, ээн бурчту тиктеп калды. 

Ойлонуп туруп, чыныга дагы куйду.

– Чыгып кеткен экен...– деди өзүнчө Лёха,– Кайда чыкты...

Эшиктин кыйчылдай ачылганы Лёханын ойлорун бузуп жиберди. Ал, жеңилдене түшүп, эшик тарапка кубана карады. Босогодо Ефимкин туруптур.

– Сага дагы эмне керек?– деди Лёха олтурган боюнча,– Айбан...

– Аракты бергин,– Ефимкин түнөрө сүйлөдү.– Закускеден да.

– А,– Лёханын маанайы ачыла түштү,– Олтурбайсыңбы, кудай алгыр!

– Эмнеге олтур...– Ефимкин Лёхага тигилди. Анын кашы кандан карайып, томпоюп чыгыптыр.

– Келбейсиңби, эми,– Лёха жекире айтты,– Жалгыз ичкенде эмне?

– Аның чын,– Ефимкин ага кошулду,– Катын каякта?

– Кайда экенин ит билеби!– Лёха күлүп койду,– Жок!

– Андай болсо иш башка,– Ефимкин Лёханын жанына олтурду,– Экөөбүз жана эмнеге мушташтык?

– Өттү-кетти...– деди Лёха,– Кел, алып жиберелик!– ал Ефимкинге чыныны жылдырып койду.

– Таанышканыбыз үчүн!– деди Ефимкин каадалуу.– Мен, Андреймин... Закускеден албайсыңбы.

– Алып жатам,– деди Лёха,– Сен кандай ойлойсуң, ал кайда жоголуп кетти?

– Ким билсин!– деди ойлуу Ефимкин,– Бул жер сага Россия эмес, тууган. Бул жакта баары адамдыкынан башкача.

– Балким ал коркуп кеткендир?– деп божомолдоду Лёха.

– Ал, коркпой калсын!– Ефимкин ага анын оюн жокко чыгарды.

– Катынды качырып жибердик! Баш оорутканда эмне.

– Сен аны көптөн бери билесиңби?– Лёха кызыгып койду.

– Кимди?– Ефимкин тактамыш этти,– Катындыбы? Жарым жыл болуп калды.– Эркектер унчукпай калды. Ефимкин маки менен тушёнканы ачып, ичиндегисин тандыр нандын үстүнө каңтарып койду.

– Сен эмне, бул жердиксиңби?– деп сурады Лёха.

– Каяктан!– Ефимкин кыжырланып кетти,– Россияданмын, Пенза облусунан!

– Бул жерликтердин жашоосу жаман эмес көрүнөт,– Лёха ортозаар сүйлөндү.

– Кудай алсын!– деди Ефимкин,– Аларга эмне? Курсактары этке тойсо болду – бардык жыргалы ошол. Тигине, Гүкүнүн күйөөсү, маселен. Ага эмне? Тоого барат да, олтурат... Ага жакшы!– Ефимкин капыс бүтүм чыгарды.

– Анын эмнеси жакшы?– Лёха күмөнсүдү.

– Кудай алсын ошону, койсоңчу!– Ефимкин кузууланып кетти,– Мен бул жерде жарым жылдан бери жүрөмүн, билем... Ар бир адам өз ордунда, туулган жеринде жашоосу керек – ага ошондо жакшы болот.

– Ие, бир орунда олтура берүү,– Лёха аны какшыктай кетти,– жыргал десең!

– Жыргал!– Ефимкин бети-башын жыйыра бышкырды,– Мунун баары, жигит, былжырак. Мен мына, таң атпай бул жакка темселеп келип – жыргагандан тим эле ырдап жибергем! Баары жакшы деп ойлодум эле: аял менен бирге болуп, арактан ичип, эртең менен болсо артыма кайтып... Мына, жыргадым.

– Ошондой болуп кетпедиби,– деди Лёха үңүрөйүп,– Сен мени кечирип кой.

– Болору болду,– деди Ефимкин арактан куюп,– Пияздан берчи!

Кулмаматтын илгич, кулпуларга чыгым болгусу келчи эмес. Анын тамы каалагандардын баарына ачык болчу, аларга эч ким жолтоо болбой турган.

Кулмаматтарга Иса менен Гүлнара кеч келишсе да конок каадасы көрсөтүлүп, төргө олтургузулду. Эч кандай да суроо беришпеди: керек болсо эмнеге түн катып, чемоданы менен келишкендерин өздөрү айтышар.

Жөн жерден келишпегени сезилип турат. Кулмамат тегерегине калп эле көз салымыш этип, конокторго Лейла да жактырбай карап, Айша болсо бурчта казанды көңтөрүп алып, жан талаша көөсүн кырып жатты. Кулмаматтын карыган энеси гана өз калыбынан жазган жок. Ал, кийизге олтуруп алып, гезиттин айрыгына ороп алган махоркасын соруп, тамдын ортосундагы түтөгөн очокко улам түкүрүнүп коюп олтурду. Кемпир өтө карган болчу, анын жашы канчада экенин эч ким так билчи эмес. Анын көйнөгүн күмүш тыйындар кооздоп, оор, күмүш сөйкөлөрү кулагынын көнчөгүн  салаңдата  чоюп турган. Ал эми жазы кемериндеги төгөрөк күмүшкө чөгөрүлгөн акак ташы күңүрт жылтырайт. Кемпирдин кургак, жайык бети бырышка толуп, жука, тынч албаган колдору карайып кеткен. Ал, Иса менен Гүлнарага алмак-салмак кызыга карап, махоркасын ырахаттана соруп, үндөбөйт – бу жашоодогу айтчы сөзүн айтып коугон. 

Исанын “Кадамдын үйүнө туристтер келип, конуп калышыптыр” деп айтканы буларга жай гана айтылган кеп болду. Кадамдын тамы алтын сарай эмес, ошентсе да анда он кишиге жатарлык жай табылары бардыгына белгилүү болчу. 

– Туристтер,– деп кайталады Иса,– ошондой... Кадамдын тамында уктай беришсин.

– Мейли,– Кулмамат шыпты тиктеп, жай гана макул болду.

– Биз, бул жерге түнөп алып, таң эрте Кызыл-Сууга кетебиз,– Иса аларга түшүндүрдү,– Мен ошондой чечтим.

Кулмамат эки жагына каранганды токтотуп, Исага салкын карады.

– Кадамды күтпөйсүңөрбү?– деп койду ал.

– Жок. Кетебиз.– деди Иса,– Күткөндө эмне...

– Балким ага бирдеме калтырайын десең, берип коём,– деди Кулмамат, катуу сөз айтмакка оозун камдап келаткан Лейлага карап.

– Ооба, ооба!– Иса жандана түштү,– Ушул пальтону ага берип койчу. Иса ала келиптир деп айтып кой. Берип коёсуңбу?

– Айтамын,– Кулмамат кургак жооп берди,– Эмнеге айтпайм, айтам.

– Дагы эмне дейлик,– күйөөсүнөн оолактай берип Лейла чаңкылдады,– Кайра качан келесиңер?

Кулмаматка катынынын түз суроосу жага түштү – ал чочулап, алыстабай эле койсо болмок. 

– Эми биз кайрылып келбейбиз,– Гүлнара ишенимдүү айтты,– Биз, Кызыл-Сууда калабыз. Эгерде айткың келип жатса ошентип айткын.

Бөлмөнүн аш бурчундагы казанга кумдан сээп алып, анын түбүн тешкиси келгендей Айша жиндене кырынып жаткан болчу. Жымжырт тарта түшкөн бөлмөдө кумдун темирди кыйчылдатуусу менен Кулмаматтын ойлуу күшүлдөөсү орноду.

Айтылган сөздүн мааниси кемпирге эми жетти көрүнөт. Ал, кырын салып олтурган Гүлнарага баладай баё, таң кала карап калды. Гүлнаранын мындай олтурушу ага жаккан жок. Мейманды жакшылап көргүсү келген кемпир аны жеңинен тартып, өзүнө кароого аргасыз кылды.  

Кемпир Гүлнараны изилдеп жаткандай бетмаңдайынан ачык, жылмая карады, ага бул дүйнөдө баарына жол берилгендей, баарыга түшүнүксүз, чоочун жактан карап жаткан сымал. 

Мындай, жылаңачтап, этти сөөгүнөн үзгөн, ошол эле кезде маңыроо көз караштан Гүлнара өзүн ыңгайсыз сезип кетти.

Кемпир болсо капысынан куу кашын Иса тарапка серпе жаңдап, оозун кемшиңдете ачымыш этти. Анысынан айыптоонун эч кандай жышааны да сезилген жок. Ал, бирөөнү айыптоодон калган – абдан кары болчу.

Кандайдыр бир кара күчтөн коргонуп, андан ажыроого аралжы издегенсип Гүлнара чөнтөгүнөн бавар мүштөгүн алып чыгып, кемпирге көрсөтө кетти. Ал, катыган колдорун көз ачып-жумгучакты суна коюп, мүштөктү илип алды. 

Эркектер аны байкашкан жок – алар башка иш менен алек болуп жатышкан; Иса Кулмаматка Дрезден көргөзмөсүнүн открытка-сүрөттөрүн көрсөтүп жаткан болчу. Андагы жылаңач, керилип жаткан аялдарды сугалактана тиктеген Кулмаматтын көздөрү койгулттанып, жалжылдап, куу сакалы билинер-билинбес диртилдейт. Кайра жаралуу доорундагы кыл калем устаттары артыкча баалаган кабелтең денелер, чүрүшкөн Кулмаматка ашкере жагып, бирок ал, албууттанган сезимдерин жашырууга аябай аракеттенип жатты. Катуу кызыкканынан Гүлнараны да, Исаны да, атүгүл алардын үйүнө келген себептерин да караманча эсинен чыгарып салды. Өзүнүн жапакеч, тар  турмушунда Алтын-Кийик, Лейла менен балдарынан башканы түк  көрбөгөн Кулмаматка адеми тукабалар менен жука жибектердин үзүктөрү чала-була гана уятын жапкан  катындардын ак-кызгылтым денелери өзгөчө таасир этип, тим эле акылынан ажырап калгандай. Иса болсо ничке ыразыңке менен таңылган сүрөттөрдүн улам бирин маашырлана алып чыгып Кулмаматка сунат. Андагы болук, баладай баё аялдар чөптө же тактада жатып алышып, жумуру жамбаштарын, нечен сан балдарды тойгузууга кудуреттүү салаңдаган курсактары менен эмчектерин жашырбай назданышат. Арык, же кийимчен аялдардын сүрөттөрү Исанын открыткаларында огеле жок болчу.

Кемпир да чет элдин өөн буюмуна таң калып жатты: бавар мүштөгүн көзүнө такай  кармап алып алып, аяк-буягынан оодара салып карайт. Ал, албетте, бул кызык буюмдун маанисин түшүнгөн жок: Борбордук Памирде мүштөктөр колдонулчу эмес. Ал, мүштөктү айланта карап алып көкүрөгүндөгү күмүш тыйындарга боосунан тагып көрдү, анан кеңири жеңинен колун чыгарып Кулмаматты капталга катуу нукуп жиберди. Мындайды эч күтпөй, ой-санаасы башкада болуп олтурган ал селт эте чочуп, энесине делдейе карады. Азыр аны бавар мүштөгү да, кемпир да кызыктырбай жаткан. Бүткүл дити Исанын сүрөттөрүндө болуп, энесинин аласытканына жини келе түштү.

Ошентсе да Кулмамат энесине делдейе карап калды. Ал, тирукмуштай жагымдуу, чоочун дүйнөдөн өзүнүн тамына акырындап чыгып келип, бет маңдайынан өлүшүн унутуп калган алжыган кемпирди көрдү. Ага Иса менен Гүлнара да тиктеп турушкан болчу.

Кемпир маашырлана күлүп алды – ал баарынын өзүнө көңүл буруп калганына жыргап жаткан. 

– Келе!– деген Гүлнара мүштөккө умтулду,– Бери бергин!

Гүлнара колун шак сунуп, кемпирдин тыйындарында асылып турган мүштөктү чыгарып ала коюп, этегине аарчып, чөнтөгүнө катты.   

Энесин эмне мынчалык кубандырганына кызыгып олтурбастан Кулмамат Исанын сүрөттөрүнө кайрадан бурулду.

Кемпир өзүнүн катуу чарчаганын сезди. Улутунуп алып, тамекисин тартып бүттү да көздөрүн жуумп, былк этпей калды. Бир саамга эс алгысы келип кетти.

Айша казанын тазалап бүтүп, колдорун арык тизесине коё кушубак олтурган болчу. Ал, Кулмаматка окшош эле, бирок, ал окшоштук анын жаштыгынан улам анчейин өөн көрүнчү эмес. 

Кулмамат да сүрөттөрдү акыры көрүп бүттү, бирок, ачылбай, шырдактын оймолорун сөөмөйү менен жүгүртө чиймелеп олтурду.

– Төшөк салайымбы?– Лейла күйөөсүнө супсак кайрылды. Меймандар ордунан туруп, сыртка жөнөштү. Лейла менен Айша төшөк салууга киришти – бул, аялдардын иши. Төрдө кат-кат жыйылган төшөктөрдү бузуп, бирден алып, жая серпип, жатар жайды белендей башташты. Тар бөлмө түркүн түс төшөктөргө толуп, алар кудум эле качып чыгууга дубалдан өтө албай, камалып калган куштардай көрүнүп кетти. Босогону таянган Кулмамат аялдардын түйшүктүү ишине көз салып турду.

– Ошондой де,– деди Кулмамат, желпинген жууркандардын шуудуру арасында,– Кантип болсун! Гүлнара Иса менен кеткени кандай.

Ал, аялы менен кызына жаңылык деле ачкан жок, тим эле алардын ичтеги бугун чыгарып, сөз айтып калышына акыры жем таштап жаткан сымал. 

– Мен Кадамга айтып эле жүргөм,– Лейла жуурканды желпий берип күйүнө сүйлөндү,– кетир, аны кетир деп. Ал, сага катынбы, же эмне дегем... Укпай койду. Ал, же ыйык, же жинди.

– Кеткени жакшы болду,– Айша кыпчыла кетти,– Баарыга жакшы болот.

– Аны атасы небак өлтүрүп таштамак,– Лейла сөзүн улады,– Плащчан немени да кошуп туруп. Мен билем го...

– Ал, Исага ырахматын айтсын,– Кулмамат жыйынтык чыгаргансыды,– Отоодон учурунда арылган оң.

– Ооба, акылдуу сынып коёт дагы!– Лейла аны жактыра бербеди,– Сүрөттөрдү көргөзүп койсо тим эле оозу ачылып калат. Ошолор аял дейсиңби – жалаң эле сулп эт! Тьфу!

Жашоо Кулмаматтын катынын жакшы эле калчады. Анын, бир кездеги “алтын каштуу”, ничке билегинде алтын билеги жаркылдаган он беш жашар Лейла экенин эч ким таанымак эмес. Отуз беш жыл мурда, жандай жашашкан Кулмамат да, башкалар да унутуп коюшкан. 

– Оозуңду жөн эле керип-чоё бербесеңчи!– Кулмамат зекий айтты,– Эт деп... Эт болсо эмне экен! Алар экөөбүздүкүндөй акча ала коюшпас. Жумушуна мотосекил, кересеинге да мотосекил менен барышат чыгар. Бир тукабасы эле канча турат!

– Тигилерге кайда салайын?– деп сурады Айша.

– Кайда, кайда...– Кулмамат кыжынып жиберди,– Эркектерге бул жерге, аялдарга өзүнчө. Үлгүрүшөт!

– Кадам жалгыз кантээр экен?– Лейла жаздыкты көптүрө ургулап жатып убайланды,– Оокаттарычы?    

– Баарыга жакшы болот,– Кулмамат жоошуй түштү,– Кадамга мындай катын тең эмес... Иса эмне: кыргызбы, кыргыз эмеспи. Дагы, шляпасына куштун канаттарын тагып алганын кантесиң.

– Айткамын, мен ага канча айттым!– Лейла жуурканын желпий жайды.

– Бас, жаагыңды!– Кулмамат анын сөзүн бөлдү,– Сенин ишиң эмес, эмнеге бирөөнүн ишине кийлишишесиң?

– Кантип менин ишим эмес,– аял каршы болду,– Ал сага доспу, же жокпу? Анын атасына да сен милдеттүүсүң... Чакыр аларды, мен барбайм.

Кулмамат жерге түкүрүндү да тамдан чыгып кетти. Лейла жуурканды түздөп, кересин лампанын жарыгын кичирейтип койду. 

Күн ашуудан көтөрүлө бергенде айлана дароо жарык боло түштү. Иңир акырындап эрип, же жай таркаган жок – аны тоонун артынан келген жарык кубаттуу бир сокку менен жок кылып жиберди. Жылдыздар көк, бир жак кыюусу сары чачыктуу жоолугу заматта сыйрылгансып, заматта эле жок болуп кетти.

Кадам тоого кеткен тик чыйыр менен көтөрүлүп баратты. Алдындагы аты таштак жолдо жанталаша тырышып, күйүгө күшүлдөйт. Курсагы сүмбөлөнө, соорусунан тер чыпкаланат. Кадамдын бир жипке байланган үч ити ээсин капталдай, жарыша чуркап келатышты. Алар жерден мурдун албай, кез-кез баштарын көтөрүп, түндөн кийинки нымдуу, кызгылт аскаларга көз чаптырып коюшат. 

Кадам аң уулап бараткан. Ал, өтө бийикке көтөрүлдү: айланасын тик аскалар гана курчап, тамырлары менен таштарга, бутактары асманга тырмышкан сейрек арчалар дүпүйүшөт. 

Адам амалсыз алдына, жан жагына каранса, өзүнүн жашыл дарактары, кызыл-күрөң тоолору жана көкмөк асманы менен табигат адамга байкоос салат. Төрт караан – атчан Кадам жан бирге иттери менен капчыгайдын таманында жай өрдөп, кырды этектеп барат. Алар, дарактардын, кырдын кучагында, бүтүндөй Жердин чексиз боштуктагы жолунда кыбырашып, анын акылга баш ийгис кыймылына жуурулушуп кетишкен. Алар зор, керемет сүрөттүн бир өңүрү болучу. Эгерде алар болбогондо, ойлоп көрсөң,  бул зор сүрөттүн мааниси толук чыкпай калмак...

Кадам аңчылыкка бараткан. Мындай таң куланөөктө анын бул – капчыгайдын таманында болуусу шарт болучу, мына, ал, өзүнүн үч ити, аты менен дал ушул жерде сапар тартып баратат. Ага тааныш, же жат адамдар дүйнөнүн башка жерлеринде: Алтын-Кийикте, Кызыл-Сууда, андан нары жактарда күн кечирип жүрүшөт.

Кардын четине жете бергенде Кадам атынан түшүп, жолдон чыгарып койду. Анан куржунун чечип, сагызгандын өлүгүн алып чыкты да аны жолдун дал ортосуна бапестеп жаткырды. Күтүүсүздөн колдорун канаттай жая бүкчүйүп алып, куштун өлүгүн айлана баштады.   

– Айбанаттар дүйнөсү башталат ушул жерден,– Кадам жаттап алган сөздөрүн айтып жаткансыды,– Мен келдим ушул жакка. Жаадай атылган илбирс, кубаттуу аюу мени коё бергиле! Силер менен кармашамын да кайтып кетем. Коё бергиле мени, айбандардын падышалыгы, силер – таштар, жонуңарга мени көтөргүлө... Мен Кадаммын, өлтүргөн сагызганды.

Кадам айтчы сөздөрүн айтып бүтүп, атын минди да сапарын улады. Өлгөн сагызган айбанаттар дүйнөсүнүн чегинде кала берди.

– Жалгыз жакшы –

Жакшы жолдо,– Кадам уктап калбоо үчүн кыңылдап ырдай баштады,-

Экөөбүз болсок андан артык...

Баратам тиктеп бактарга,

Бактар болсо карашат мага.

– Чү!– деп, Кадам атын теминип койду.

– Атып алам мен кийикти жакында – 

Ал да жакшы.

Адамдар көп эт жеши керек...

Баратам тиктеп асманга,

Асман тиктейт кайра мага.

Кадам таштуу жайыкка жете келип, шаркыраган дайрага чыкты. Анын жээгинде иттерин бошотту да атына камчы чаап дайрага кирди. Иттер саамга көңүлдөнбөй турушуп, акыры, алыстай баштаган ээсинин артынан сууга киришти. Агымы катуу суу аларды агызып, агала болуп оргуштап, төмөндөгү, оңго бурулган колтуктагы майда таштуу булуңду көздөй алып жөнөдү. Иттер жанталашып, көрүнүп-көрүнбөйт. 

Кадамдын аты күргүштөгөн азоо дайранын агымынан чайпалат. Суу анын чандырынан ашып, Кадамдын өтүгүнө жармашат. Капысынан ат тайып, арткы бутуна олтура калды. Албууттанган суу соорусуна жаба берди. Кыязы, ага суу агызган таштын бири тийди көрүнөт. Дагы жакшы, Кадамдын аты бышык экен... Кадам үзөңгүнү тээп тура калып, оой түшкөн атын чыйралта моюн талаштыра чаап жиберди. Жаны ачынган ат алдыга жулунуп, тайыз жерге чыга түштү. 

Бул жакта өлүп калуу оңой эле – боло келген, көнүмүш иш. 

– Чү!– деп зекиди Кадам, камчысын төбөсүндө тегеретип. 

Иттер суудан небак чыгышып, силкинип, кечүүдөн өтүп жаткан Кадамды карап калышыптыр. Куйруктарын кыпчып, тайтайып алышкан.

Кадам жээкке чыгып атынан түшөрү менен анын буттарын карап, таңдайын такылдата өкүнүп алды. Томугун таш жанчып кетиптир, бирок, сөөгү бүтүн экен. Кудай берсе, аты Кадамга далай кызмат кылат.

Суудан нары, тик кыянын ийининен Кадам кийиктердин жаңы издерин көрө койду. Ал, тизелей калып, из куба улам жылып, урчуктуу таштардагы билинер-билинбес издерди манжалары менен чукулай бар дитин коё карап кирди. Анан турнабайын кутусунан алып чыгып көзүнө такады да, капчыгайдын капталын кыйлага тиктеди. Кийиктердин чоң үйүрү капчыгайдын жогору жагында, беш чакырымдай жерде жайылып жүрүптүр. Кадам турнабайын кутусуна кайра салып, топчусун чырк эттире бекитип, иттерине акырын ышкырып койду. Алар, үн чыгарбастан жаадан коё берилген жебедей издерди куба жөнөштү. Атын тушап коюп, Кадам да үйүрдү беттей жөнөдү. Ал, иттерин көрүп туруу үчүн алардан жогорураак, түз жол менен желе чуркады.

Иттер күүсүн жоготпой үйүргө жете чурай барышып, аларды бери кайыра кубалап жөнөштү. Үчөө тең үйүрдүн артындагы оор мүйүздүү, чоң текенин артынан түшүп алышкан. Теке артына улам кайрыла калып, куугундарды ыргыта сүзчүдөй айбат бере чуркап келатты. Анысы ого бетер иттердин жинин келтирип, арсылдай үргөндөрү, жандими ажылдакка өттү. Иттер ошентип, текени алаксытышып, улам бир жагынан октос берип жатып, үйүрүнөн бөлүп калышты. Анысын туйган теке арышын кенен таштап, жантайыштыгы черге кире качууга умтулат. Анын жолу болбоду – иттер аны жандап өтүп, тар буйткага камап алышты. Бул жерде текеге коопсуз – аркасынан аска таштар тосуп, алдынан алдырбайт: анын мүйүзүнүн ачуу даамын татып калган иттердин бири каңшылап, четте даабай турат. Теке алдыга мүйүзүн тосуп, башын жерге ийе, иттерди жек көрө тиктейт. Мүйүзүнө алар кеп бекен?! Келесоо десе...

Кадам небак эле иттерин көз алдынан жоготуп алган. Кырга энтиге чуркап чыгып, тыңшап калды. Алгач ага жүрөгүнүн түрсүл кагышы эле угулду. Кадам андан жарылып кетчидей. Демин басып, иттердин үргөнү угулуп жаткансыган оң, сол тарапка дит коё карады. Иттердин үндөрү угулган жок, Кадам өкүнүп алды. Ал, иттердин үргөнүн укпай калбайын деген ойдо таштарды абайлай басып, кайрадан алдыга умтулду.

Акыры, оң тараптагы ичке, тик буйтка тараптан иттердин үргөнү угулду. Ал жакка таштар аркылуу түз баруу оор болчу бирок, Кадам шашып жаткан. Ал, бир нече ирет тайып, жыгылганы менен өзөндөн жүгүрүп өтүп, кайрадан тоого чыга баштады.

Иттер кийикти буйтканын төрүнө камап алышыптыр. Эрегиштен үндөрү бүтүп, жинденип алышкан. Бири, Кадамдын бутунан тиштемекке асыла кетти эле, аны карабай туруп ыргыта тепти. Кадам мылтыгын ала коюп, мээлебей туруп машаны басты. Беш кадам жерден мээлеп кереги не!

Келесоо теке.

Арчаны жаруу өтө оор: балта ташка тийген сымал же кайрадан артка ыргыйт, же ийрейип, буралган сөңгөккө биротоло чапталып калгансып, кайра чыкпай калат.  Ошенткен менен арча өтө таптуу, эч бир дарак ага тең келе албайт: сөксөөл гана атаандашпаса. 

Эптеп, арчаны жарып бүтүп, Айша самоорду тутандырды. Кулмамат, Лейла жана али жаш Жоро кечээки сорпонун калганы менен тандыр нан, чайды күтүп олтурушту. Алар кез-кез кимдир бирөөнү күтүп, же узатып жатышкандай ашуу тарапка көз чаптырып коюшат. 

– Кетишти...– Кулмамат алда канчанчы ирет башын чайкай сүйлөндү,– Айша, деги бүгүн чай ичебизби?

– Жаңы там салам деп жүрбөдү беле, байкуш!– Лейла кейиген болду,– Бөтөнчө биринчи жылы бала анан үй, үй анан бала деп, эңсеп эле калган... Мына сага үй.

– Эңсеп, эңсеп!– Кулмаматтын жаны кашая түштү,– Эмне ал – өлүп калды беле? Буюрса ал там да салат, балалуу дагы болот. Сен эмне, балдардын баарын сен туудуң беле! Бас жаагыңды! Өмүр бою боозуп жүрдүң эле, кана – менин балдарым? Жалгыз Жоро менен Айша эле калды!

– Абдрайымчы, Мусачы?!– Лейланын жаны ачып кетти,– Зарачы? Оозуңду куу чөп менен аарчыганың өз башыңа тийсин! Алардын баары көзү көргөн жакка сенден качып кетишти! Айша да, Жоро да кетет...

– Жоро кетпейт,– Кулмамат уулун башынан сылап, катынына каршы болду,– Али кичине.

– Тигине, алар!– Жоро атасынын алаканы алдынан башын жулуп ала коюп кубанычтуу кыйкырып жиберди.– Тигине алар, кетип баратышат– ал, ашуунун кырындагы кыбараган эки караанды – Иса менен Гүлнараны алгач көрө койгонуна шердене түштү. Бул жактан, төмөндөн, алардын Алтын-Кийиккеби, же Кызыл-Суугабы, мүмкүн башка тарапка баратышабы, ажыратып болбойт эле.

– Ушундай жакшы киши, боорукер,– Лейла күйүнүп кирди,– Мыкты атанын баласы... Бу жашоожо чындык барбы, деги!

– Тилиңди тарт!– Кулмаматтын жини кашая түштү,– Жоро, тезек алып келчи! Эмне, ашууну көрбөй жүрдүң беле? Айша, эмне, колуң соолуп калганбы? Баарыңарга көргүлүктү көрсөтөмүн! Иштегиле! Нанымды бекер эле жей бересиңерби?

Кулмамат кыйкырынып бүтүп, согончогунан чакчасын алып чыгып алаканына бир чымчым насыбайдан салды да, эрди алдына экчеп койду. Колдору калтырап турду.

– Катындарга канча берсең да аз,– Кулмамат ачуусун басып, өзүнчө күңкүлдөдү,– Эри бар, балдары бар, үйү турат. Дагы эмне керек? Акылы кыска, тили болсо... Деги бүгүн чай болобу, же жокпу?

Кыштак, ашуудан аябагандай кичине көрүнөт! Жашыл майсаңда агарган гана тактар.

Ашуунун кырында Гүлнара атын токтотту. Атынан ат туягынын үнү чыкпай калганын угуп, Иса да чылбырын тартты. Гүлнара ээринде олтурган боюнча бурулуп, аягы  алдындагы айылга суз карады. Исаны огеле унутуп койгон сымал, ал, буерде жанында барбы-жокпу, же ал токтобой, алыска кетип калганбы, баары бирдей. 

Мына, Алтын-Кийик, кенен өрөөндө Кудайдын эсинен чыгып калган бир кыштак. Тээтигиси, четтеги там келесоо чалыш Кулмаматтыкы, анын катарындагы Кадамдын кепеси. Ал, текесин атып, кайтып келди бекен? Билдиби? Эч нерсе эмес, кайтып келгенде билип алат. Ага кызыл сакалын сербеңдетип Кулмамат баарын айтып берет. Эгерим ал, тайкылыгынан унутуп калса, Лейла өз энчисин коё бербей саймедиреп,  толуктап турат. Кадамдан көз айырбаган Айша болсо болбогон ишти, болгондой айтпай койбойт. Сугалак жигит Андрей Ефимкинчи? Ал тууралуу ойлоп кереги жок, өзүнө өзү кам көрүп алсын. Туристтерчи? Ооба, ал, саякатчылар. Тигине, ал, боз таштактагы үч чекит дайрага жакындап баратат. Адамдарды эмне гана, каякка азгырбайт! Алардын башына эртеңки күндү, түндү, саатты ким пландап, мээсине каңдап салат?! Каңдайт да дубалдан мык сууругансып, кайрадан сууруп чыгара баштайт... Андрейди, анан Лёханы, эми Исаны ошентип алып келбедиби. Анан баары ордунан козголду да, кетти, кетти.

Байкуш Лёха. Анын жолу болбоду. Эмкисинде балкти жолу болор.

– Жүрү, кеттик,-деди Иса, акырын,– Убакытты кетирбейлик. Сүйлөшпөдүк беле...

Исаны тосомун деп – Кадам эт алып келет... Этти Лейла бышырат, Кулмамат устукандайт. Кечинде Кызыл-Сууга көчмөкино келет, аны көрүшөт. Андрей оюп алган кар ийинде түнөйт, Лёха болсо өз чатырына жатат.

Ошондой болот чыгар, ошондой болот.

Лёха жакшы жигит, кызыктуу.

– Кетпейликпи эми!– Иса талап кыла үн салды. Гүлнара үндөбөстөн тизгинди бошотуп, асканын кырынан оолактай берди.

– Гүүлдөгүн карасаң!– Лёха менен Володянын артынан сууга жете келген Люся таңданда,– Балдар, эчтеме угулбай жатат...

Дайранын туурасы анчейин деле кенен эмес болчу – отуз метрдей, бирок агымы катуу, тунук эмес болчу. Суунун үстү боз-күрөң тартып, соко жүрүп кеткендей текши эмес. Күү менен келип ташка урунуп, оргуштап, айрылып, кайрадан кошулуп жатты. Аккан сууга карап турсаң баш айланып, жагымсыз ойлор күттүрбөй басып, эркке койбой өз үйүңдөн алыстагы капыс өлүм тууралуу ойго батасың. 

– Мына, дал ушул,– деди Лёха, кара көз айнегин оңдой,– Чыныгы тоо суусу... Керемет, ыя?– анын үнү ишенимсиз чыкты.

– Лёха, кирбегин!– Люся чочуркай өтүндү,– Түбү такыр көрүнбөйт. Андан көрө келгиле, кайталык!

Лёха бурулбастан, суудан көз албай тура берди.

– Же, баарыбыз кирелик,– Володя Люсяны колдой кетти,– Бекем колтукташып алып, өтөлүк. Салмагыбыз оор болот.

– Жок,– деди Лёха чечкиндүү, наркы, жайдак жээкке тигилип,– Мен өзүм барам, кечүү издейин.

– Суу муздай экен!– деди Люся колун сууга малып көрүп.

Лёха жон баштыгын чечип, андан бир түймө жипти алып чыкты. Анын учун Володяга ыргытып, экинчи учун колуна оронду.

– Люся!– деп кыйкырды Лёха,– Мен суу болуп калам го. Менин экинчи таар шымымды алып чыгып койчу.

Тайгалак таштардын үстүндө тең салмагын сактай басып, Лёха сууга кирди. Белине чейин кирип кетти.

– Белиңен курчанып ал!– Володя анын артынан кыйкырды.

Лёха кайрылып койбостон жактырбай колун жаңсап, дал ошол замат тайгаланып, түбүн суу жууп кеткен аңга кирип кетти.  

Кадам үйүнө кайтып келатты, артына кийиктин этин бөктөрүнүп алган. Эс ала турган атканасынын жакын калганын сезген аты шайдоот желет.

Таңкы күндүн нурлары жылытканы менен салкын аба, муздак таштарды али ысыта элек. Нымдуу салкындык адамдарга да, айбанаттар менен өсүмдүктөргө да текши жагымдуу болуп турган учур. Кадам бейгам келатты, ишенчээк суурлар аттын туягы  алдынан чыга калышып, арчалардын коогасыз түптөрүнө кире качкан коёндорго  кызыга карашат. Бул, таңкы сааттарда баары жаңы, баары шаңдуу тартып турду... Мунун баарын килеңдеген кийик көрбөй калса эмне экен! Мергенчи кийикти атып алды, бүттү. Кийик о дүйнө салып, Кадамдын атынын капталында салаңдап барат. Ошондой болуусу керек го.

Кадам сууга жете токтоп, чылбырын бошотту. Аты сууга жабыша калып, чаңкаганын баса аптыга ичип кирди. Аны алда кандай бир нерсе сактандырып, кулактарын кыймылдата, башын көтөрдү. Жок, кайрадан тынчтанып, сууну тиш арасынан, жай, шимирип, иче баштады... Кадам атынын үстүндө олтуруп, анын ырахаттана ичип жатканына кушубак кулак төшөйт. Анан ээрдин кашынан эңкейип, чылбырын алды.

Капчыгайдын кайрылышынан чыга берип, Кадам дайранын доошуна чулгана берди . Анын жээгинде топураган кишилер кандайдыр шойкомдуу көрүндү: айылдын кишилери мындай таңда бул жакка келишмек эмес. Атын шаштыра чылбырын кагып, текирең таскакка салды.

Кулмамат бүт үй-бүлөсү менен, дагы Курман абышка, Дауд, Дыйкан да ушул жерде  экен. Таштын үстүндө Володя менен Люся олтурушкан.

– Ой, Кадам!– Кулмамат ага кыйкырды,– Туристти суу агызып кетиптир.

– Өлүгүн Тажикстанга алып кетти,– деди, жете келген Дайд. 

– Кайык – тереңде сүзөт,– Курман абышка макалдады,– адам – тайызда жүрөт.

Кишилер бир нерсени көрө койчудан бетер кара-көк тартып удургуган суу бетине тигилишет. 

– Турист эч кимди чакырбаптыр,– деди Дыйкан,– Өзү кете бериптир.

– Эми, эмнесин издемек элек,– Дауд ийинин күйшөдү, Бул – суу эмес, азоо дайра.

– Аны жаш жигит дешет,– Купман шыпшынды,– Өтмөк издептир... Эс алып келгенбиз дешет.

Кадам туристтердин жанына барып, дайрага үнсүз тиктеп, мүрзө жанында тургансып үңкүйүп турду. Анан улутунуп, жерден жон баштыктарын алды да ээрине арта салды. Артына кылчайып, Лёханын таар шымын байкай коюп жерден алды да, кумун күбүп, баштыктардын бирине салып койду.

Жүктөрдү тейлеп бүткөн соң сууга жалдырай тиктеген Люсяга эңкейип, ийининен тартып койду. Люся ага бурула карады.

– Жүрү, кеттик!– деди ага Кадам.

-Барбаймын,– Люсянын жансыз тарткан жүзүндө эриндери гана кыбырады.– Баргым келбейт. Бара албайм. Барбаймын.

Кадам аны жоошута ийинге олдоксон таптап койду. 

– Жайыма ко.ңузчу,– Люся кайрылып карап койбостон, мурдагыдай жай үнү менен суранды,– Барбаймын. Барбайм.

Володя анын катарында Кадамга көз кыйыгын салып коюп олтурду. Анын бул жерден туруп, суудан, Люсядан, чоочун да, таптакыр кайдыгер да кишилердин жанынан кетип, Москвада, терезелери пардалуу, китептери көп, үстөлү үстүндө асма чырагы бар өз бөлмөсүндө тезирээк эле болгусу келип кетти. Бирок, Кадам Люсяны чакырып жатты, бул кишилердин алдында анын тил албай, ордунан турбай жатканы үчүн Володя өзүн ыңгайсыз сезип турду.

– Карачы, кызым,– Кадам дагы ылдый эңкейди,– Бул –суу. Эчтеме жок! Силердин досуңар да жок. Кара!– Кадам колун жаңсай көрсөттү.

Люся ага баш ийе сууга кайдыгер карап алып, кайрадан жер тиктеп үңкүйдү. 

– Анын аты кандай эле?– деп сурады Кадам,– Ысымы кандай?

– Алексей,– деди Люся.

– Алексей эми алыс,– Кадам суунун агымы кеткен төмөн тарапка жаңсады,– Ал, ошол жакта, биз – мындабыз. Сен дагы ал жакта болуп калууң мүмкүн болчу, мен дагы. Алексей болсо бул жакта болмок. Дайыма ошондой. Бирөө өлөт, башкасы бул жерде калат. Кимдин өлөрүн эч ким билбейт. Түшүнөсүңбү, кызым?

Люся башын ийкеди. Ал, Кадамдын айткандарына кулак төшөгөн жок, дайранын доошунун арасынан анын эс-мас абалына курч таштай тийген айрым гана сөздөрүн уга алды. 

– Эми минип алгын,– деди Кадам атын туурасынан тартып.

– Мен билбеймин,– Люся ага жалт карап.

Дауд билгизбей жылмайып алды: ат мингенди билбеген киши да болот тура!

– Сага билип кереги жок, кызым,– деди Казам, Люсяны ээрге олтургузуп жатып,– Сен олтура бергин, атыңды мен жетелеп аламын. Сенин шеригиң да барат. Азыр тамак ичип алышың керек, анан укта... Жакшы болуп каласың.

Кыштактын кишилери Кадамды ээрчип, жай жөнөштү. Бул жүрүш сөөк коюп келе жатышкан кишилерге окшоп турду, эң алдында айгырын жетелеген Кадам. Ошентип, баары айылга жете келишти, кишилер үйлөрүнө четинен таркап, суюлду. Кулмамат менен Айша гана Кадам менен калышты.

Тамынын жанына жеткенде Кадам Люсяны аттан түшкөнгө жардамдашып, асынма баштыктарды чечип алды.

– Үйгө киргин, кызым,– деди Кадам Люсяга,– Баштыктарыңды алып алгын,– деди Володяга.

Атты атканага киргизип, үйгө баш багып:

– Гүлнара!– деп чакырды. 

Ага эч ким жооп бербеди.

– Гүлнара!.. Ал, кайда кеткен?..– Деп, Калмаматка бурулду,– Сеникиндеби? Аларга чай эле керек.

Кулмамат Кадамга жакындай келип, бет маңдайына келип токтоду.

– Жүрү, Кадам,– деди Кулмамат, жайыраак орун издей, айланасына көз багып,– Жүрү, атканага баралык.

Айша Кадамдын тамынан самоорду алып чыгып, чамындыларды жарып жиберди. Аткана тарапка карап, кулак түрдү. Шыпылдай басып, суу да алып келе койду.

Күтүлбөгөн жерден атканадан Кадамдын айгырынын ачуу кишенегени угулду. Айгыр узакка, чачай кишенеди.

Айша көздөрүн көтөрүп, карап калды. Аткананын эшигинен Кадам көрүнүп, короону кесип өтүп сыртка чыгып кетти. Кулмамат анын артынан барбай, короодо калды. Айша атасына карап Кадам кеткен тарапка ээк какты. Кулмамат башын чайкап: мейли, баргысы келсе Кадам бара берсин дегенсиди. Барсын.

Кадамдын тамынын артынан эле кыр башталчы. Кадам тоого жолду тандап олтурбастан, тике чыгып жөнөдү. Аркасына асынган мылтыгынын тумшугу бадалдарга чалынып баратты. Ал тийген бутактардан үзүлгөн жалбырактар күбүлүп түшөт. Кадам эчтемеге көңүл бурган жок. Ал, жогору көтөрүлө берди, дарактардан өзүнүн тамы да көрүнбөй калды. 

Ал, жинигип, тоого чыгуусун уланта берди. Бет алдынан жаш, жоондугу билектей ак кайың пайда болду. Ал, аны жолунан алып салгысы келгендей эки колдоп тутту. Дарак ийилип, Кадамдын колунан жулунгансып силкинет. 

Буттарын талтайтып, Кадам кайыңды күчүнүн бардыгынча жулкуп кирди. Дарак кычырап, бутактары жумшак шуудурайт.

Кадам болсо аны күйүгүп, өчөгүшө жулкуйт. Даракты ордунан жылдырууга да, сындырууга да мүмкүн эмес. Айланып гана өтүү керек.

Ошондо Кадам даракты өөдөдөн кармап, бет тушуна ийди. Муздак сөңгөккө жаагын такап, анан чекесин тийгизди. Көздөрүн жуумп алып, алгач акырын тиштеп, анан катуулап – даракты кемирип кирди. Жини кайнаганынан эрдин кошо тиштеп, жаратынан кан сызылып, күмүш түстүү, жумшак кайың канга боёло берди...

Кадамдан бир нече арыш жердеги ташта олтурган сасык үпүп ачуу, өжөрлөнө кышылдап алды. Кадам даракты бетинен алыстатып, көздөрүн ачту. Адам кушка жаны ачына тиктеди, куш болсо адамга сактана карап, байкоос салды.

Кадам даракты жай коё берип, бурулду да, төмөн басты. Сасык үпүптүн көңүлү жайланып, жаңы эле Кадам коё берген кайыңдын бутагына барып конду. Үпүптүн азгырмалуу чакырыгына ургаачысы каадалуу учуп келип, жанына конду да узун тумшугу менен канаттарын тазалап, жасанып кирди. 

Самоор шарактап кайнай баштады. Кайнаган суу капкагынын алдында буркулдап, кернейинен учкундуу түтүн буралат.  

Кадам бурчтагы дүмүрдүн үстүндө олтурду. Аңчылыгынан келгенден бери ошентип олтурат: мылтыгы ийнинде, асылуу бойдон, өтүгүнө жасалма гөлөчүн кийип алган. 

Кулмамат коңшусунан алыс эмес жерде чөк түшүп, насыбайын атып алып, үндөбөйт. Ал, эмне демек эле? Болгонун айтып берген.

Самоордун кернейин алып, Айша эскилиги жеткен кепичин сүйрөй Кадамдын жанына келди. Анан Кадамдын алдына барып тизелей калды да, өтүгүн чечип алды. Аларды четкерээк коюп, эми бардыгын бергин дегендей колун созду. 

Кадам канжары менен оттук ташы илинген курун чечип, ийининен мылтыгын алып кошунанын кызына карматты. Айша унчукпастан алардын бардыгын сыймыктана колуна алып, тамга кирип кетти. Кайрадан сыртка чыгып, самоорду үйгө көтөрүп кирди. 

– Бүттү,– деди Кадам Кулмаматка, дөңгөчтөн тура берип,– Жүрү...

Экөө ээрчишип, Кадамдын тамына жай бет алышты –ар кимиси өз ой-санаалары менен алпурушуп, үйгө киришти.

Эртеси Люся менен Володяны узатышты. 

Али өспүрүм Жоро алардын асынма баштыктарын ат менен ашууга чейин жеткирип коюуну суранды. Баштыктар артылып, Жоро ат мингенге шылтоо табылганына кудуңдуп, сүйүнүп жатты. Ашууга чейин ат минип барганга не жетсин – мейли, кандай шылтоо болсо дагы, ага баарыбир.

– Эт алып алгыла,– деди Кадам,– Бышкан эт. Айша!

Айша эт салынган баштыкты көтөрүп чыга салды.

– Ырахмат,– деди Володя,– Силерге рахмат...

– Сен, кызым, минип алгын,– деди Кадам,– Ат өзү алып барат. Анын үстүнө жолуң алыс, көп басасың.

Кадам атты Люсяга жакындата тартып, чылбырын бекем кармады. Капысынан эле Люся эреркеп кетип, Кадамды туш келди – ийининен өөп жиберди. Буларга алыстан көз багып турган Айша бурулуп, үйгө кирип кетти. Орустар кетип жатышат – кете беришсин. Эмнеге өбүшөт.

Атасынын бээсине ыргып минген Жоро короодон чыга берди. Лёханын муз чапчы жаңы балтасын таянган Володя менен Люся аны ээрчий жөнөштү. Алардын артынан узакка карап турган Кулмамат тумагын алып, катуу булгалап койду.

– Бирөөлөр кетишет, ким бирөөлөрү келишет...– тумагын кийип жатып Кулмамат сүйлөнүп койду,– Кызыл-Сууга барасыңбы?

Кадам жок дегендей башын чайкады – жок, ал Кызыл-Сууга барбайт. Анын үйү Алтын-Кийикте, ушул жерде калат.

– Жттен алып алгыла,– Бузулуп кетет.

– Бул, бактысыз үй, Кадам,– Кулмамат Кадамдын үйү жакка башын жаңсады,– Сен атаңдыкынын ордуна жаңы там салам дедиң эле... Кааласаң, сага Айша жардам берсин.

Айша үйдөн чыга келип, Кадам экөө тиктеше түштү. Кадамдын көзүнүн кунары өчкөн болчу.

– Кызың чоңоюп калыптыр,– деди Кадам. Айша жылмайып, бетаарчысынын учу менен жүзүн жапкан болду.
ТӨРТҮНЧҮ ТАРЫХ 
БАШТАЛЫШ 

Таранчылардын калың тобу көпкөк асмандан дандуу бадалдар менен дарактардын ортосундагы тегерек жайыкка жабалактай конушту. Кудум, асмандын бышык көшөгөсү бир аз жыртылып, андан чымчыктар жерге куюлуп түшкөн сымал. Таранчылар конору менен чөптүү жерде чачылып жаткан нандын калдыктарын ач көздөнө чыркылдашып, чокулап киришти.

Жайыктын четинде бутактар жаап калган кичинекей ылай-кепе саргарат. Анын кире беришиндеги жерде бир күрөк менен бири бүтүн, экинчиси башынан сынган эки кетмен жатты. 

Жөн жеринен алынып келинбеген таштын үстүнө олтуруп алып Кадам салмактуу, узун, дамаск болотунан жасалган канжарын курчутуп жатты. Канжардын сабы кара булгаары менен капталып, мизи жагына ийри-буйру оймолор, гүл, жалбырактар чегилиптир. Кадам бүлөөсүн канжарынын мизине баса жанып, темирдин ничке шыңгырына кулак түрөт. Иши арасында, жайыктын дал ортосуна өзүнчө өнүп чыккан жаш кайыңдай Айшага өз ордунда бар болду бекен дегенсип улам көз кырын салып коёт. Коңшунун кызы тандырга нан жаап жатты. Камырды улам бир колуна оодара салып, ийлеп жиберип, алтындай жалтыраган сары табактагы суудан чачып, ысык мештин бооруна жабыштыра салат.

– Эл ошентип жатат,– Айша мурдагы кебин жалгады,– Кадам ушундай киши дешип.   

– Кандай, ушундай?– Кадам канжарынын мизин тырмагы менен сынай берип, суроо салды. Ал, анчейин деле кызыкпай, жөн гана сурап койду.

– Ошондой эле,– деди Айша,– Башкалардай эмес. Өтө эле боорукер. Эч кимге таарынбайт, бирөө менен урушпайт... Кыскасы, кызык киши дешет.

– Анткен ким?– деди Кадам бүлөгөнүн токтотпой.

– Баары эле,– Айша так сөздөн качты,– Кишилердин баары.

– Ал чын,– Кадам көндү,– Ар бир киши кызык. Илбирсчи? Карышкырчы – алар аябай кызык. Бир койду көтөрө качса, онун тамактап салат. Эмнеге?.. Дарактар да кызык.

Таранчылар нандын сыныктарын чокулап бүтүрүп, сөздөрүн тыңшап жатышкансып кишилерге карап калышты. Куштар, жырткычтар деле адамга суроолуу карашат.

– Дарактар!– Айша тандырдан башын көтөрбөстөн таң калып алды.

– Себеби, алар сулуу. Карачы!– Кадам жайыктын ортосундагы жаш кайыңга колун жаңсады.– Дарак болгону менен сулуу. Бул жакшы да, түшүнүп жатасыңбы? Кишилер сулуу болгону менен жаман келишет. Бул да кызык.

– Алар сени башкалардай эмес деп ойлошот,– Айша жеңилгиси келбеди,– сенин башың соо эмес дешет. Алар сен жөнүндө андан да жаман сөздөрдү айтышты... Алар эчтеме билишпейт да.

– Айта беришсин,– деди Кадам,– Ар кимдин өз эрки.

– Мен да кызыкмынбы?– деди Айша бир саамдан кийин,– Мен, эмнеге экенин билбейм,  кызык болгум келбейт. 

– Болуптур,– деди Кадам жылмайып,– Анда сен кызык эмессиң. Сен – жакшысың. Жакшы кишилердин кызыгы чанда болот.

Кадам таштан туруп, жаш кайыңдын жанына басып барып, анын тик өскөн сөңгөгүнө кунт коё карап чыкты. Анан бир бутуна сыңар тизелей олтура калып, канжары менен даракты түбүнөн чапкылай кесип кирди. Таамай, удаа тийген чапкыдан майда чамындылар туш-тушка чачырай баштады. Дарактын жаны ачынгандай титиреп жатты.

Айша Кадамдын артынан байкатпай келип, анын ишине көз салып турду. Салмактуу канжар дарактын назик сөңгөгүн кесе удаама-удаа урулат. Кадамды айланып өткөн  Айша кайыңды катуу туткактай кармады. Манжаларынын учу агарып чыкты. Дарак анын колунда жанталашып жатты; Айша болсо аны былк эттирбей, малды союп жаткандай туткактап турду. Ал, эчтемени ойлогон деле жок, болгону Кадамдын ишине көмөкчү болоюн деди. Дарактын титирегени анын колдоруна, денесине өтүп жатты. 

Бышкан жүзүмдөй карайган коңуз кабатыр тарта, кабыктын алдынан чыгып, Айшанын ийинине кулап түштү. Ал, бурулуп, коңуз буттарын кыбырата ийининин четине эптеп жетип, учуп кеткенине чейин кызыга карап турду. 

Дарак болсо эми титиребей калды. Биротоло кесилип бүтөөрүнө аз калды.

Ошондо гана Айша сөңгөктү коё берип, тизелей олтурду. Өөдөдөн ылдый, сөңгөктүн жону менен кумурскалар тизиле түшүп келатышыптыр. Алардын бири сыгылып чыккан чайырга тийип, чыга албай тырбалаңдайт.

Дарактын бардык жашоочулары кача кутулуп жатышты.

– Кадам!– деп чакырды Айша. Кадам ага бурулду.

– Сен балдарды жакшы көрөсүңбү?– Айша кыңырыла сурады,– Кичинекейлерин?

– Балдарды ким жакшы көрбөсүн!– деди Кадам кайыңдын кесилген жерин тазалап жатып,– Айбандар деле балдарды жакшы көрөт. Алар да кишилердей эле.

– Сен айбандарды да жакшы көрөсүңбү?– Айша суроосун токтотподу.

– Хм...– Кадам күрсүнүп койду,– Сөзсүз.

– Анда сен аларды эмнеге өлтүрөсүң?

– Ар ким өз ишин аткарат,– деди Кадам олуттуу,– Мен – аңчымын! Мергенчи айбанаттарды өлтүрбөй коймок беле, өлтүрөт. Тескерисинче да болуп кетет. Бул, туура.

– Сенин мултугуң, бычагың бар эмеспи,– Айша каргы болумуш этти.

– Жырткычардын болсо тиштери, тырмактары бар,– Кадам ага түшүндүрө кетти,– Жырткычтар адамдан алда канча күчтүү. Рахметтин мылтыгы бар болчу, илбирс аны өлтүрүп салды... Кетменди алып келчи!

Кадам кайыңды жыгып, бутактарын бутап жаткан болчу. Айша сынык кетменди сабы менен көкүрөгүнө кысып келе калды. 

– Кадам,– Сен Фрунзеде болдуң беле?

– Жок,– деди Кадам бутаганын токтотпостон.

– Москвадачы?

– Сенин шаарга баргың келип жатабы?– деп сурады Кадам, канжарды четке таштап.

– Жок, жок!– Айша шашып кетти,– Көрсөм дегеним эле...

– Эмдиги жылы барабыз,– деди Кадам,– Тамды салып бүтсөк...

– Сенин үйүң жакшыболот,– деди Айша,– Чоң, кенен.

– Меникиби?– Кадам кайра сурады,– Биздики... Айша!

Айша башын жерден албастан Кадамдын жанына жай басып келди. Ага деле баргысы келбегендей, жанынан өтүп деле кетмек, бирок аны мергенчиге кубаттуу бир күч эркине койбой тартып турду, ошондон улам алдына барып токтоду. 

Кадам андан кетменди алып, жерге таштады. Анан колдорунан кармап, өзүнө тартты. Эми алар бири-бирине ыкташып турушту. Кадам башын ийип, көздөрүн жума, узакка, түбөлүккө эстеп калайын дегендей коңшу кыздын чачынан жыттады. Кайталай жыттады. Дагы, терең...

Кыздын колдорун коё берип, артына кайрылды да кепенин жанынан өтүп баратып жерден экинчи кетмен менен күрөктү көтөрүп алды. 

– Жүрү,– деди Кадам,– Сынган кетмен менен сабын алыр ал.

– Сабынбы,– Айша ага суроолуу карады,– Анын сабы жарабайт да.

– Тиги, кыйылган бакты дегеним,– Кадам тактап койду,– Таякты.

Айша жаңы кыйлган кайыңдын сөңгөгүн алып, бадалдарды аралай Кадамдын артынан – анын атасынын бузулган үйү тарапка ээрчий басты. 

Алар эски үйдүн ылай дубалын бузуп, урандыларды чыгарып, жарактуу кыштарын четке жыйып, машакаттанып жатышты. 

Үй курула турган аянтчаны түздөп, таптап, төрт тарабына кырлуу төрт ташты жартылай көөмп коюшту. 

Кыш куюуга тегерек аңды да казып коюшту. Ага жылаңаяк түшүп алып, майдаланган тезек менен саманды топуракка аралаштырып, суу куюп тебелеп, ийлеп, жыгач калыпка сала сүйрөп, кыш куюп, кургатышты. 

Өзүлөрү болсо бадалдын четиндеги кепени пааналап турушту. Айша аял болуп, оор тартып, кош бойлуу болду. Али жарык дүйнөгө келе элек наристенин атасы – Кадам, аны сүйүнүч менен коогалана күтүп жатты. 

Күзүндө, чөптөргө таңкы кыроо туруп калган кезде алардын тамынын дубалы киши бою көтөрүлүп калды. Кулмаматтын бүтүндөй бүлөсү кар жааганча тамды тургузуп,  чатырын жаап калууга чын ниеттен жабыла жардамдашты. 

Качан там даяр болгондо, ага алгач Кадам менен Айша, алардан соң Кулмамат менен Дейла, Дауд, карыган Курбан, кыштактын башка кишилери киришти. Кулмаматтын энеси ага чейин каза болуп калган эле.

Суук таңда Кулмамат үйүнүн короосунда айгырын такаламакка байлоого бекем таңды. Жоро атасына жардамдашып: арканды кармап берип, тартып берип жатты. Окуранып, корккон айгыр баш ийбей жулунуп, ал жетпейт. Короодогу кар, топураган кишилердин буттары менен аттын туяктарынан карайып, казылып кеткен. Айгырды такалоо – эң оор иш. 

Борошолой урган шамал кишилердин көзүн ачырбай, дубалга чабыла тиет. Терезесине бир аз гана жетпеген кардан там өтө эле жапыздай көрүнөт. 

Бапалактай жааган кардан аба да ала-була, кымкуут. Айгырдын туягынан октой атылган тоң даңкан кар жиреп, улам жалтантат. Асман менен жерди жуурулуштурган кардын акыры жоктой. 

– Өткөр!– Кулмамат Жорого кыйкырды,– Боону өткөр!

Ал, күтүп турбастан Жоронун колунан узун, кайыш боошу жулуп алып, аттын арткы бутунун алдынан өткөрүп жиберип, тартып, тик шыргыйга таңа салды. 

Акыры айгыр байланып бүттү. Ал, оор дем алып, капталын силкип, оозунан чыккан көбүгү карга аралаша түшүп жатты. 

Кулмамат шашыла ийри бычагы менен туякты кырып жиберип, таканы коё сала төрт кырлуу мык менен кадап жиберди. Туяктан чыгып кеткен мыктын учтарын, ал аттиш менен кырча тиштеп, алып салды. Атты такалоо күп түйшүк менен дыкаттыкты талап кылат.

– Мен атты минип, Айша менен барсам болобу?– деп суранды Жоро атасынын жеңинен тартып.

– Кадам барат,– деди Кулмамат айгырды чечип жатып,– Ал жакта сага эмне бар... Ага атты алып бар. Кетишери менен энең экөөң кайра келгиле. Тез, тез бол!

Жоро ээрге минип, тизгинге колу жетпей калды. Алдындагы айгыр капталга ойт берди.

– Эй, Жоро!– деп кыйкырды Кулмамат,– Айшага айт... Болуптур, кете бер. Энең баарын билет.

Айгырдын жонуна жабышып алган Жоро Кадамдын тамы тарапка чаап жөнөдү. Ал, кыштактын четинен кантип чыгып кеткенин байкабай калды, кар баарын будуң-чаң кылып, беш кадам жерден эч нерсе көрүнбөйт. Асман жакшы майланган машинедей жеңил иштеп жатты. Жогору жактагы бирөө дагы бир нерсени ойлоду дегиче – асман дагы албууттанып, кар калың басып, жашоо токтоп калчыдай...

Үч жүз кадамдай чаап барып, Кадамга дал үйүнүн алдынан сүзүшүп кала жаздады. Кадам ээринде олтуруп алып койдун терисининен тигилген тонунун сыртынан курун  курчанып жатыптыр.  

– Атты такаладыңарбы?– деди Жорого,– Тезинен атты бергин! Кызыл-Сууга, догдурга барышым керек. Башталды.

Жоро айгырдан секирип түшүп, чылбырын Кадамга кармата салды.

– Атаңа чурка,– деди Кадам атынан ийилип,– ага айтып кой. Түшүндүңбү? Ага: Айшаныкы башталды деп кой.

Кадам атына камчы чаап, көздөн кайым болду – агала будуң-чаңда дүбүртү да угулбай калды. Жоро муруну алдындагы сампарлаган карды тиктеп, деңдароо болуп тура берди.

Лейла башына чапанын чүмкөнө үйүнөн чыгып, баласына келди. Экөө ошентип, кар алдында, Кадам чаап кеткен тарапты кыйлага тиктеп турушту.

– Үшүп кеттиң го, балам,– деди Лейла,– Жүрү, жылынып ал.

– Эжем кандай?– деп сурады Жоро.

– Жүрү, уулум,– деди Лейла баласын үйгө жетелеп.

Кадам Кызыл-Суунун көчөсүндө атын чаап баратты. Оорукананын акталган, чакан тамына жете келип атынан түшүп, чылбырын кашаага иле салды да тепкичке чуркап чыкты. Караңгы далисте эч ким жок экен. Догдурдун бөлмөсүнүн жарым жартылай ачык эшигинен кышкы күнгө сейрек боз жарык түшүп турду.

Орустун догдур абышкасы мешке отун салып жатыптыр. Алдына гезитти жайып алып, ысык аптап урган мештин оозунун алдында тизелеп олтуруп алган. Ал, байпакчан эле, мештин артына кыпчылган анын чоң чокоюнан буу чыгып жатты. 

Кадамдын үнүн угуп, догдур, ордунан турбастан Кадамга бурулуп, суроолуу карады.   

– Акушер кайда?– деп сурады андан Кадам,– Катыным төрөп атат. Кыштакта. Барыш керек, догдур!

– Төрөп жатабы?– деп сурады догдур, мешке отунду шыкап жатып,– Анда жакшы болуптур, мыкты. Сен олтур, жылынып ал – күн кыйнады... Атың ким?

– Айша.

– Жок, сенин атың!– догдур тактап койду.

– Кадам,– деди Кадам, босогодо туруп,– барыш керек, догдур! Биринчи бала... Энеси жаман деп жатат, аябай жаман... Жүрү, кеттик! Экинчи ат да бар, жакшы ат.

– Сен ашыкпай тур, шашпа,– деди догдур сабырдуу,– Шашкандан пайда жок...

– Акушерка кайда?– Кадам босогону аттап, догдурга жакындады.

Догдур отундарын жерге калдырата таштап, бой түзөдү.

– Уксаң,– деди догдур,– Мени уккун, урматтуум. Акушерка бала төрөткөнү кыштоого кеткен. Чабан Кеңешти билесиңби? Ошого. Азыр ал жактан чыга албайсың, жолдун баарын кар көөмп калган. Уккун! Күтүү керек, түшүндүңбү? Күтүү керек!

Кадам башын ийкегени менен эч нерсени түшүнө албай жатты, түшүнгөн да жок.

– Күткөнгө болбойт,– деди Кадам, бөлмөнүн ортосунда делдейип,– Биринчи төрөтү. Энеси өтө оор деп жататЮ өлүп калышы мүмкүн. Догдур, жүрү Алтын-Кийикке. Жардам бер!

Догдур эшик тарапка жыла басып, Кадамды айланып өтмөк болду. Байпакчан буттарынан үн чыкпайт.

– Мен нөөмөттө жалгызмын,– догдур актана баштады,– мыйзам боюнча мага бул жерден кетүүгө эч болбойт. Өзүң ойлоп көрсөң: мен кетип калсам, кимдир бирөө келип калсачы...

– Ким жардам бере алат?– Кадам эшик жакка чегинип, амалы куруй суроо салды. Ал, чынында эле түшүнө албай жаткан: акушерка жок болсо, догдурга мыйзам жол бербесе,– Энеси аны өлүп калат деди.

– Эмнеге антесиң!– меш жакка жакындаган догдурдун жаны ачынды,– Энеси жөн гана күйүнүп жатат, болгону ошол эле. Мен качандыр бир жолу, урматтуум...

– Демек, барбайсыңбы,– Кадам анын сөзүн бөлдү. 

– Эч кандай, бара албаймын,– деди абышка, Кадам тосуп калган эшикти жалтак карап, бөлмөдө аргасыз нары-бери басып,– Мына, ыйык крест... Бирок, сен жапа чекпе, же демиңди бас. Акушерка келээри менен дароо жөнөйсүңөр.

– Мен эмнеге дем аламын,– Кадам колун шилтеди,– Атым эс алсын...– деген ал, сыртка чыгып кетти. 

Сүрүлгөн тактайлардан жасалып, кыры гезитттен чачык жасалып кооздолгон дүкөндүн текчелеринде түркүн буюмдар шыкалып турду. Бул жерде баары бар болчу: туз, буурчак менен томат кошулган киттин эти, мыктар, кересин... Керзовой өтүктөр, кырлуу ыстакандар менен “Коммунизмдин жеңиши үчүн алга!” деген сүрөттүү китеп да бар эле. Ар кандай кулпулар менен аялдардын төрөтүнө зарыл аспаптар салынган баштык да бар болчу. Эмне гана жок!

Балдардын төшөгү жок экен. Текчелерге өтүп барып, Кадам чоңдордун мамык жамынчы-төшөгүн сурады – ал да жок экен.

– Кыздарга куурчак бар,– деди дүкөнчү,– Тим эле тирүүдөй. Көздөрү жабылып-ачылат. Көрсөтөйүнбү?

Кадам куурчактын көзү кантип ачылып-жумуларын көргүсү келген жок. 

Дүкөндө отуздай киши котолошуп турган. Алардын айрымдары гана соода кылууга келишкен. Кишилер ардемелерди карап, чылым чегип, сүйлөшүп, туз салынган мүшөктөр жактагы бурчта кырлуу ыстакан менен арак ичип жатышты. Бул жер жылуу, кишилер да бар болчу – сүйлөшкүсү келген адамга бөлөк эмне керек?

Кадамды таанып коюп, туш-туштан суроо жаадырышты:

– Эркекпи, же кызбы? Кантип келдиңер?

– Акушерге келгем,– деди Кадам,– Алты саатта араң келдим.

Тончон, башына жаңы, кыры жалтыраган шапкени кулагына чейин баса кийген почточу алдыга суурулуп чыкты. Кишилер аны сыйлап, жол бошото беришти.

– Акушер аял кыштоодо,– деди почточу,– Кеңештин катыны төрөп жатат... Сени менен Алтын-Кийикке ким бармак болду?

– Эч ким жок,– деди Кадам.

– Андай жарабайт!– деди почточу чечкиндүү,– Жардам бериш керек. Орус догдур барсын, олтура бербей.

– Кана, коё бергилечи!– Кадам почточуну четке түртүп, эшикке умтулду,– Орус... Кудай колдосун!

– Вертолётту чакыруу керек,– деп сунуштады бирөө.

– Ушундай күнү вертолёт учмак беле?– деп, каршы чыкты дагы бири.

Кадам эшиктин жанынан кайрыла калды: вертолёт. Албетте, вертолёт. Ооруканадагы орус абышкага кайра барып, сурануу керек. Ал, чакырат.

– Кетип калды!– деди почточу жемелеп,– Бу, Кадам, баары бир соо эмес. Ага баары жардам бергени жатса, ал... Карим, почтого чурка. Шаарга телефон чал, мени айтты де. Түз эле санавиацияны чакыр!

– Алар учушпайт,– деп күмөнсүдү Карим,– Куру убара. 

– Бол, чурка!– Карим жардамчысын жамбашка тебимиш этти,– Жардам бериш керек!

– Бул эмне,– бир абышка кейип калды,– Кыргыздын катындары төрөгөндү унутуп калышканбы?– Абышка баштыгына кант менен кара самынды баштыгына тыгып жатып ачууланды,– Буларды кара!

– Эч ким унуткан жок,– деди аны жактырбай, сын көтөрө албас почточу,– Сени аксакал, энең акушери жок төрөгөн, ошону үчүн ушундай кеңкелес болуп калгансың.

– Ооба, кеңкелесмин!– абышканын “чоң” менен талашкысы келген жок,– кемпирим он жетини төрөгөн, жыйырмадай. Кантип төрөчү эле – мен арканды шыпка байлап коёмун, ал аны алынын жетишинче тарта берет... Азыр эч ким анткенди билбейт,– деди абышка өкүтүү, сыртка чыгып баратып.

Ал, босогодон жупуну болсо да каадалуу: жонундагы боз чапанынын түсү да, түрү да небак кеткен, кызыл аскерлердин чычкан түстүү эски тумагынын кулакчынын капталына кыстара кийип алган тыкан абышка менен сүзүшүп кала жаздады. Ал, баштыгын көтөрүп чыгып келаткан карыга жол бошото, каалганы кармай токтотуп, дүкөнгө кырынан кирип, текчелерге да кырдана өттү. Текчелерди карап, дүкөнчүнү сөөмөйү менен чакырды.

– Чий баркыт барбы?– деди абышка дүкөнчүгө.

– Дагы эле чий баркытпы?– дүкөнчү тажагандай,– Коё турчу, бай болгур...

– Эмне болду?– деп, таң калды абышка.

– Кадамдын катыны тууп жатыптыр,– деди дүкөнчү.

– Кайсыл?– абышка такый сурады,– Мергенчининби? 

– Ооба,– деди дүкөнчү ооз учунан,– Акушер жок.

– Кадам – жакшы киши,– абышка ойлуу, башын ийкегиледи,– Акушер жок бекен?

Дүкөнчүнүн жини кашайып колун бир шилтеп, жерге түкүрүп жиберди.

– Эмнеге ачууланасың?– абышка жай унчугуп, чөнтөгүн аңтарынып, бир чакмак кант таап чыкты да оозуна салды,– Мурза барсын. Төрт жыл илгери анын аталаш эжеси  менин келинимди төрөткөн.

Почточу абышкага бурулуп, сынай карады.

– Мурзабы?– почточу ойлоно түштү,– Абышка жөндүү айтып жатат. Жүргүлө, Мурзага!

Кишилер түртүшүп, сыртка топурай чыгышты. Ачуулу дүкөнчү да аралашып жүрдү. Ал, каалганы чоң кулпу менен беките салып, буйдала калган абышканын артынан ээрчий чыккан болчу. 

Дүкөндүн бет маңдайында – көчөнү кесип өткөндө эле – чач тарачтын терезесинен күңүрт жарык түшүп турду. Чач тарачтын жумшак тактасында хром өтүкчөн селсебет Саид-ака ырахаттана, талтайып жаткан экен. Чач тарач Мурза анын жаагын көбүртө самындап жатыптыр.    

– Эй, Мурза!– жулунуп кирген почточу кыйкырып кирди. Анын артынан он чакты киши түртүшө кирип, калгандары топурап көчөдө калышты.– Эжең кана? Кадамдын катыны төрөп жатыптыр. 

– Кайсыл Кадамдын?– Мурза самындаганын шашпай улантып, тактап койду. Саид тактада көзүн ачып койбой, кыймылсыз жата берди.– Эстей албай жатам.

– Тиги, мергенчи,– почточу эсине салды,– Чачы сары, кыскачы.

– А,– деди Мурза,– Эми эстедим... Эжем үйдө.

– Кана, жөнө,– почточу буюра айтты,– Ал, жардам берет. Түн ката жетип барасыңар.

– Үй, кургап баратат!– Саид-ака көздөрүн ачып, алаксый түшкөн Мурзаны шаштырды,– Көбүк кургап калды!

– Аттарды кайдан табабыз?– деп сурады Мурза, устарасын кайыш курга жанып.

– Балким, силерге селсебеттикинен бирөөнү берсемби,– Саид-ака тактадан үн катты,– Сакалды бүтүр!

– Мына,– почточу шашыла жыйынтыктады,– Бирөө табылды... Жүрү, Мурза!

– Каякка?!– Саид ака башын көтөрө калды,– Сакалымды ким алат?

– Койсоңчу!– топтун ичинен бирөө Саид аканы жайгарды,– Өзүң алып аласың.

– Мен эмне, катын бекемин?

– Сенин атаң деле сакалчан болчу.

– Койсоңорчу, сакалды алыш керек!– Саид ака айтканынан кайтпады.

– Кана, мага берчи!– Сакалы жумалап алынбаган, алыбеттүү, шабыроо пальтосун мойнуна чейин муунта топчулап алган жигит устараны Мурзанын колунан тартып алды. Шапкеси да кайыштан экен,– Сакалды кандай гана алар экемен!

– Туура!– деди көпчүлүктөн бирөө,– Ал, аскерден үйрөнүп келген.

Ыктыярчы жагат шабыроо жеңин түрүнө салып, устараны кармай Саидге жетип барды. Ал, ахыбалга көнө көзүн жуумп, тактага кериле берди.

– Атырды унутпа!– көпчүлүк түрткүлөгөн Мурза эшиктен чыгып баратып кыйкырды,– Көбүрткүч банкеде! Кан токтотконду билесиңби?

– Кагаз чаптап койгонлон өтөрү жок,– деди ыктыярчы, ишине киришип жатып.

– Экинчи атты кайдан алабыз?– почточунун артынан чыккан Мурза кызыга кетти.

– Кайдан, кайдан...– Почточу аны жактырбай кетти,– Өзүңдүкүн ал.

– Менде жок!– Мурза токтой калды,– Мен эмне, койчу бекемин?

– Мен барамын,– деди абышка тумагын чекесине баса кийип,– Тигине, менин атым бар.

– Сен эмнеге жанбүдөө тартып жатасың аксакал?– деп кайрылды ага почточу,– Карды карачы... Мен вертолётту чакырып койдум,– почточу бир манжасын жумду,– Мурзаны жиберип жатам,– бөлөк манжасын бүктөдү,– Кишилерге жардамдашуу керек!

– Кезинде Кадам мени үйлөнүү тоюна чакырган болчу,– деди абышка актангандай.

Бороон басылды, кардын сейрек бүртүктөрү тик түшүп, уюлгубай калды. Кадам ашыгып, аттарын теминет. Коштолгон аты терең кардан буттарын жеңил суурат.

Ашуунун кырында Кадам токтоп, артына кылчайып, кулак төшөдү. Жок, артынан келаткан эч ким жок, вертолёт да учпай калган көрүнөт... Айбанаттар да, куштар да терең карда кырылып, алдында көмүлүп калгандай капчыгай ээн. 

Кадам чылбырын коё берип, кырдан түшө берди.

Сапардын бүтүп бара жатканын сезген аттар тайгаланганына карабастан шайдоот баратышты. Кадам аларды оюна койду: такалары жаңы, жыгылышпайт. Үйүнө жете келгенде ал, атынан түшүп, унааларын атканага киргизди.

Аткана тамга такай салынган болчу, бул жерден үй ичиндеги ар бар үн угулуп турат. Кадам айгырынын моюнуна башын коюп, коркунуч жана ңмңттңң тыңшады. Дубалдын арты тынч, ал жакты да кар басып калган сымал.

Чарчаган аттар баштарын түшүрүп, үргүлөй кетишти. 

Кадам атканадан чыкты. Капысынан эле артынан корккон айгыр окуранып, дубалды жөөлөй туйлап жиберди: Айша чаңырып кирди. Ал, үнү кардыга, тиштенип, коркунучтуу кыйкырып жатты.

Кажам үйгө чуркап, босогодон Кулмамат менен сүзүшө кетти.

– Эмне болду?!– деди энтиккен Кадам. Кулмамат башын чайкады.

– Акушер кана?– деп сурады Кулмамат.

– Жок,– деди Кадам,– Жок!– Кадам кыйкырып жиберди.– Эч ким жок! Эч жерде!– Эшиктин артынан Айша онтоп, шилекейине чачап жатты. Кадам Кулмаматты чепкенинин жакасынан алып, жулкулдатып, кыйкырып кирди,– Мен өзүм бармын, колдорум, көзүм бар! Башка эчтеме жок!

Кулмаматты коё берип, Кадам анын ийинине башын жөлөп, туруп калды. Үнсүз, кыймылсыз турду. Анан жай гана оолактай берди.

– Күнөө менде,– деп шыбырады Кадам,– Кишилердин бардыгы күнөөлүү. Мага жардамга эч ким келген жок, түшүнүп жатасыңбы? Карышкырлар да келишмек, карышкырлар!

– Бар, уктап алчы,– деди Кулмамат,– Укташың керек.

– Бул жерде олтура турайын,– деди Кадам, капысынан жоошуй түшүп,– Көргүм келбейт. Ал жакка сен баргын.

Кадам босогодо башын чеңгелдей олтуруп калды. Эч ким жок, эч кимиси келбеди! Айбанаттарды, адамдарды – бардыгын кар учуруп кеткен. Жарык дүйнөдө Кадам гана жалгыз.

Кадам жер тиктеп олтурат.

Бадал тараптан сагызган учуп чыкты. Үч күн, же бир жума илгери, балким бир жыл мурда өлтүргөн сагызган болуп жүрбөсүн? Кадам аны билген жок – ал карабады, көрбөдү.

Сагызган арчалар жактан ага учуп келатты, жапыз, артында төрт жүздөйү бар, дагы жүздөгөн көп куштар каптап келатышат. Куштар үнсүз учуп келе жатышты. Алар тамды, Кадамды кыйгай учуп өтүштү, тим эле жылуу канаттары менен тийип өтүшкөндөй. 

Тоонун капталынан кийик көрүндү. Кары кийик, башчысы, артына кайрылган күчтүү мүйүзү бар башын менменсине койкойтот. Ал, туш тарабын салабаттуу каранып, тыңшап алды. Анан сактана, алдыга сынаакы кадам таштады. Ага удаа алыска-алыска секирип, капталдай түшүп келатты. 

Кийиктин артында анын үйүрү топтошо ээрчип келе жатышты. Эчки-текелер улактарын ээритишип, тоодон толкундай чуурушат; бүтүндөй тоо кыймылга келгенсийт.

Мына, жакынкы тоодон аркарлар козголду. Алар көп – тим эле ондоп, жүздөйт. Күтүрөй келишип, жандай өтүп кетип жатышты. Алар келишти – эч ким мындайды күткөн эмес! Алар мергенчиге башкалар сыяктуу эле жалгыздыктан өлөөрү алдында келишти! Өмүрүндө алардын канчоосун атты, Кадам?

Кадам биле албады. Ал, балким, өзү сүйүп, түшүнө билген, нечен кара тер төгүп, чыныгы кармашта, өмүрүн коргоп калуу үчүн тобокелге салып өлтүргөн айбанаттар азыр келишсе калыстык болор эле деп ойлоп жаткандыр.

Куштар учуп келишип, кериле секиришкен эчкилер да жамырап жүрүшөт. Алар, Кадамдын үйүнө жакындай беришип, аны жандай өтүшүп, нары, дайра тарапка өтө кетип жатышты. Кадам эми жалгыз эмес болучу – жүздөгөн тирүү жандыктар аны курчап алышкан.

Илбирстер жалгыздай жүрүшөт, аларга үйүрлүк сезим жат.

Узун буттуу, саргыч сүлөөсүндөр жеңил чуркап баратышат.

Майпаңдаган аюу жай баратат, семиз кийиктер андан коркпой калышкан.

– Э-эй, э-ге-ге-ей!– деп кыйкырды ашуудан келе жаткан атчан, элүү кадамдай чыйыр жолдон. Биринчи атчандын артында экинчи атчан көрүндү.

Кадам башын көтөрдү – айбанаттар коюланып бара жаткан күүгүмдө суу тарапка бара жатышты, арттагылары жээктеги бадалга кирип караан үзүштү. Алар келип, эми кетип – өз озуйпасын аткарышты.

Кадам ордунан туруп атчандарды утурулай басты да карга коркокбилиш, таңдана карап ордунда катып калды. Көз жеткен жердеги кардын баарын айбандардын жаңы издери тополоңун чыгара тепсеп, казып кетишиптир. 

Кадам эңкейе берип, кардын үстүн сылап, колжойгон манжалары менен издерди тааный кетти: бул жерден илбирс өтүптүр, буерден аркар. Ал эми бул болсо – карышкырдын изи. 

– Угуңузчу, урматтуум,– деди ээрде олтурган абышка,– Кадам кайда жашайт?

Кадам издерге, атчандарга, кайрадан издерге карап алды.

– Келишти...– деди Кадам аттарды чылбырдан алып,– Келишти...

– Ушул үйбү?– деп сурады абышка,– Кадам кайда?

– Ушул,– деди Кадам,– Мен Кадаммын.

– Кадам!– абышка атынан түшүп жатып таң кала кетти,– Мен сени дароо тааныбай  калыптырмын. Ушуну менен экинчи ирет!

Кадам абышкага таңдана карады – ал, бул кишини тааныган жок.

– Кубанып жатат!– деди абышка, жанындагы аялга бурулуп.

Чылбырларды колунан чыгарбай, Кадам үйүнүн каалгасын ачып, келгиндерди ичкери кийирди. Жоро жалаңкат көйнөкчөн чуркап чыгып, аттарды атканага кийирип жиберди. Абышканын ала бээси бутун араң тартып калыптыр.

Кадам болсо карга, издерге тизелей олтуруп калды.

Кар – таза, сүрөт тартыла элек чүпүрөктөй кол тие элек болчу. 

Кадам өөдө туруп, эки жагын каранды – айланасында көгүш, жылтылдаган кар менен капталган түз мейкиндик чалкып жатты. 

Кадам, алсыз, эч нерсеге акылы жетпей каранды.

Жакынкы арча тараптан куштун ачуу үнү угулду, Кадам ал тарапка карай берип, бадалга конуп турган сагызгандын караанын көрө сала, акыры, жеңилдене дем алып алды. Жай албаган ал куш бутактан бутакка секирип, Кадамга удам карап коюп, учпай жүрдү.

Кадам мерген жай, кечки көгүш карга сиңип, ашуу тараптан ага сойлоп келе жаткан күүгүмдү утурулай арча тарапка баратты.

